Қазақстан Республикасы Білім және ғылым министрлігі

Қостанай мемлекеттік педагогикалық институты











К.М. Мырзағалиева


Махамбеттану

Оқу құралы

















Қостанай, 2017


ӘОЖ 821.512.122.0
ҚБЖ 83.3(5Каз)я 73
	М91



Автор: Мырзағалиева К.М., Қостанай мемлекеттік педагогикалық институтының доценті, филология ғылымдарының кандидаты.

Пікір жазғандар: 
С.Сүтжанов – филология ғылымдарының докторы, профессор.
Б.О. Мамиева. – филология ғылымдарының кандидаты, доцент.



Мырзағалиева К.М.
М 91	«Махамбеттану»: оқу құралы / К.М. Мырзағалиева. – Қостанай: ҚМПИ, 2017. – 139 б.

ISBN  978-601-7839-76-5 

Филология ғылымдарының кандидаты, доцент К.М. Мырзағалиеваның оқу құралында ақынның көтерілістің көркем шежіресі болған жауынгерлік жырларына әдеби-теориялық талдаулар жасалған. Әр тарауға байланысты бақылау сұрақтары, өзіндік тапсырмалар жүйелі түрде берілген. 
Бұл еңбекті «Махамбеттану» арнайы курсына және ХІХ ғ. әдебиетінде студенттердің өздік жұмыстары  мен оқытушымен бірлесіп атқаратын  тапсырма түрлерін орындауда көмекші құрал ретінде пайдалануға болады.  
Оқу құралы филологтарға, жоғары оқу орындары студенттері мен махамбеттанушыларға арналған. 

ӘОЖ 821.512.122.0
ҚБЖ 83.3(5Каз)Я 73


Қостанай мемлекеттік педагогикалық институтының Ғылыми кеңесінің шешімімен баспаға ұсынылды. 



ISBN  978-601-7839-76- 5

© ҚМПИ, 2016
© Мырзағалиева К.М.


Мазмұны 

	
	Кіріспе  …………………………………………………………...
	4

	
	Исатай, Махамбет басқарған ұлт-азаттық көтерілістердің тууына себеп болған жағдайлар ..................................................
	6

	
	Махамбет Өтемісұлы поэзиясындағы тарихи шындық пен көркем шындықтың ара-қатынасы ...........................................
	13

	
	Махамбет өлеңдерінің шыққан жылдары мен кезеңдері ......
	19

	
	Махамбет поэзиясындағы Исатай бейнесі ..................................
	50

	
	Махамбет поэзиясындағы ақынның өз бейнесі ..........................
	59

	
	Махамбет өлеңдеріндегі психологизм ........................................
	66

	
	Махамбет поэзиясындағы  дәстүр мен жаңашылдық көрінісі
	71

	
	Махамбет өлеңдеріндегі көркемдік айшықтары ........................
	91

	
	Қазақ  поэзиясындағы Махамбет дәстүрі ...................................
	105

	
	Қорытынды ....................................................................................
	115

	
	Пайдаланылған әдебиеттер тізімі ................................................
	124

	
	Студенттергеоқуға ұсынылатын Махамбет шығармашылығы жайындағы кітаптар мен мақалалар ............
	129

	
	Қосымша  .......................................................................................
	131


	









































Кіріспе

	Қазақ тарихында, қазақ мемлекетінің ғұмырнамасында бүкіл ғұмырын ел азаттағы үшін жұмсап, жалын боп жанып кеткен біртуар тұлғалар аз емес. Солардың бірі еркін ойдың иесі, ақиқаттың ақ алмасы – Махамбет Өтемісұлы. Қазақ әдебиетінде соның ішінде ХIХғасыр поэзиясында Махамбет ақынның алатын орны ерекше қадірлі.
	  Махамбет – телегей теңіздей түпсіз жырау. Жырау болу үшін ол өзіне дейінгі ақын-жыраулардың өлеңін жатқа білетін, өз жанынан өлең шығаратын суырып салма арқалы ақын, ел басына күн туғанда ақыл айтар абыз, қара қылды қақ жарып турасын айтар әділ би, от ауызды, орақ тілді шешен, ел үшін еңбек етіп, қол бастаған айтулы батыр болуы керек болса, Махамбеттің басында осы қасиеттердің бәрі бар. Ол сонымен бірге жорық жаршысы, ақ алмастай өткір жырларымен халықтың рухын көтеріп, күреске бастаушы, дәулескер күйші-композитор, ән де шығарған.
	Дегенмен де Махамбет поэзиясының құдіретті болу себебін жеке басынан, төңірегінен, өзі өмір сүрген дәуірден ғана емес, одан әріден іздеген абзал, өйткені ол ғасырда бір келетін қайталанбас тұлға.
М.Әуезов: «... өнер атаулының барлығында қай елде, қай түрде туса да, сол ортасының шартынан өз топырағының қалпынан туады» , - (Әуезов М. Уақыт және әдебиет. Қаз. Мем.көркем әдеб. Баспасы, А, 1962.26-б) дейді.
	М.Өтемісов поэзиясын қарастырғанда, зертегенде оның ұлттық, халықтық тегін сырттан емес, өзіміздің төл ауыз әдебиетімізден, халықтың бай поэзиясынан іздеуіміз де сондықтан. Оған өзінен бұрынғы бір топырақта жаралып, бір өзеннен су ішкен қандастары Қамбар, Ер Тарғынның батырлығы, Сыпыра жырау, Асан қайғы, Қазтуған, Шалкиіз (Шалгез), Жиембет, Доспамбет мұралары әсер етіп, қиялын қозғап, қияға самғатқаны анық. Ол солардың, олардан кейінгі Сырым батырдың заңды жалғасындай еді. Сондықтан да оның ішкі ойының көрінісі – жырлары қалай жасық, қалай жігерсіз, қалай отсыз, қалай мән-мағынасыз болады?!
	Махамбет дана ақын. Даналық – адамның ойлау қабілеті мен әрекетінің үздік нәтижесі. Оның даналығы тек өлеңдерінен ғана емес, өмірінен де, іс-әрекетінен де байқалады. «Айтса дағы айныман көлденеңің сөзіне » , - деп өзі айтқандай, ол мақсат-мүддесінен, алған бағытынан табан тайдырмады, биік зерде, зор парасат тұғырында қалды. Өйткені оның ойлағаны қара басының қамы емес, халықтың қамы, елінің болашағы.
	Еліміздің, ерлеріміздің тарихи желісін пайымдасақ, ұлт-азаттық күресінің мән-мағынасы ашыла түседі. 
	Еліміз ғасырлар бойы өзгеге тәуелді болып, тағдыр тепіреші мен тепкісін көріп келді. Еліміз тәуелді болғанымен, азаттық аңсаған ойымыз еркіндікте еді. Еркін ой ертеңге – еркіндікке бой ұрды, бұлқыныстар тудырды. Бір толқын екінші толқынға жалғасып, дауылға, нөсерге ұласты. Қашаннан-ақ қапасты бұзып, бостандыққа шығуды армандаған ата-бабаларымыздың бұл ісі кейінгіге үлгі-өнеге болып қалды.
Оқу құралының мақсат-міндеттері:

· М.Өтемісұлы өлеңдеріндегі тарихи шындықты, яғни шығармаларының тууына негіз болған нақты өмір құбылыстарын анықтап, шеберлігінің ұшталуына, ақын болып қалыптасуына ықпал еткен сол тұстағы қоғамдық-тарихи жағдай мен алғы шарттардың мән-маңызына, дәуір тынысына талдау жасау;
· М.Өтемісұлы жырларындағы ауыз әдебиеті мен жыраулар поэзиясы дәстүрінің көрінісін пайымдау;
· Ақын өлеңдерінің негізігі кезеңдері мен оның шеберлік ерекшелігіне назар аудару;
· Батыр ақынның өлеңдері арқылы сол дәуір шындығын, оның поэзиясы замана шежіресінің айнасы екендігін көрсету;
· Махамбет туындыларының қоғамдық-саяси, мәдени- рухани өміріндегі тарихи маңызына назар аудару;
· М.Өтемісұлы өлеңдерінің табиғаты мен ерекшеліктерін, жыраулар поэзиясы дәстүрінің көрінісі мен жаңашылдықты, ақын тыңдаушы халық арасындағы байланысты, сөз құдіреті мен оның тартымдылық сипатын зерделеу;
· Жауынгер ақынның өмір шындығынан көркем шындық тудыру жолындағы шығармашылық шеберлігін, даралығын сараптау;
· М.Өтемісұлы дәстүрінің қазақ поэзиясындағы көрінісін зерделеу.






















Исатай, Махамбет басқарған ұлт-азаттық 
көтерілістердің тууына себеп болған жағдайлар

Әр ақын көбінесе өзі өмір сүрген кезеңнің тыныс-тіршілігін, көзімен көріп, басынан өткергенін жыр етеді. Оның өлеңдері - өз өмірбаяны да іспетті. Сондықтан да ақын, жыраулар өлеңдерін оқи отырып ықылым замандарда болған небір ғажайып оқиғаларға жолығасың, сол дәуірдегі тарихи тұлғалармен танысып, олардың қуанышы мен қайғысына ортақтасасың, шығармашы өмір сүрген кезеңнің болмысын, елдің тұрмыс-тіршілігін көз алдыңа әкелесің.
Сонау У-ҮІІІ ғасырларда тіршілік еткен түркі тайпаларының тасқа ойып жазып кеткен “Орхон-Енисей” жазуларынан сол тұста болған соғыстар мен қақтығыстар, Күлтегін сияқты қолбасы мен Тоныкөк секілді мемлекет қайраткерлерінің батырлығы мен біліктілігі әңгіме болса, 1069 жылы жазылған Юсуф Хас Хаджибтің өлеңмен жазылған “Құтты білік” (“Құтадғу білік”) атты түркі тектес халықтарға ортақ трактатынан да халқымыздың рухани жан дүниесі мен рухани байлығын терең ұғынып, сол дәуірдің тыныс-тіршілігін де сезінеміз. 1505-1530 жылдар аралығында жазылған хорезмдік Нұрсейіт баласы Мұхамед Салықтың “Шайбанинама” дастанынан ХУ-ХУІ ғасырлардағы қазақ, өзбек ұлысының тарихын, Бұхара соғысын, Бұхара әмірі Бақи тарханды Шайбанидің жеңгенін, тағы да басқа оқиғаларды оқып білеміз.
“Хандық дәуірде өмір сүрген Асан қайғы, Қазтуған, Доспамбет, Шалкиіздер көбіне ноғайлы ұлысының бүлінуін жырлаған болса, XVII ғасырдағы Жиембет, Марғасқа поэзиясынан көбіне Кіші жүз ханы Есімнің жорықтарына, қазақ-ойрат соғысына қатысты деректер табамыз”, /5/ Ақтамберді (1675-1768), Тәтіқара (XVIII), Үмбетей (1706-1778) жыраулар жоңғар басқыншыларының шабуылдарын айтып, ерлікті, өрлікті жырлайды.
Махамбет өмір сүрген XIX ғасырдың бірінші жартысы қазақ тарихында қайшылығы мен қақтығысы мол кезең болатын. Қазақ елінің бодандыққа кіргеніне ғасырға жуық уақыт өтіп, патша үстемдігі қазақ даласын түгел қамтып тұрған дәуір еді. Қазақ елінде хандық билік жүйесі Батыс өңірде ғана сақталғанымен, хан патшаға тәуелді болып, оның айтқанынан шыға алмайтын күйге жеткен.“Бастау бұлағы - Бұқар жырау, белді өкілдері Шортанбай, Дулат, Мұрат болған әдебиеттегі зар-заман деп аталған ағымға кіретін ақындардың өлең-жыр, дастандарындағы өзекті сарын отаршылдыққа наразылық идеясы болғаны белгілі. Соларды туғызған қоғамдық, тарихи жағдай әлеуметтік қайшылық, күйзеліс XIX ғасыр басында күшейе түсіп, Махамбеттің буырқанған ашу- кекке толы, еркіндік аңсаған поэзиясының өмірге келуіне негіз болды” /6/.
Теңсіздік, ауыртпалық зардабын тек кедей шаруалар ғана емес, байлар да, старшындар да, билер де тартты. Хан рулық старшындарды тыңдамай шекаралық әкімдердің нұсқауларын пайдаланды. Әділ билер шеттетіліп, олардың орнына ханның сөзін сөйлейтін, ханның сойылын соғатындар сайланды. Қалыптасқан салт-дәстүр бұзылып, орыс заңы кіре бастады. Отаршыл өкіметтің саясаты елді жерден, тұрмыстан қысып алауыздыққа, бірліктен гөрі бөлінуге, берекесіздікке апарды.
Орысшыл болып өскен Жәңгір хан елдегі жиындардың өзіне басына қоқайтып папах киіп, полковниктің киімімен баратын болады. Хан сарайында би биленіп, арақ ішілетін әдет шығады. Хан енді нөкерлерімен тамақты үстелге отырып ішіп, қазақша тағамдардан гөрі орыс тамағына әуестік таныта бастайды.
Мұның бәрі отарлау саясаты идеологтарының ойлап тапқаны еді. Сол жүзеге аса бастады. Бұл арам пиғыл “Ішкі Бөкей Ордасын басқарудың тәртібі” деген құжатта анық көрсетілген:
“Хан басшылығынан басқа басшылықты білмейтін қазақтар біз ойлаған шұғыл, тосын өзгерістерге дайын емес, асығыстық – жартылай жабайы халық арасында орталық әкімшіліктен жырақ шекаралық далаларда соңы неге апарып соғары белгісіз жайсыздықтар туғызуы мүмкін. Сол себепті Ішкі Орда жағдайындағы дайындық яки өтпелі кезеңнің ерекшеліктерін ажырата білген жөн. Сондықтан төмендегідей іс-шара ұсынылады:
1)  Хан басшылығы Астрахандағы бөтен ұлттарға қамқорлық басқармасына тәуелді болуға тиісті, оны ханға көмек, халық тұрмысына қамқорлық деген бүркемемен хан мен Ордаға қолайлы қалыпқа түсірген жөн: ханның іс-қағазын жүргізу үшін орыс кеңсесі құрылсын.
2)  Қазақтардың орысқа бойын үйрету үшін мерзімдік Жәрмеңкелермен бірге хан Ордасында үзбей сауда жасайтын мекеме болған жөн. Онда біртіндеп орыс халқының көбейюі – біздің уездік әкімшілік пен гильдиялық саудаға тірек боларлық уездік қалаға айналдыруға жағдай туғызары сөзсіз.
3)  Жерді ру-руларға бөліп беріп, қазірден отырықшылықты құнттаған жөн, келешекте оларды болыстарға, ауылдарға бөлшектеуге болады.
4) Ордада орыс тілін орнықтыру үшін училище ашу керек.
5) Ордада дәрігер, малдәрігер, акушер ұстау керек.
Жоғарыда айтылғандарды біртіндеп жүзеге асыру - Ордада орыс
әкімшілігін орнықтыруға алғы шарт болмақ, ал ол орыс әкімшілігінің ел басқару ісіндегі артықшылығына халықтың көзін жеткізер еді” /7/.
Қазақта жер дауы, жесір дауы дегеннің үлкен әлеуметтік мәселе екені белгілі. Малдың өрісі тарылып, шұрайлы жерлердің Жәңгір ханның жақын-жуықтары мен жаңа қоныстанушыларға – орыс- казактарға берілуі бүкіл саяси-әлеуметтік мәселелердің өзекті буынына айналды. Онсыз да ашу-ызаға булығып, кектеніп жүрген бұқара халықтың ханға қарсы тұрып, қолдарына қару ұстауына осы жер мәселесі үлкен әсер еткені анық.


Өйткені:
Арғымақтың баласы 
Аз оттар да, көп жусар.
Азамат ердің баласы 
Аз ұйықтар да, көп жортар –
Дұшпанға кеткен ары мен 
Талауға түскен жері бар.
(Махамбет)
Махамбет бұл әділетсіздікке қылыш, найзамен бірге өткір де уытты өлеңдерін де қару етіп қарсы тұрды. “Махамбет музасын соғыс, шайқас, күрес поэзиясы деп атауға болады. Бұл орайда ақын шайқас даласын біреуден естіген сыңайда, сырттай бақылаушы ретінде емес, осынау ұлағатты істі өзінің қаны мен тері арқылы бейнеледі” /8/. 
Оның жырлары – сол өзі өмір сүрген дәуірдің бет- бейнесі, замандастарының ой-мақсаты, қуаныш-қайғысы, шындық.Бірақ өмірде болған оқиғаның, құбылыстың көшірмесі ғана емес, шығармашылық құштарлық (тенденция) пен қиялдың да жемісі.
Кеңес үкіметі тұсында барлық болған оқиға, құбылысқа, жаңалыққа, марксизм-ленинизм қағидаларына сүйеніп, таптық көзқарас негізінде қарау қалыптасты. Осыдан келіп шынайы тарих бұрмаланып, жалғандық үстемдік алды.
Кім-кімді де, барлық жетістік – бақыт та, байлық та, мәдениет те, тарих та, әдебиет те, өнер де тек қана Ұлы қазан революциясынан кейін пайда болды, гүлдене түсті деп жазуға мәжбүр етті. Бұл методологиямыздың, зерттеу әдістеріміздің ілгерілеуіне кедергі болып келді.
Қазір енді еліміз егемендік алғалы өткенге бүгінгі күн биігінен қарап, кезінде кеткен қателіктердің орнын толықтыру үстіндеміз.
Исатай, Махамбет басқарған ұлт-азаттық көтерілісі де бұрмаланып, “шаруалар көтерілісі, қазақтың кедей шаруалар тобының патша саясатына хан, старшын, сұлтандарының, байларының қанауына қарсы топтың көтерілісі” делініп келді. Қазір де біраз еңбектерде солай айтылып жүр.
Мәселен, 1979 жылы “Жазушы” баспасынан жарық көрген Махамбеттің “Жыр-семсер” деп аталатын кітабының алғы сөзінде “Махамбет Өтемісовті тудырған ондай кезеңді шақ – патша отаршылдығы мен хан өкіметінің езгісі мен қысымына қарсы бұрынғы ішкі Орда шаруаларының 1836-1837 жылдардағы көтерілісі” /9/ делінсе, “Қазақтың көне тарихы” кітабында “...Исатай-Махамбетбастаған Бөкей Ордасындағы қазақ шаруаларының көтерілісі” /10/ деп көрсеткен. Осы секілді 1997 жылы жарық көрген “Қазақстан тарихы” /11/ оқулығында да “Қазақстан тарихындағы ең ірі көтерілістердің бірі 1837-1838 ж.ж. Исатай Тайманов пен Махамбет Өтемісов бастаған шаруалар қозғалысы”, – деп жазылыпты. Барлық еңбектерде дерлік “шаруалар көтерілісі” делінеді.
“Патша саясатына қарсы”, “Отаршылдыққа қарсы” дегендердің сыртында “Шаруалар көтерілісі”, “Шаруалар қозғалысы” деген сөз біздіңше артық сияқты.
Исатай-Махамбет бастаған көтеріліс бір күнде бұрқ ете түскен жай ашу-ыза емес, Қазақ халқы – шыдамды халық. Бұл – ұзақ жылдар бойы тепкі, теңсіздік, әділетсіздік көрген елдің бойындағы жиналған кек, бодандық бұғауынан шығуға деген ұмтылыс, қажеттілік еді.
Мұны Махамбет Баймағамбет сұлтанға айтқан сөзінде:
Хан баласы ақсүйек 
Ежелден табан аңдысқан,
Ата дұшпан сен едің,
Ата жауың мен едім, – деп өзі де ашық айтқан.
Қазақстан Республикасы Ұлттық Ғылым академиясының академигі Қажым Жұмалиев те “Махамбеттің Баймағамбет сұлтанға айтқан сөзі”,- дейтін ұзақ өлеңі даңқты халық көтерілісінің алдарына қойған негізгі нысанасын айқындауға болсын, көтерілістің туу себептерінің тамыры тереңде жатқандығын, хан-сұлтандарға халық наразылығы арғы заманнан келе жатқандығын көрсетуде болсын – мәні зор” /12/, -деп, бұл толқудың халық көтерілісі екенін, оның түп тамыры өте тереңде жатқанын дәл айтқан болатын.
Көтерілістің мақсатын да:
Еділдің бойы ен тоғай 
Ел қондырсам деп едім.
Жағалай жатқан сол елге 
Мал толтырсам деп едім.
Еңсесі биік ақ орда,
Еріксіз кірсем деп едім.., - деп Махамбет шынайы көрсеткен.
Исатай да, Махамбет те ханның қолшоқпары Қарауылқожа Бабажанов, Төлеген Тыныштықұлы дегендердің елге көрсеткен зорлық-зомбылығын айтып бірнеше рет сұлтан Зұлқарнайынға, хан Жаһангер Бөкейханұлына, сұлтан депутат Медет Шәкісұлтанұлына, Орал әскерінің әскери атаманы полковник Василий Осипович Покатиловке “арыз-хат” жазады. Бірақ ешқандай нәтиже шықпайды. Бұл хаттарды оқығанда да, Орынбор шекаралықкомиссиясындаподполковник шенінде қызмет атқарған, орыс тілінің түсіндірмесөздігінің авторы Владимир Иванович Дальдің жазғандарынанда Жәңгір ханның, оның қолшоқпарларының елді аяусыз тонағанын, халықтың әл-ауқатының мүлде нашарлап, аштыққа ұрынған бейшара халін көресіз.
Владимир Иванович Даль: “Шекара бойындағы қайсақтар өте кедей тұрады:Гурьев пен Звериноголовскінің арасын, ұзындығы 1850 шақырымжерді қыстайтын жиырма мың үйдің әрқайсысында орта есеппен бес жаннан бар, ал он үйге шаққанда жеті мүйізді ірі қарадан, бес жылқыдан, бір түйеден, жүз қойдан келеді. Бірақ, ондаған мың қой, жылқы біткен байлар мен жалғыз ешкіге қарап отырған тақыр кедейлер бар: олар бүкіл ауыртпалығын осы жалғыз ешкіге артып,сүтін күнәра, тіпті үш күнде бір кезек-кезек қорек қыльш отыр..Бұл ойдан шығарылған ертегі емес, таза шындық” /13/, -деп жазады. Ол “Северная пчела” деп аталатын газетте де “Шекара бойындағы қайсақтар (қазақтар – К.М.)осы қыста тағы да өз балаларын сата бастады” (1834. №101),-деп жазыпты.
Мұндай озбырлық, мұндай ауыр азап, басқа түскен киындық халықтың ашу-ызасын тудырмай қоймайтыны белгілі. Бұл көтеріліс Сырым батыр (1783-1797), Арғынғазы сұлтан, Есет Көтібаров (1853- 1858), Жанқожа (1856-1857), Кенесары (1837-1847) бастаған ұлт- азаттық қозғалысымен іштей ұласып жатыр. Біздіңше, “шаруалар көтерілісі ” деген сөз Кеңес үкіметі тұсында саясат үшін, болған оқиғаны жұмсартып, халықтың назарын, ойын басқа жаққа бұру мақсатында айтылған құйтырқы іс-әрекет. Саясаттандырылған сөз. Әйтпесе, бұл шындығында да таптық жіктелуден туындаған шаруалар көтерілісі емес, саяси-әлеуметтік қайшылықтар мен шиеленістерден бастау алған патшалық Ресейдің отаршылдық саясатына, оларды қолдау, қолпаштау арқылы өз өктемдіктерін нығайта түсуге тырысқан хан, сұлтандар мен старшындарға, байларға, олардың жандайшаптарына қарсы күрес еді.
Исатай, Махамбет көтерілісінде батырлар қолдарына айыр, күрек, кетпен емес, үстеріне сауыт, дулыға киіп, алмас қылыш, садақ алып шықты.
Оны Махамбеттің “Дулығалы бас кесіп” (“Исатай деген ағам бар”), “Исатайдың сол күнде ақтабан аты астында, дулығасы басында” (“Соғыс”), “Күмісті мылтық қолға алып” (“Күмісті мылтық қолға алып”), “Толғамалы найзамен” (“Мен едім”), “Балдағы алтын құрыш болат” (“Беркініп садақ асынбай”) деген жолдарынан да байқауға болады.
1836-1838 жылдардағы бұл Исатай-Махамбет бастаған көтерілістің себептерін анықтау үшін оның қоғамдық, саяси- әлеуметтік мән-мағынасына көңіл аудару ләзім. 
Бұл ру мен рудың немесе бай мен кедейдің арасындағы шатақ емес, өйткені, бір рудың адамдарының өзі екіге бөлініп, біреулері Исатай-Махамбет жағында енді біразыЖәңгір хан төңірегінде топтасты. Олардың бір-біріне қарсы шығусебептері – кімді қолдағандықтарында: азаттық жолына түсті ме,әлде патша саясатын ұстанған хан, сұлтандар мен билердің шылауындакетті ме?!
Халел Досмұхамедұлының мына бір пікірін оқиықшы: “...кіші жүздегі еңкөп болған он екі ата байұлынан тек төрт рудың он адамының қол қойғаны, қалған сегіз рудан бір адамның болмағаны, кіші жүздекөптік жағынан екінші орын алған Әлімұлынан тек екі адамның болғаны, қалың қара қазақтың патша өкіметіне бағынуға риза болмағандығын көрсетеді” /14/.
Одан әрі автор одақтастыққа ант берген, қол қойған кісілердің қай рудан екендігін көрсете отырып, терең талдау жасайды. Сөйтіп Исатай мен Махамбет басқарған көтерілістің бұқара халықтың патша өкіметінің отарлау саясатына қарсы ұлт-азаттық көтерілісі екенін дәлелдейді.
Қазақстан Республикасы Ұлттық Ғылым академиясының академигі Манаш Қозыбаев та еліміз егемендік алғаннан кейін (1994) жарық көрген “Жауды шаптым ту байлап” деген кітабында “Исатай, Махамбет бастаған 1836-37 жж. ұлт-азаттық қозғалысы қазақ халқы тарихының келелі бір кезеңі... Хан үкіметінің, оның қазыналық функциясының күшеюі чиновниктік озбырлықты туғызды. Бюрократиялық аппарат елді сүліктей сорды. Міне, осы кезде аса көрнекті қалың елдің ортасында қайнап шыққан ел қайраткері Исатай Тайманов пен Махамбет Өтемісов халық көтерілісін басқарды” /15/, -деп жазады.
Нақты, тұжырымды айтылған ғой. “Халық көтерілісі” десек те, “ұлт-азаттық көтерілісі” десек те олардың арасында шаруалардың да, басқалардың да болғаны белгілі емес пе?!
Исатай бастаған көтеріліс таптық мақсаттағы қозғалыс емес, жалпы халықтық қозғалыс. Бұл – бодандыққа, рухани құлдыққа қарсылық. Бай, кедей, старшын, би болып бөлінбей оған азаттық аңсаған елдің бәрі қатысқан. Мұны Н.Савичев “Таймановтың қорлық көрген халықты қорғап, көтеріліске шығуына бір ғана адамның жеке мүддесі емес, шетке шығарылған жалпы қазақтар мүддесі де себеп болғанын сипаттайды” /16/ деген сөзі де айғақ.
Тарих – шындық болуы керек. Оқиғаның неліктен, нендей себеппен, қашан, қайда, қалай болғаны анық көрсетілуі тиіс. Саясаттанған сөздерді алып тастау - шындықтың бетін ашып, бүркемеленген оқиғалардың мән-мағынасын түсінуге жол ашарын туғызған қоғамдық, тарихи жағдай әлеуметтік қайшылық, күйзеліс XIX ғасыр басында күшейе түсіп, Махамбеттің буырқанған ашу- кекке толы, еркіндік аңсаған поэзиясының өмірге келуіне негіз болды” /6/.
Әр ақын көбінесе өзі өмір сүрген кезеңнің тыныс-тіршілігін, көзімен көріп, басынан өткергенін жыр етеді. Оның өлеңдері - өз өмірбаяны да іспетті. Сондықтан да ақын, жыраулар өлеңдерін оқи отырып ықылым замандарда болған небір ғажайып оқиғаларға жолығасың, сол дәуірдегі тарихи тұлғалармен танысып, олардың қуанышы мен қайғысына ортақтасасың, шығармашы өмір сүрген кезеңнің болмысын, елдің тұрмыс-тіршілігін көз алдыңа әкелесің.
Сонау V-VІІІ ғасырларда тіршілік еткен түркі тайпаларының тасқа ойып жазып кеткен “Орхон-Енисей” жазуларынан сол тұста болған соғыстар мен қақтығыстар, Күлтегін сияқты қолбасы мен Тонүкүк секілді мемлекет қайраткерлерінің батырлығы мен біліктілігі әңгіме болса, 1069 жылы жазылған Юсуф Хас Хаджибтің өлеңмен жазылған “Құтты білік” (“Қүтадғу біліг”) атты түркі тектес халықтарға ортақ трактатынан да халқымыздың рухани жан дүниесі мен рухани байлығын терең ұғынып, сол дәуірдің тыныс-тіршілігін де сезінеміз. 1505-1530 жылдар аралығында жазылған хорезмдік Нүрсейіт баласы Мұхамед Салықтың “Шайбанинама” дастанынан ХV-ХVІ ғасырлардағы қазақ, өзбек ұлысының тарихын, Бұхара соғысын, Бұхара әмірі Бақи тарханды Шайбанидің жеңгенін, тағы да басқа оқиғаларды оқып білеміз.
“Хандық дәуірде өмір сүрген Асан қайғы, Қазтуған, Доспамбет, Шалкиіздер көбіне ноғайлы ұлысының бүлінуін жырлаған болса, XVII ғасырдағы Жиембет, Марғасқа поэзиясынан көбіне Кіші жүз ханы Есімнің жорықтарына, қазақ-ойрат соғысына қатысты деректер табамыз”, /5/ 
Ақтамберді (1675-1768), Тәтіқара (XVIII), Үмбетей (1706-1778) жыраулар жоңғар басқыншыларының шабуылдарын айтып, ерлікті, өрлікті жырлайды.
Махамбет өмір сүрген XIX ғасырдың бірінші жартысы қазақ тарихында қайшылығы мен қақтығысы мол кезең болатын. Қазақ елінің бодандыққа кіргеніне ғасырға жуық уақыт өтіп, патша үстемдігі қазақ даласын түгелқамтып тұрған дәуір еді. Қазақ елінде хандық билік жүйесі Батыс өңірде ғана сақталғанымен, хан патшаға тәуелді болып, оның айтқанынан шыға алмайтын күйге жеткен.
“Бастау бұлағы – Бұқар жырау, белді өкілдері Шортанбай, Дулат, Мұрат болған әдебиеттегі зар-заман деп аталған ағымға кіретін ақындардың өлең-жыр, дастандарындағы өзекті сарын отаршылдыққа наразылық идеясы болғаны белгілі. Соларды туғызған қоғамдық, тарихи жағдай әлеуметтік қайшылық, күйзеліс XIX ғасыр басында күшейе түсіп, Махамбеттің буырқанған ашу- кекке толы, еркіндік аңсаған поэзиясының өмірге келуіне негіз болды” /6/.
Бастаған Бөкей Ордасындағы қазақ шаруаларының көтерілісі” /10/ деп көрсеткен. Осы секілді 1997 жылы жарық көрген “ Қазақстан тарихы” /11/ оқулығында да “Қазақстан тарихындағы ең ірі көтерілістердің бірі 1837-1838 ж.ж. Исатай Тайманов пен Махамбет Өтемісов бастаған шаруалар қозғалысы”,– деп жазылыпты. Барлық еңбектерде дерлік “шаруалар көтерілісі” делінеді.
Исатай, Махамбет көтерілісінде батырлар қолдарына айыр, күрек, кетпен емес, үстеріне сауыт, дулыға киіп, алмас қылыш, садақ алып шықты.
Оны Махамбеттің “Дулығалы бас кесіп” (“Исатай деген ағам бар”), “Исатайдың сол күнде ақтабан аты астында, дулығасы басында” (“Соғыс”), “Күмісті мылтық қолға алып” (“Күмісті мылтық қолға алып”), “Толғамалы найзамен” (“Мен едім”), “Балдағы алтын құрыш болат” (“Беркініп садақ асынбай”) деген жолдарынан да байқауға болады.
1836-1838 жылдардағы бұл Исатай-Махамбет бастаған көтерілістің себептерін анықтау үшін оның қоғамдық, саяси- әлеуметтік мән-мағынасына көңіл аудару ләзім. Бұл ру мен рудың немесе бай мен кедейдің арасындағы шатақ емес, өйткені, бір рудың адамдарының өзі екіге бөлініп, біреулері Исатай-Махамбет жағында,енді біразыЖәңгір хан төңірегінде топтасты. Олардың бір-біріне қарсы шығусебептері – кімді қолдағандықтарында: азаттық жолына түсті ме,әлде патша саясатын ұстанған хан, сұлтандар мен билердің шылауъндакетті ме?!
Халел Досмұхамедұлының мына бір пікірін оқиықшы: “...кіші жүздегі еңкөп болған он екі ата байұлынан тек төрт рудың он адамының қол қойғаны, қалған сегіз рудан бір адамның болмағаны, кіші жүзде көптік жағынан екінші орын алған Әлімұлынан тек екі адамның болғаны, қалың қара қазақтың патша өкіметіне бағынуға риза болмағандығын көрсетеді” /14/.
Одан әрі автор одақтастыққа ант берген, қол қойған кісілердің қай рудан екендігін көрсете отырып, терең талдау жасайды. Сөйтіп Исатай мен Махамбет басқарған көтерілістің бұқара халықтың патша өкіметінің отарлау саясатына қарсы ұлт-азаттық көтерілісі екенін дәлелдейді.
1.Исатай, Махамбет басқарған ұлт-азаттық көтерілістердің тууына себеп болған жағдайлар

Махамбет Өтемісұлы поэзиясындағы тарихи шындық 
пен көркем шындықтың ара-қатынасы

  “Көркемдік шындық жазушы қиялы арқылы екшелген, сұрыпталған, идеологиялық мақсат тұрғысынан бейнеленген шындық. Бұл өмірлік шындықтың көшірмесі емес. Ол – шашылып жатқан, араласып жатқан, жүйесіз, үзік-үзік құбылыстардың басын біріктіреді, соны сұрыптайды. Бұл орайдағы ең шешуші фактордың бірі – суреткер қиялы” /17/.
Көркемдік шындықтың шырайын кіргізетін басты компоненттер – кейіпкерлердің мінез-құлқын ашып, толыққанды типтік бейнесін (көркем тұлға) жасау, көркемдік шешім, образдар, бейнелі де бедерлі сөз, образ шындығы. Қандай да болмасын қоғамдық, тарихи, философиялық-социологиялық, моральдық-этикалық, т.б. мәселелер образдар арқылы дәлелді де шынайы көркемдікпен шешімін тапқан жағдайда ғана оқушы санасына жетіп, әсер, ықпал ете алады. Көркемдік шындықтың қуат күші де, міне, осында жатыр. Өмірде болған жайлардың бәрі де көпшілікті сендіре бермейді. Ал, көркемдік шындық өзінің логикалық кисынымен, дәлелділігімен оқушы санасына жетіп, жүрегіне жол тастары сөзсіз. Бұл, әрине, жазушының суреткерлігіне, сезім-түйсігі мен тәжірибесіне, қиял ұшқырлығына, қолданған әдіс-тәсілдеріне де байланысты.
“...Махамбет поэзиясының тақырыбы біреуі – майдан. Не үшін болып жатқан майдан? Әлгі айтқанымыз: қазақ елінің елдігі, еркіндігі мен егемендігі үшін болып жатқан ерлік майданы . Махамбет тек осы тақырыпты ғана толғады. Оның барлық өлеңі бір жерге топтағанда “Жорық жыры” болып шығатыны сондықтан. Бұл тақырыпты ол және қаламын тістеп отырып ойдан-қырдан ізденіп келіп, саусақ арасынан сауып алған жоқ” /18/, -деп академик Зейнолла Қабдолов айтқандай, Махамбет өлеңдерінің әрі өмірде болған, көзімен көріп, қолымен ұстаған, бар жан-дүниесімен сезінген болмыс. Бірақ сол шындық ақын аузымен айтылғанда ерекше құлпырып, түрленіп, қуаттанып, әр сөз алаулаған отқа, жан балқытар шоққа айналып сала береді. Бұл толғауларды Махамбеттен өзге адам дәл осындай әсерлі де әсем етіп образға орап бере алмасы хақ. Өйткені сол от пен судың арасында қолына қару алып, елінің болашағы жолында жүрген батырдың бірі – Исатай да екіншісі – Махамбеттің” өзі.
Махамбет “Есіл ер” деген өлеңінде: «Алдияр тақсыр ханымыз! Исатай батыр кеткелі кеміді біздің сәніміз, тілімді алсаң тақсыр-ай, шайтанның мойнын жұлдырып, Ордаңа қайтып алыңыз», дейді.
Өлеңде өткірлік те, өрлік те бар. Ағаға деген сағыныш, көңілде жүрген мұң-шер, өкініш нөсердей құйылған. “Шайтанның мойнын жұлдырып” дейді. Шайтан деп отырғаны Қарауылқожа екені айтпаса да түсінікті.
Арыстан еді-ау Исатай!
Нетерсің, тақсыр, табалап?
Қүрттайымда өсіп ем,
Бауырына паналап, –
десе, тағы да арыстандай айбатты Исатай келеді көз алдына. Исатай – қолбасшы, батыр, ел қамқоры, Махамбеттің “алдындағы асқар тауы, соңынан ерген ағасы,” “Қүрттайынан бауырына паналап өскен” Махамбеттің ғана емес, ел ағасы! Жаналғыш емес ‘бауырына паналатар” бауырмал”, “бір мінезі келгенде жібектей жұмсақ есілетін есіл ер”, бірақ “жолдасы жау қолында қалса ер несіне мақтанады?!”
Автор шындықты шынайы шығармашылық құштарлық арқылы айқын мазмұнға орап, әдемі көркемдік шешім табады:
Тастай қатты тағдырың 
Исатаймен шешілер.
Айтып-айтпай немене –
Қор болды-ау, қайран, есіл ер!
Өлеңнің ішкі, сыртқы ұйқасы, динамикасы, ерекше  екпін, өкініш, іштегі шемен болып қатқан шер – бәрі-бәрі бір-бірімен үндесіп, бірігіп, кірігіп, жымы, жігі білінбей, тұтас дүние болып, өлмес, өшпес өнер туындысына айналған.
Махамбет ойлы да отты, шымыр да шындыққа толы толғауларында “атадан туған аруақты ер”, “арғымақтың баласы”, “ханның бір туын қайтарған” Исатай ағасының түлғасы одан әрі де сомдай түседі:
Исатай - басшы, мен – қосшы,
Исатайдың сол күнде 
Ақтабан аты астында,
Дулығасы басында,
Зығырданы қайнайды...
(“Соғыс”)
“Халық 1837 жылдың өзінде көтерілгісі келген, бірақ оларды күреске алып шығатын көсемнің болмағаны жөнінде аға сұлтанның айтқаны шындық сөз болатын. Ондай көсем ішкі ордадан табылды. Табылғанда да, күл-талқан болып жеңіліп, әбден есі кеткен соғыстан соң келді. Бірақ оның жеке басының тұлғасы әлі де орасан зор еді, оның көксеген мақсаты да маңызды әрі соншалықты ортақ болатын. Сонысымен де ол қысқа мерзім ішінде бәрін аузына қаратып, кең байтақ даланың көшпенділерінің басы біріктіріп, соңынан ертіп әкетті.
Бұл ерің Исатай еді. Бірақ Исатай ерлікпен қаза тапты, онымен бірге ұлт-азаттық күресі де қоса кетті” /19/ А.Ф.Рязанов осылай десе, осы тарихи шындықты Махамбет:
Тайманның ұлы Исатай 
Ағайынның басы еді,
Алтын ердің қасы еді,
Исатайды өлтіртіп
Қырсық та шалған біздің ел, –
(“Тайманның ұлы Исатай”) 
деп образға орап, айтар ойын әсерлі етіп жеткізеді. Бұл – дидактикалық-философиялық тұрғыдағы шешендік толғау жыр.
“Толғау – қазақ әдебиетіндегі сюжетсіз поэзиялық туындының халықтық түрі, белгілі тақырып бойынша ойлар түю, философиялық пікірлер білдіру пішіні” /20/. Толғау туралы анықтамалар көп. Толғаудың басты шарттарының бірі – белгілі авторы болуы керек, қоғамдық-әлеуметтік ірі мәселелерді қозғайды, поэтикалық құрылымы әртүрлі, күреске үндейді, онда жыраудың немесе ақынның өмірге, өмірдегі маңызды оқиғаларға көзқарасы, философиялық ой-толғанысы. “Жыраудың ең сүйікті жанры – толғау. Толғау – “толғану”, “толғаныс” деген ұғымды білдіреді. Бұл сөздің ойға да, сезімге де қатысы бар. Сондықтан да толғаудың өзін ойға құрылған толғау, сырға құрылған (лирикалық) толғау деп жіктеуге болар еді.
Ой толғауларда жырау – ең алдымен философ. Мұндай толғаулар нақыл, тақпақ, афоризм түрінде келеді. Ал сыр толғаулардағы негізгі жүкті көтеретін – сезім, эмоция. Бұл топтағы шығармаларда жалпы жырау поэзиясына тән үгіт, насихат, дидактика мүлде дерлік ұшыраспайды. Мұндай толғаулардан жыраудың өзіңдік “мені” де бой көрсетеді” /21/.
1834 жылғы би, старшын сайлауында Махамбет Жәңгір ханның 9 маусым, №572 жарлығына сәйкес старшын болып бекітілді. “Хан Исатайды кемсіту үшін ордадағы он екі бидің біреуі қылып беріш деген рудан халық қалаған Исатайдың орнына Балқы деген кісіні би қылады” /14, 59 б./. Балқы қайтадан старшын сайланып, Исатайдың халық алдында Жәңгірмен сілкілесіп қалуы Махамбетке қатты әсер етеді. Махамбеттің “Атасы беріш болса да, артық пайда көрмедім Егіз бенен Балқыдан” деуінің бір себебі осында жатыр. Әрі оның үстіне Балқы Құдайбергеновтің туысы Егіз Құдайбергенов көтерілісті қолдаушылардың бірі болып жүріп іс жүзінде тыңшылық жұмыс атқарған. Хан жағында болған кісі /12, 51 б./.
Махамбет Исатайдың ханнан қаймықпай сөйлеп, айылын жимағанына, ерлігі мен өрлігіне, әділдігі мен шешендігіне бұрынғыдан да бетер тәнті бола түседі. Жаны күйзеліп, әділдік іздеп аһ ұрған Исатай ағасына көмектесе алмағанына күйінеді,  1835 жылы оқып жатқан Зұлқарнайын демалысқа келгенде сол арқылы Исатай мен Жәңгір арасындағы кикілжіңді басуға тырысады. Алайда бұл ісінен де түк өнбейді.
Хан Орданың қам-қаракетінен хабардар, әділетсіздік пен жалдаптықты, өтірік пен өсекті көріп-біліп ішқұса болып жүрген Махамбет шыдай алмайды. Халық қамын жеген арыстандай айбатты Исатай ағасына қайткен күнде де ара түсуді көздейді.
“Асанқайғының Әз-Жәнібек, Шалкиіздің Темір, Жиембеттің Есім,Марқасқаның Тұрсын, Бұхардың Абылай алдында шімірікпей сөйлеуі, Әйтеке би мен Қожаберген жыраудың күллі төре әулетіне шүйлігуі халқымыздың ежелден рухани басыбайлыққа мойын ұсынбайтын рухани ерлігін танытады” /22/, -деп белгілі мемлекет қайраткері, Халық жазушысы Әбіш Кекілбайұлы айтқандай, қипақтау, сипақтауды білмейтін әрі Хан Ордасында Исатайға құрылып жатқан тордан хабардар Махамбет те Жәңгір ханға тіке қарап “Есіл ер” деген толғауын айтады. “Тастай қатты тағдырың Исатаймен шешілер” деп оған үлкен баға береді.
1834 жылғы би, старшын сайлауында Қарауылқожаның қарсылығымен, Ханның оны қолдауымен Исатай старшындыққа сайланбай қалғаны, басқа да қитұрқы әрекеттері бар Қарауылқожаны Исатай ғана емес, бүкіл халық ұнатпайтын.
Өлең шымбайына батқан, әрі Исатайға әбден жауығьш алған Жәңгір ашу шақырып, Махамбетпен екеуі салғыласып қалады.
Басынан сөз асырьш көрмеген қырғи тілді, асқақ үнді Махамбет айылын жимай, жыр нөсерін тағы да төгіп-төгіп жібереді:
Мен ақсұңқар құстың сойы едім,
Шамырқансам, тақсыр, кетермін.
Кетпей де нешік етермін?
Бұл барғаннан барармын,
Қиядан орын алармын.
Отын алып, от жақпан 
Дұшпанға қылыш ұрармын.
Жазға бір ай қалғанда,
Аласапыран болғанда,
Бөліне көшкен елдерді,
Бөріккен қойдай қылармын.
Мен кеткенмен, тек кетпен,
Сізден артық табармын.
Ашуыма көп тисең,
Өзекті жанға бір өлім,
Ордаңды талқан қылып шабармын, –
(1835)
деген жолдар Махамбеттің “Баймағамбет сұлтанға айтқаны” емес. Олай дейтін себебіміз Махамбет Баймағамбет сұлтанға “Шамырқансам, тақсыр, кетермін, кетпей де нешік етермін” деуі мүмкін емес. Өйткені ол оның қасында бірге жүрген жоқ, қызметте болған жоқ.
“Бұл барғаннан барармын, Қиядан орын алармын’’, “Мен кеткенмен тек кетпен, Сізден артық табармын” деген жолдардан да оның хан сарайынан кетіп бара жатқаны нышан береді. Сондықтан да бұл өлең Жәңгір ханға айтылған деп білеміз. Ханға арналыпайтылып тұрғанын “Ордаңды талқан қылып шабармын”, “Ханым, ханым дегенге” деген жолдар айқындай түспей ме?!
Бала жастан Ағатай Беріштердің арасында болып, Исатай, Махамбет көтерілісі туралы әңгімелерді құлағына құйып өскен көрнекті жазушы Әнес Сарай да “Исатай мен Махамбет тарихы” деген зерттеу кітабында “Мен ақсұңқар құстың сойы едім” деп басталатын толғау ұзақ жылдар ақынның “Баймағамбет сұлтанға айтқаны” топтамасына қосылып келді,– деп жазады. Тарихи қисындарға нақтылап үңілсек, “адасқан үйректей” болған Махамбетті қаншама өр десек те Баймағамбетке “Бөліне көшкен еліңді бөрліккен қойдай қырармын” деп сес көрсетуге жағдайы жоқ еді, сонсоң “Шамырқансам тақсыр, кетермін”, “Сізден артық табармын” дейтіндей Баймағамбеттің қызметінде болған ештеңесі жоқ еді. Бұл Махамбеттің Жәңгірмен кетіскендегі сөзі” /23/.
Махамбет хан сарайынан кетерде осылай деп айтарын айтып, сес көрсетіп кетеді. “Жаралы қойдай қылармын”, “Сізден артық табармын” деуі ол сол тұста Исатайдың қол жиып жатқанынан, әрине, жақсы хабардар еді. “Ой түбінде жатқан сөз шер толқытса шығады” /24/ дегендей, Исатай ағасын, кеңдікті, еркіндікті, шындықты аңсап жүрген оның негізгі мақсаты халықпен бірге болу болатын. Сондықтан да ол:
Он екі төбет, шұнақ хан,
Шабатының ел екен,
Күндейтінің мен екен.
Хан ұлына қас болу,
Қара ұлына бас болу –
Мендей ерге жөн екен! –
(“Махамбеттің ордадан кетерде ханға айтқаны”, 1835)
деп шындықты бетке айтты.
Исатайға көмектесе алмай, хан, сұлтандардың өтірік көлгірсуі мен арам пиғылдарын, дүниеқоңыздықтары мен шен-шекпенге таласын, еңбекші елдің хал-ахуалын күнде естіп, көріп, іштей шерменде болып жүрген Махамбеттің ішіндегі ашу-ызасы әйтеуір бір бұрқ етіп шығары анық еді. Ол осылайша от-жалынға оранып, ханға, хан айналасындағыларға заһар шашып, толғау болып құйылды. Кейін сол бір ыза-кек:
Хан емессің – қасқырсың,
Қара албасты басқырсың.
Достарың келіп табалап,
Дұшпаның сені басқа ұрсын!
Хан емессің – ылаңсың,
Қара шұбар жылансың
Хан емессің-аянсың,
Айыр құйрық шаянсың.
(“Жәңгірге айтқаны”, 1835) деген уытты, өткір өлеңге ұласты. Ханның еліне жасап отырғанылаңымен аярлығын бетіне басты. Сөйтіп, Хан Ордасымен қош айтысып,Жәңгір ханнан бір жола кетісті:
Кетіп едім елімнен,
Атаңа нәлет Жәңгірдің 
Бір ауыз айтқан сөзі үшін,–
(“Айныман”)
деп Махамбеттің өзі жыр еткендей, ашуға мінген ол мақсаттас ағасы – Исатай ауылынан бір-ақ шығады. Бұл – намыс туын биік көтеретін шынайы ақындығы, қайтпас-қайсар батырлығы еді. Оның өлеңдері халық арасына тарап, Махамбет аты мен батырлығы аңызға, Жәңгір мазаққа айнала бастады.
Махамбет дегеніне жетіп, енді Исатай бастаған көтерілісті насихаттауға, жасақ жинауға ашық кірісті:
Ат – жігіттің майданы,
Қылыш – жанның дәрмені,
Өлім – хақтың пәрмені.
Атақты ермен бірге өлсе,
Жігіттің болмас арманы.
Өте шыққан қызыл гүл –
Бұл дүниенің жалғаны,–
(“Арғымақ, сені сақтадым”) 
деп, “өзекті жанға бір өлім” дегенді мегзеп, қолдарына қылыш алды. Жігіттерді атқа қонуға шақырады. Дүниенің қысқалығын айта отырып, атақты ермен бірге өлудің өзі жігіттің арманы болуы керек деп жастық жігерді жанып, намыс отын тұтатады.
Махамбеттің хан сарайынан кетуі, жай кетпей, жай оғындай өлеңдерімен Жәңгір ханды түйреп, жер етіп кетуі, халықты толқытпай қоймады. Бұл оқиға жайында айыздары қана әңгімелеп, Махамбет ісіне риза көңілде болды. Сөйтіп онсыз да хан ісін- озбырлығын, жемқорлығын, орысшылдығын көріп наразы болып жүрген халық Исатай, Махамбеттер жағына шыға бастады.
Махамбет ісімен де, айбынды, асқақ жырларымен де ел махаббатына бөленді.
“Жауынгер ақын Махамбет Өтемісов жырларымен рухтанған Исатай жасағы Хан айналасына айтарлықтай қауіп төндіріп, орасан күшке айналды” /25/, -деп тарих ғылымдарының докторы, профессор Ж.Қасымбаев жазғандай, ереуіл Махамбет талантын ашып, жігеріне жігер, жанына күш-қайрат берді. Ол намыс отына қайралып,азаттықтыжан-тәнімен, жанқиярлықпен жырлады.
	
2.  Махамбет Өтемісұлы поэзиясындағы тарихи шындық пен көркем шындық.
           Жоспар:
1. Тарихи шындық пен көркем шындықтың арақатынасы.
2. Махамбет поэзиясының тақырыбы.




Бақылау сұрақтары:

1. Махамбет Өтемісұлы поэзиясындағы тарихи шындық пен көркем шындық.
2. Махамбеттің хан сарайынан кетуі.
3. Махамбеттің Исатай бастаған көтерілісті халыққа насихаттаған өлеңдері.

Өзіндік тапсырмалар:
1. Тарихи оқиғаларға байланысты туған Махамбет өлеңдерін талдау.  
2. «Ереуіл атқа ер салмай », «Беркініп садақ асынбай»,  «Арғымақ сені сақтадым» өлеңдеріне теориялық талдау.
3. Махамбет поэзиясының тақырыбы. 
4. Ақын өлеңдеріндегі Исатайды суреттеуі.
5. Махамбет жырларындағы өз жайын баяндауы, өз бейнесін суреттеуі.


Махамбет өлеңдерінің шыққан жылдары мен кезеңдері

Қажым Жұмалиев “Қазақ эпосы мен әдебиет тарихының мәселелері” еңбегінде “Соңғы жылдарда Махамбет өлеңдерімен шүғылданушы кейбір жолдастар (Б.Аманшин) мұрағат материалдарын әлі де тексеріңкіресек, тарихи жазылған еңбектерді салыстыра отырып мұқият қарастырсақ, өлеңнің даталарын дәл, не дәлге жақын анықтауға болады, - деген пікірлер ұсынып жүр. Бұл пікір дұрыс, бірақ қиын, қиын да болса келешек зерттеушілер осы бағытта ізденулеріне мұрындық боларлық, оқушыларды ойландырарлық пікір” /12, 323 б./, -деп жазды.
Біз сыншы, ұстаз ғалымның осы бір пікірін темірқазық етіп ұстана отырып, мұрағаттар мен Исатай, Махамбет көтерілісі жайында жазылған зерттеу еңбектерді (жеке кітап болып шыққан, ұжымдық жинақтарға енген, газет-журналдарда жарық көрген) қарай, зерттей, зерделей келіп бұл жолда М.Әуезовтің “алғашқы кезде бұлар соғысып жүреді. Ол кездегі көңіл екпіні, сөз тасқыны да бір алуан, өзгеше. Одан кейін жеңіледі. Бұдан туатын көңіл-күйі екінші түрде. Ең аяғында қашқын-пысқын болып, жүдеп-жадап жүріп хан, төреге жәй-күйін айтып, жәрдем дәмететін халге келеді. Ондағы күй-қалып тағы бір басқа. Міне, Махамбет шығармаларының осындай үш кезең, үш дәуірі бар. Тексеруді де осы ізбен беттету керек” /26/ деген сөзін бағыт-бағдар етіп, ақын өлеңдерін төрт кезеңге бөліп қарастыруға болады деген ой түйдік. Біріншісі – 1822-1829 жылдардағы алғашқы албырт кездегі балғын жырлары, екіншісі – 1829-1835 жылдардағы көтеріліс алдындағы, қол жинау кезіндегі ұранды өлеңдері, үшіншісі - 1836-1838 жылдардағы ереуілтұсындағы дауылды туындылары, төртіншісі –1838-1846жылдардағы көтеріліс жеңіліс тапқаннан кейінгі лирика-элегиялық жырлары.
Ақын өлеңдерінің тақырыбына, мазмұнына, өлеңдерде кездесетін жер аттары мен кісі есімдеріне, оқиғаға, ел аттарына, сондай-ақ өлең характеріне қарай хронологиялық жағынан бұлай бөлу туындылардың қай жылдары жазылғанын анықтауымызды жеңілдете түскендей болды. Одан кейінгі Тарихи жазылған еңбектерді салыстыра отырып мүқият қарастыру көздеген мақсатымызға біршама жеткізген де тәрізді.
Ақынның алғашқы өлеңдерінен бізге жеткені “Еңіреу ұлы емшек боз”, “Жалған дүние”.
Олай дейтініміз бұл өлеңдерде жастық шаққа тән албырт сезім басым:
Дұшпаны қарсы келгенде,
Ер дініне берік болсын!
(“Еңіреу ұлы емшек боз”)
Ішелік те желік,
Мінелік те түселік,
Ойнайық та күлелік –
Ойласаңдар ,жігіттер,
Мынау жалған дүние 
Кімдерден кейін қалмаған?!
(“Жалған дүние”) 
Жауығушылық та, налу да, өкініш те байқалмайды. Жігерлі болғанымен, ерлікке шақырғанымен, балаңдық, жастық желік аңғарылады.
“Жалған дүние” алғашқы туындыларының бірі болғанымен, Махамбет өлеңдерінің ішіндегі өте көркем жазылған жауһарларының қатарына жатады. Бұл да өзінен бұрынғы жыраулар дәстүрімен айтылған дидактикалық-философиялық толғау. Оған алда да тоқталып, айтқан пікірімізді дәлелдей түсерміз. “Арғымақ, сені сақтадым”, 1835 пен 1836 жылдар аралығында халықты күреске шақырып, қол жинау кезінде шығарған деп білеміз. Оны өлеңнің өзі-ақ дәлелдеп тұр. Соғыста жүрген адам “Ат – жігіттің майданы, қылыш – жанның дәрмені, өлім – хақтың пәрмені” екенін жақсы білсе керек. Оларға оның айтып түсіндірудің қажеті де жоқ. Сондықтан қолына қару алып, атқа қонбаған, әлі майданда болмағандарға арнайы айтылған. Бұл ойымызды “Атақты ермен бірге өлсе, жігіттің болмас арманы” деген келесі жолдар дәлелдей түседі. Ақын жігіттерді Исатай батырмен бірге болуға, керек болса, бірге өлуге шақырады. Өлеңнің халықты көтеріліске үндеп тұрғаны айдан анық емес пе?!
Орай да борай қар жауса,
Қалыңға боран борар ма?!
Қаптай соққан боранда 
Қаптама киген тоңар ма?!
Туырлығы жоқ тұл үйге 
Ту байласаң тұрар ма?!
Ту түбінен тұлпар жығылса,
Шаппаған нәмәрт оңар ма?
Халықты нартәуекелге шақырған бұл дидактикалық-философиялық толғау Қиялымола қақтығысының кезінде айтылған. Ал бұл қақтығыс 1836 жылы болғанын Ығылман Шөреков:

Бір мың жылда сегіз жүз 
Және бір отыз алты да 
Ашуланып Жәңгір хан 
Жарлық салды халқына.
Соғыс пәрмен бұйырды 
Өзіне ерген жалпыға /27/,деп көрсеткен.

Қажым Жұмалиев те Ығылманның осы жолдарын ала отырып “Бұл да тарихқа дәл келеді. 1836 жылы 17 мартта, Жәңгір хан, Исатай, Махамбеттерді ұстау үшін Қарауылқожа Бабажанұлын бас етіп, 522 адам қарулы әскер аттандырады. Исатай, Махамбет 200-дей қаруланған жасақпен Қарауылға қарсы шығады. Бұлар 4 сәуір күні Қиялымола деген жерде кездеседі. Поэмада ақын тарихи датаны дәлме-дәл күйінде алған” /12, 92 б./, -дейді.
Қ.Жұмалиевтің бұл пікірін Беріш руының старшиналары Исатай Тайманұлы, Уса Төлегенұлы, Тінәлі Тайсойғанұлының 1836 жылғы Жәңгір ханға жазған арызы дәлелдей түседі:
Арызда Қарауылқожа мен Байтудың, оның старшындарының (бәрінің аты аталады) көрсетіп отырған жәбір-жапасы айтыла келіп, “...Жоғарыда зікір етілміш әр рудың старшина, би, төре, қожалар жамиғы өзінің қарамағына алған жасауылымен жар салып жоғарыдан пәрмен ертіп, өз білуінше ғали келбетті хұзіретіне айыпты болған старшиналар Исатай, Уса, Тінәлі дегендердің өзін өлтіріп, малын шауып алып, үшбу ерткен кісілерге олжа етіп беремін деп жоғары жар етілген тайпалардан сегіз жүз мыңдай кісі әскер жасап, 1836 жылы 24 хамалда (наурызда – К.М.) найза, мылтық бір ствол, қылыш, балта, қалжан әр неки адамдарға қырғын таптыратын жау қаруларын асынып, өлтірмекке құждымлық қылғанының бағытында біздер хабар алған соң, управитель Қарауыл Қожа Бабажанұлынан қорқып, нақақ өлтірмекке қас еткенін білдік” /7, 297 п./.
Исатай, Махамбет қолы Қарауылқожаның шабуыл жасағалы жатқанын естіп, біліп, ор қазып дайын отырады. Алайда Қарауыл Қожа Исатай, Махамбет бастаған көтерілісшілерді торуылдағанымен, лап қоюға бата аламай, кері қайтады. Бұл көтерілісшілердің құлағына жетіп, мерейлері өсіп қалады. Көтерілісшілерге Махамбет отты өлеңімен рух бере жоғарыдағы “Орай да борай қар жауса” жырын толғайды.
Толғаудан шаттық, марқайыс лебі еседі. “Біріндеп жауды қашырғаннан” кейін қуанбасқа не шара?!
“Орай да борай қар жауса, қалыңға боран борар ма” дейді. Қалың қолға қарсы тұру оңай емес, оның ішіне кіріп, айқасу үшін жүректілік, батырлық керек! “Қаптама кигеннің тоңбайтыны” сияқты сауыт кигендерге оқ өте қоймайтыны да белгілі. Көтерілісшілер ту байлайтын туырлығы жоқ жандар емес, нәмәрт емес, мәрт жігіттер, тұлпары ту түбінде жығылса, қарап отыра алмайды, жауына шапқан қабыландай атылып, қарсы ұмтылады.
Толғаудың өн бойында үгіт-насихат атойлап тұр. Ақын айтқан сайын ширығып, өлеңін де ширықтырып, қынулы да қызулы жолдарды нөсерше төгілтеді:
Беркініп садақ асынбай,
Біріндеп жауды қашырмай,
Білтеліге оқ салмай,
Қорамсаққа қол салмай,
Қозы жауырын оқ алмай,
Атқан оғы жоғалмай,
Балдағы алтын құрыш болат 
Балдағынан қанға боялмай,
Қасарысқан қарындасқа 
Қанды көбік жұтқызбай,
Халыққа тентек атанбай,
Үйде жатқан жігітке 
Төбеден тегін атақ болар ма?! –
(“Беркініп садақ асынбай” 1836)
деп жігіттерді ерлікке шақырып ұрандайды. “Үйде жатқан жігітке төбеден тегін атақ келмейтінін айтып, намыстарын жанып, қамшылайды. Махамбеттің мінезін де, ақындығын да, батырлығын да, ереуілшілердің үгітшісі, насихатшысы, ұраншысы екендігін де осы толғаудан айқын аңғаруға болады.
Толғауда “тентек” деген сөз кездеседі. Хан маңайындағылар көтерілісшілерді төмендету үшін “тентек” деп атаған екен. Алайда Махамбет осы сөздің өзін ойнатып, аса мән беріп “халыққа тентек атанбай” деп, “тентектіктің” өзін батыр деген сөздің баламасындай етіп жіберген.
Махамбеттің бұл шығармасы – толғау. “Толғау, қысқасын айтқанда, іш қазандай қайнаған уақытта шығатын жүректің лебі, көңіл құсының сайрауы, жанның тартатын күйі. Ақындық жалғыз өз көңілінің күйін толғай білуінде емес, басқалардың да халін танып, күйіне салып толғай алуында” /4, 407 б./.
Ахмет Байтұрсынов толғауға осындай анықтама береді. Махамбеттің жоғарыдағы өлеңі осында айтылған шарттардың бәріне жауап беріп тұрған жоқ па?!
Жалпы, Махамбет шығармаларының бәрі дерлік толғау түрінде болып келеді. “Арғымақтың баласы”, “Аймақ көл”, “Аспандағы бозторғай”, “Ұл туса”, “Пыр-пырлап ұшқан қасқалдақ”, “Жалғыздық та” – дидактикалық-философиялық тұрғыдағы шешендік толғаулар. “Бұлар шешендік сөз, шешендік толғау өлеңдер сияқты белгілі бір формалармен ғана келіп отырады. Сол сияқты бұлардың лексикасы да бір топтағы сөздер, ал өлеңге обьекті болған нәрсе табиғат құбылыстарына тән шарттылық, заңдылық” /28/. Тіпті, бір өлеңін Махамбет “Толғау” деп атаған ғой. Оның себебі де түсінікті. Ақын жырлары күрес үстінде, қан майданда жорықта жазылған. Толғай-толғай атпаса, садақтың оғы да діттеген нысанасына не жетпей, не тимей қалары анық. Шамырқанбай, шаттанбай, күйінбей, сүйінбей, ашу-ызаға булықпай, шабытсызайтылғанжыр дахалық жүрегіне жетпесі шындық. Махамбет туындылары оның өзегін жарып шыққан өшпес, өмірлі, өжет жырлар. Олардың бір жолы қылыш, бір жолы найза, бір жолы мылтық, бір жолы шоқпар, бір жолы жай оғындай, бір жолы Махамбеттің “Ұл туса” деген толғауындағы:
Күнқақты ердің астында 
Көп жүгіретін күлік бар.
Көн садақтың ішінде 
Көбе бұзар жебе бар, –
өзі жырлаған көбе бұзар көн садақтың жебесіндей. Осы “Ұл туса” былайша жалғасады:
Қарайғанның, жігіттер,
Бәрін кісі демеңіз,
Көпе-күндіз тайраңдап,
Түзге шықпас ерлер бар.
Тауда болар тарғыл тас,
Тарықса шығар көзден жас.
Ордалыға көз салма,
Оғы қалса, жоғалмас.
Топтан озған тарлан боз,
Турасынан айырылса,
Тасты басып тұра алмас.
Асылдан болат ұл туса,
Екі жақ болып тұрғанда,
Егескен жерде шарт кетер.
Жауырынынан өтін алса да 
Жамандарға жалынбас!
Алғашқы жолдарда мал-мүлкіне байланып үйлерінен шыға алмай, әліптің артын бағып ереуілшілерге қосылмай отырған “үйкүшіктерді” түйреп намысын жаныса, одан кейінгі жолдарда күреске үндейді: “Ордалыға көз салсаң, оғы қалса, жоғалмас” дегенде ақынға көпшілік жерде ештеңе жоғалмайды, қалың қол керек, “қалың қолды жау ала алмайды” дегенді мегзейді. “Ұл туса” деген аты айтып тұрғандай, асылдан ел қамын жер ұл туды ма” деп жігіттерге жігер беріп, кеуделеріне намыс отын жағады. Сөйтеді де ‘ “асылдан болат ұл туса, егескен жерде шыдап тұра алмайтынын, шарт кетіп, тіпті жауырынынан (ішінен, не бүйірінен, не қабырғасынан емес!) өтін алса да, жамандарға жалынбайтынын” айтып елді мәрттікке, батырлыққа шақырады.
Толғаудың характерінен, “Екі жақ болып тұрғанда” деген жолдарынан біз Ішкі Ордадағы халықтың екі топқа бөлініп, бір-бірімен алыса алмай тұрған мезгілі - 1836 жыл екенін аңғарамыз.
“Туған ұлдан не пайда?” толғауы да осы кезеңде шыққан.  “Туған ұлдан не пайда, қолына найза алмаса”, “Алаштың байлығынан не пайда, Тарығып келген ерлерге қайыры оның болмаса?!”, “Алтын тақты хандардың Хандығынан не пайда, Қаріп - пенен қасірге туралық ісі болмаса?!”
Махамбет “не пайда?” деген риторикалық тіркесті қайталау арқылы өзінің өмірден түйген дидактикалық-философиялық пайымдауларын жеткізеді. Бұл риторикалық сұраумен келетін эпифоралық қайталаулар патриоттық толғауға әсер, күш беріп, ойын жаңартуға да, дамытуға да септігін тигізіп түр. Ақын ел намыс- жігерін жанып, майданға, ерлікке шақырады. Толғауда нақыл, тапқырлық, шешендік сөзге жүйріктік басым. Осы 1836 жылы дүниеге келген “Арғымақ, сені сақтадым” толғауында жауынгер ақын:
Арғымақ, сені сақтадым,
Құлағың сенің серек деп, – дейді. 
Олай дейтіні, жаугершілік заманда, дәлірек айтқанда Исатай, Махамбет көтерілісі кезінде бастарына қауіп-қатер төнген шақта құтылып кету қамымен батырлар ешкімге көрсетпей сезімтал да жүйрік, ұшқыр ат ұстаған. Оны ереуіл кезінде мінетін болғандықтан “ереуіл ат” деп атапты.
Бұл сөз туралы мерзімді баспасөз беттерінде әдебиетшілердің, ғалымдардың, ақын-жазушылардың, қарапайым оқырмандардың біраз материалдары жарық көрді. Олардың бірі “ерулі” десе, бірі “ереулі” енді біреулері “ереуіл” десті. Ақыр соңында академик Зейнолла Қабдолов: “Ереуіл” деп дәлелдей келіп: “Қысқасы солай, “ереулі” де емес, “еруліде емес,” “ереуіл” /29/, -деп оған нүкте қойған болатын.
Осы пікірді ғалым Қабиболла Сыдиықов та қолдап: “Ереуіл аты – өзге кезде жүген, құрық салмайтын, арнайы соғыс, шайқаста ғана батырлар мінетін ат. Мұндай жортуыл-жорыққа мініске шыдамды, әрі жүйрік, жүргіш, әрі мықты қазанаттар мен тұлпарлар батырлардың бәрінде де болған. Махамбеттің 1912 жылы Қазан қаласында жарық көрген “Шайыр” жинағында “Ереулі ат-мінбей сақталған ат” деуінің мәнісі де тек жорыққа мінетін ат деген мағына береді. Оны қисық ойлап, қия тартудың жөні жоқ” /30/, -деп тұжырымды айтқан.
Исатайда осындай екі ат болған. Оның бірі Ақтабан, кәдімгі Тастөбе қырғынында санына оқ тиетін қазанаты, екіншісі – Көгілдір, өте ұшқыр, атылған жебедей зулайтын тұлпар. Батырдың осынау екі арғымағына арнап Махамбет “Мінгені Исатайдың Ақтабан-ай” деген өлең де шығарған:
Мінгені Исатайдың Ақтабаны-ай,
Сүт беріп, сұлы беріп баптағаны-ай.
Зеңбірек үш атқанда дарымады,
Құдайдың, міне қара, сақтағаны-ай
Мінгені Исатайдың Көгілдірді-ай,
Әскерін Барша қүмға төгілдірді-ай.
Мыңды алған бірді беріп ақтабанды,
Жыландай белге соққан бүгілдірді-ай.
Баласы Исатайдың Жақия-ды,
Жақия жауды көрсе ақияды.
Түлейді түнде жортқан жолбарыстай
Алдырдым қабыланымды қапияда-ай!
(1838)
“Зеңбірек үш атқанда дарымады, құдайдың, міне қара, сақтағаны-ай, мінгені Исатайдың Көгілдірді-ай, әскерін Барша құмға төгілдірді-ай” дегенде, ақын Ақбұлақтағы ақырғы шайқаста болған оқиғаны айтып отыр. Егер тарихи шындыққа жүгінер болсақ, бүл А.Ф.Рязановтың “Исатай Тайманұлы” деген еңбегіндегі “Геке өз отрядына бірнеше рет граната лақтыруға бұйрық берген бойда, біреуі Исатай жігіттерінің қақ ортасына жетіп жарылды да, екеуін аттан жұлып түсірді, бірнешеуі ауыр жарақат алды. Соған қарамастан, қалғандары жан-жаққа ыдырап сейіле тұрса да, алға ұмтылумен болды” /31/ деген жолдарға дәлме-дәл келеді. Мұны филология ғылымдарының докторы, профессор Жұмат Тілепов те: “...зеңбірек үш атқанда дарымады” деп Исатай сарбаздарын шабуылға алып шығуы кезінде зеңбіректерден қанша доп атылғанына дейін айтатыны – сол айқас картинасының нақты көрінісі. Ал бүл нақтылық сол айқас туралы Гекенің және тағы басқалардың рапортында да, кейін осы оқиға жайлы дастан жазған Ы.Шөреков туындысыңда да айтылмай қалған, бірақ болған факті еді. Ақын мұрасының тарихилық бағасын арттыра түсетін де осындай шынайы шындық сәулесі екендігі даусыз” /32/, -деп нақтылап көрсеткен.
Бұл өлеңнің Исатай оққа ұшқаннан кейін шыққанын “Алдырдым қабыланымды қапияда-ай!” деген жолынан шамалауға болады.
“Мыңды алған бірді беріп ақтабанды, Жылаңдай белге соққан бүгілдірді-ай” – дейтіні, Көгілдір - Исатай ереуілге деп әдейі сырт көзден жасырып мініп жүрген ұшқыр аты. Осыны білетін орыс әскері Қиыл қырғынында Исатайды тірілей қолға түсіру үшін өзін емес, оның астындағы атын атып құлатқан.
“...халықтың сөз өнерінде жылқы малының сүйкімді бейнесі айрықша орын алады. Жұртшылық жылқының жасын: құлын, тай, құнан, дөнен, бесті деп бөлсе, аттың түсін: “Алдыңғы ат баран емес, қылаң дейді” (Ақан сері) -деп ажыратып отырған. Екіншіден, аузымен құс тістеген тұлпардың сұлу мүсіні, сын-сипаты, желіс- шабысы т.б. қасиет-ерекшеліктері халық шығармашылығындаәртүрлі теңеу-баламалармен өрнектеліп, көп астасулар туғызады” /33/.
Өйткені ат – батырдың пырағы, қысылған мезетте құтқарушысы, қуған кезде жеткізушісі, айқасқа түскен шақта айбыны, қайратына қайрат қосып, иесінің әр қимылына сай қимыл жасап, тебінгенде қаймықпай жауға ұмтылып, керек кезде жалтара да білетін есті серігі, баға жетпес керемет қазынасы.
“Ереуіл” – “еруліден” де, “ереуліден” де қуатты сөз. Махамбет сөз қуатына, құдіретіне айрықша мән берген. Әсіресе, синоним сөздерді таңдап, талғап орнымен қолдана білген. “Мен Махамбет өлеңін “ереулі” де, “ерулі” де емес, “Ереуіл атқа ер салмай, Егеулі найза қолға алмай” – деп оқығанмын, -деп жазады қазақтың белгілі талантты ақыны, Қазақстан Мемлекеттік сыйлығының лауреаты, филология ғылымдарының докторы Әбділдә Тәжібаев. – Бүгін де солай оқимын. “Ереуіл” – біздің ең бір қуатты, мәні айқын сөздеріміздің бірі. Газет-журналдарымыз әлемнің әр бүрышында көтеріліске шыққан, демонстрация жасаған жұмысшыларды “ереуіл жасаушылар немесе ереуілшілер” деп жазып жүр. Оған жұрттың бәрі түсінеді. Жарауы жеткен жүйрікті көрген сырт көз: “Жануар елеңдеп тұр екен” дейді. Өзіміз де: “Жануардың ереуілдеп тұрғанын қарашы” деп шиыршық атып, көкпарға, додаға кіруді тіленіп тұрған желдіаяқтарға талай айтқанбыз.
Содан болар, Махамбет өлеңін оқи бастағаннан-ақ маған ереуілші батыр мен ереуіл ат бір бүтін дүниедей көрінеді де тұрады... Қос атпен шабатын қуғыншылар, хабаршылар туралы біз де естігенбіз. Ал бірақ майданға кіретін батырлардың жылқышыға ұқсап ат жетектеп жүруі тіпті көкейге де, көңілге де қонбайды. Сол сияқты, ұлы ақынның жырына да “ерулі” мен “ереуліден” гөрі “ереуіл” үйлесетін тәрізді” /34/.
Мұхтар Әуезов те “Ереуіл атқа ер салмай” /26, 268-269 б./, - деп, тайға таңба басқандай етіп жазып кетіпті. Олай болса, “Ереуіл” деп алғанымыз дұрыс.
Махамбет жырларында малға байланысты “Ереуіл атқа ер салмай”, “Арғымақ, сені сақтадым”, “Арғымақтың баласы”, “Жүйрік аттың белгісі”, “Қас түлектен туған қатепті қара нар керек біздің бұл іске”, “Маң-маң басқан сары атан маңғыстап шығар өріске”, “Арғымақ жақсы ат мініп”, “Ат маңдайын тура қойсақ” ‘деген сияқты жолдар жиі ұшырасады. Бұдан да біз сол  заманның салт-дәстүрін, малға деген көзқарасын, әсіресе ат пен түйені – жүйріктік пен күштілікті төзімділікті аса қадірлеген этностың ұлттық психологиясын аңғарамыз. Ақын мал мен жан қасиетін бір- бірімен қабыстыра халықтық мақал үлгілес афоризмдерді шебер қолдана отырып, ерекше әсерлі жыр толғайды:
Арғымақтан туған қазанат,
Шабуыл салса нанғысыз.
Қазанаттан туған қаз мойын 
Күніне көз көрім жер шалғысыз,
Айырдан туған жампоз бар,
Нарға жүгін салғысыз.
Аруанадан туған мая бар,
Асылын айуан десе нанғысыз.
Жаманнан туған жақсы бар,
Атасын айтса нанғысыз.
Жақсыдан туған жаман бар,
Күндердің күні болғаңда,
Жарамды бір теріге алғысыз.
												(“Тайманның ұлы Исатай”) 

.
Арғымақтың баласы
Аз оттар да көп жусар
Талаудан татқан дәні бар.
Азамат ердің баласы
Аз ұйықтар да көп жортар –
Дұшпанға кеткен ары мен
Барымтаға түскен малы бар,–

деген. “Азамат ердің баласы” аталатын өлеңі де 1836 жылы айтылған. “Арғымақ, сені сақтадым” толғауымен тамырлас, үндес.
Нарын құмында бұрыннан болып тұратын барымта, ру мен ру арасындағы қақтығыс Ішкі Орда бір-біріне қарсы екі топқа бөліне бастағаннан-ақ ушыға түсті.
Қазақтың ұлан-ғайыр даласының өзі - тарих. Тіл бітсе Нарын құмының шертер сыры да таусылмақ емес. Сол құм Нарыннан – “құланнан басқа ел таппай, қонарына жер таппай, маңқиған сары даладан” момын қазақтың мінез-қүлқы қылаң береді. Махамбет соны “маң-маң басқан сары атан” деп бірде жандыға, “маңқиған сары даладан” деп бірде жансызға балай отырып, оқушысына анық та дәл жеткізеді. “Тарығып келген ерлерге қайыры оның болмаса”, “Алаштың байлығынан не пайда?!” Жер бедері мен кеңдігі, мол ашып, ащы шындықты айтып сөйлеп кеткен. Көз алдына сол “маңқиған сары даланы” үркітіп қонып жатқан ел елестейді, отарлау саясаты еске түседі. Іштей “шынында да, “Алаштың байлығынан не пайда, жерінің кеңдігінен не пайда?“Азаматтық, қоғамдық, әлеуметтік көркем тұжырым жалаң публицистикалық шолу дидактикалық толғаумен әсте терең ашылмақ емес, қайткен күнде де поэтикалық бейне, тұлғалы образ, сөз суретінің құдіреті бірінші қатарда, дәлірек айтқанда, ақындық сезім, қаламгерлік идея өзара ажырамас диалектикалық тұтастықтағы шабыттан туса керек” /35/. Махамбет жырлары, міне, осындай ішкі психологиялық тебіреністен, кейде күйзелістен, биік сана мен дүниетанымнан, шабыттан туған дүниелер. Ақын, әсіресе, өмірлік шындық пен көркем шындықты бір-бірімен астастыра беруге шебер. Бұл шеберлігі ақынды халыққа жақындата түседі. Өйткені Махамбет өмірде болған оқиғаға өзінің субъективті көзқарасын, пікірін сақтай отырып, оны объективті шындыққа ұластырады. Яғни, өмірлік шындық пен көркем шындықты тамырластырып, маңыздылығы мен құндылығын жинақтай, тыңдаушысына бейнелей, өрнектей, әсерлей жеткізеді. Бұлар Хан маңайындағылардың ауылын шауып, мал-мүлкін тартып әкету әдетке айналғандай еді. Ол туралы тарихи құжаттар да жоқ емес.
Махамбет Өтемісұлы: 
Орал әскерінің әскери атаманы Василий Осипович Покатиловке 1836 жылдың 12 желтоқсанында “Беріш руы жайық тайпасының ішінде Аталынмыш Айбас балалары дегендер Төлеген Тыныштықұлы бас болып жиналып, қару-жарақтарымен жетпіс- сексен кісі аулымызға келіп, өзіміз үйімізде жоқтығында, аулымызды шауып, мал және қазына ақшаларымызды алып, бірнеше кісілерімізді жарақатты қылып, өлтірмек қасында тұр. Не себепті және не тарихы екендігін біле алмаймыз... (Одан әрі барымталап алып кеткен мал-мүліктің тізімі, бағасы беріледі-К.М.) /7, 368 п./, -деп жазса, Исатай Тайманұлының 1837 жылғы қыркүйектің он бірінде жазған арызында: “Бұл күнде Қарауылқожа Бабажанұлы малымызды шауып, бірнеше кісілерімізді ұстап алып, халқымызды бүлдіріп, елімізді ойран қылмаққа бірнеше кісілерімен жау қаруларын асынып, малымызды тартып алып, кісілерімізге азап үйірмектігін ойлап сізге пікір білдірмекпіз. Жоғары үлкен хакімдерден әмір-пәрмендер келгені дұрысдүр деп ойлаймыз. Өйткені біздер патша ағзам хұзіретінің инабатты құлдарымыз деп ант бергеміз. Бұндайын азап үйіріп, кісілерді ұстап, мал-хайуанаттарын тартып алудан бас тартса керек еді, қолында әмір болса да. О сол заманнан осы уақытқа шейін тыю болмай тұр. Біздер бұл күнде бұндайын қайғы-қасіреттермен еліміздің бүліншілігінен бара алмай зәрер болып, қайғы қыламын...” /7, 410 п./, -деп көрсетілген. Осы секілді Исатай Тайманұлының Орынбор әскери губернаторы генерал-лейтенант Василий Алексеевич Перовский мен Орал әскерінің әскери атаманы генерал-майор Василий Осипович Покатиловке кейінгі 1837, тамыз, 18 қыркүйек, 19 маусым айларында жазған арыздарында да Хан маңайындағылардың шапқыны, озбырлығы, барымташылдығы айтылады. Махамбет “Азамат ердің баласы болсаң, аз ұйықта, жорыққа шық “дұшпаныңа кеткен кегің мен малың бар, кек қайтар!” дегенді мегзейді, қарап жатпауға, күреске үндейді. 
Махамбеттің«Мен едім», «Жайықтың бойы көк шалғын» деп аталатын өлеңдері 1837 жылы жазылғанын академик Қажым Жұмалиев “Бұл өлеңдердің екеуі  Махамбеттің Назар, Шүрен елдерінде аз жолдастарымен қашып жүрген кезінде шығарған өлеңдері,- деп көрсеткен,- ізін баққан жаулары алды-артын бірдей орап , сырттан қарауыл қойып, іштен жаншы салып, қай торға шырмап, қай қазаққа арандататыны алмағайып кездердегі өлең. Әйтсе де, мұнда сары уайымға салынып, өмірден түңілушілік (пессимизм) сарын жоқ. Ақын болашаққа нық сенеді, ашық күреске үңдеп, күрес идеясын ол әлі де бірінші орынға қояды” /12, 97 б./.
“Мен едім ” деген өлеңінде де ақын төмендемейді:
Боз ағаштан биік мен едім,
Бұлтқа жетпей шарт сынбан.
Ел құтқарар ер едім,
Жандаспай ақыры бір тынбан,-
деп қайта күш көрсетіп, кек қайтаратынын ашық айтады.
Осы сарындас “Мұңайма” да сол кезде айтылған:
Ханның ісі қатайды,
Азамат ерден мал тайды.
Қанды көбе киініп,
Бір аллаға сиынып,
Үрандап жауға тигенде,
Кім жеңері талай-ды 
Жолдастарым, мұңайма!
(“Мұңайма”, 1837.)
“Бұл туынды мына жайларды: ел шетіне жаудың келгенін, яғни жоғарыдағы әскерлердің хабарынан бұлардың құлағдарлығын, “ханның ісі қатайып” не болса да аянбауға бекінгенін байқауға болады. Сондықтан да осының бәрін біліп отырған ақын көтерілісшілерді айқасқа үндейтін жыр тудырған. Демек бұл шығарманы 2-10 ноябрь аралығында шығарылған деп есептеуге негіз бар” /32, 328 б./.
Енді бірде ол:
Палуан жолбарыс секілді,
Алысқанда алып ұрған білегім.
Қамалаған жаудан қайтпаған,
Қайнаған қара болаттай,
Қарсы біткен жүрегім.
Ертеден кешке дейін зарласам,
Бермей ме екен құдайым 
Біздей тарыққан ердің тілегін?-
(1837)
дейді.

“Жәдінің (желтоқсанның - К.М.) он екінші жаңасынан он үшінші жаңасына қараған түні таң алдында іріктеп таңдап алған қырық жолдасымен қасында қатын-балалары бар Жайықтың бойындағы Жаманқала деген қорғанның түбінен келіп Исатай Жайықтан өтеді. Қорғанның әскері біліп қалып өткізбеймін десе де қолынан келмейді. Исатай, Махамбет қырық жігітпен әскерді тоқтатып тұрып, бала-шаға мен көшті бұрын өткізеді. Күн суық, боран екен. Бұрын кеткен көші адасып кетіп, жәдінің он төртінші күні Исатайды қорыған Баймағамбеттің қолына түседі... Көштен адасып далаға қонып, ашығып, тоңып ертеңгі күні қар астынан тұрғанда ғой Исатайдың: “Қазақ ел болам десе: шәй ішпесін, құс төсек төсенбесін, қималы етік кимесін” деп қазаққа сәлем айтатыны. Исатайдың сөзіне “Ереулі атқа ер салмай” деген таңданарлық ғажап өлеңін айтып Махамбет батырдың жауап беретіні де сол күні ғой” /14, 64-65 б./.
Махамбет кішіреймейді, іштегі мұңын, қиналыс сезімін білдірмей, “Қайнаған қара болаттай, қарсы біткен жүрегім” деп қуат-күшін айтып қатаяды, маңайындағыларды қатайтады.
“Ертеден кешке дейін зарласам, бермей ме екен құдайым, біздей тарыққан ердің тілегін?” дегенде, мұнда тарығушылық жоқ, бастаған мақсатқа қайткенде де жетемін деген бекем ердің арман- тілегі жеңіске, үмітке, мақсатты іске тұла бойы тілегімен берілген адамның қапалы көңілі, құсалығы сезіледі.
Қималы етік деп кебіс-мәсіні айтқан. Сол уақытта Махамбет батыр осы “Ереуіл атқа ер салмай” өлеңімен жолдастарын жұбатқан:
Ереуіл атқа ер салмай,
Егеулі найза қолға алмай,
Еңку-еңку жер шалмай,
Қоңыр салқын төске алмай...
Тебінгі теріс тағынбай,
Темірқазық жастанбай,
Қу толағай бастанбай,
Ерлердің ісі бітер ме?!
(1837)
Бұл өлеңнің 1837 жылғы қазан айында болған жеңілістен кейін желтоқсанның 12 күні шыққанын Қажым Жұмалиев те: “Жайықтан өткеннен кейін боран үдетіп кетеді де, ел таба алмай, батырлар далаға түнейді. Әрі боран, әрі суық аяз, басқа пана, ішерге ас жоқ, өздері талай айлар бойы қуғында жүрген адамдар, түні бойы қар жамылып, мұз төсеніп ұйқысыз шығады. Іштерінен кейбіреулер әлсіздік білдіреді. Күрестің болашағы бұлдыр, келешегі үмітсіз көрініп, осы іске неге кірістіктің гөй-гөйін тартады. Осындай сары уайымға салынушылардың бетін қайтару үтттін Махамбет “Ереуіл атқа ер салмай” өлеңін сол жерде шығарыпты деседі” /50, 320-321 б./.
“Жабығу” да сол кезде туғанын:
Күн жадына қарасам,
Жедінің оны құралай.
Аспанды борай қар жауып,
Аштырмайды көзімді,
Қақтырмайды кірпікті,
Соғады боран сабалай.
Халық үшін қанды төгем деп,
Қараны ханға теңеп берем деп,
Ол мақсатқа жете алмай,
Дегенімді ете алмай,
Қор болдым-ау, шырақ-ай! деп өлеңнің өзі-ақ айтып тұрған жоқ па?!
Исатай, Махамбеттер Жайықтан өткенімен де қуғын-сүргін бәсеңдемей, Баймағамбет жасағымен өкшелеп қуумен болады. Алайда халық қос батырды құрақ ұшып қарсы алып, қонақ етсе, Баймағамбет жасағына дұрыс жөн сілтемей, адастыру жағын ойластырады. Немесе қасындағы орыс-казак әскербасыларына арақ беріп, мас қылып тастап отырады. Көтерісшілердің аздаған тобы қолға түскенімен, көбісі ұстатпай кетеді.
Жайықтан қайта өтіп, ата қонысқа оралған бетте Исатай- Махамбеттерге Қаратоқай, Есенқұл Беріш ауылдарының үстімен өтуге тура келеді. Қолы ашық  ақжарқын ,елге сыйлы адам екенін білген көтеріліс басшылары Бабат ауылына бұрылып , қонақ болады. Бабат бұларды құшақ жая қарсы алып, сый-сияпатын жасап аттандырады. Махамбет Төлеген жыраумен осы жерде кездесіп , екеуі түні бойы кезек-кезек жыр толғайды.
Қажым Жұмалиев “Қазақ эпосы мен әдебиет тарихының мәселелері” деген еңбегінде: “... ақыры 1837 жылдың қысында оларға Жайықтың арғы бетінен бергі бетіне өтуге тура келді,-деп жазады,- Қол әбден ыдырап , Исатай, Махамбеттің қасында 40 шамалы адам ғана қалды. 3 мың жарымдай көтерісшілерден 40 адамның қалуының өзі-ақ олардың қандай сәтсіздіккеұшырағандығын айқын көрсетеді. Бұлар сегіз айдай айнала қамаған қуғында болады. Жайықтың бетіне мұз қатқасын қыстыгүні өтті. Талай қиыншылықты бастарынан кешіреді. Бүл әркімге әртүрлі әсер етеді. Кейбіреулер қатты мойып та қалады. Сол қиыншылыққа төзе білген адамның бірі Махамбет болады ” /50, 236 б./.
Төлеген керемет жыршы, ақпа-төкпе ақын болса да “Махамбет батыр секілді қайрат беріп сөз айта” қоймайды. Махамбет болса , отты өлеңдерін ағылтады, алғаш өзін таныстырып. “Менің атым- Махамбет”, одан кейін Исатай ағасын таныстырып. “Исатай деген ағам бар” деген толғауларын айтады.
Әрине, мұндай өлеңдер тыңдаушысының делебесін қоздырып, зығырданын қайнатады, күреске–бітіспес айқасқа бастайды. Сондықтан да Ығылман Шөреков “Исатай-Махамбет” поэмасында “Махамбет сынды батырдың қайрат айтқан сөзінен жабыққан ерлер пайда алды” /27, 74 б./ десе, Қажым Жұмалиев “Қазақ эпосы мен әдебиет тарихының мәселелері” атты зерттеу еңбегінде “Махамбет сондай тар кезеңнің өзінде де уайымнан аулақ болды” /50, 236 б./, - дейді.
Махамбет “Адыра қалған Нарынның” деп аталатын толғауын да сонда шығарған.
Нарында қарынның қамын ойлаған адамға “бас пайданың бәрі бар”, бірақ Махамбет аңсаған азаттық жоқ! Ақынның жатса-тұрса ойлары елдің ата менен ананың, іні менен ағаның, қатын менен баланың, қарындас халқының қамы. Олардың бәрі “Алақандай Нарында” - тар қыспақта. Нарын кең–байтақ болғанымен, Хан көңілі, хан маңайындағылардың пейілі тар. Сондықтан да бейнелеп ойлайтын Махамбет ақын бұл жырында кеңшілік кезді суреттеген өлеңінде “Ен Нарында жүргенде талма талтүс шағында тай жеген тарлан бөрі едік” деп Нарынның кеңдігін айтса, енді оны “алақандай Нарыңда” деп кішірейтіп көрсетеді.
Жер - дүниенің кішкене көзге, бүкіл әлемнің көңілге сыйып кететіні тәрізді, қасиетті де қастерлі, асыл да аяулы, дүниеде ештеңеге теңгермес, айырбастамас ата-анасының, бала-шағасының, қарындас халқының, іні мен ағаның сол “алақандай Нарынға” қалай сыйып отырғанына таң қала қарайды. Өлеңде терең мағына, философиялық ой жатыр.
Махамбеттің Нұрсұлтанды айтпай, Махмұтты есіне алуының себебі – Тастөбе қырғынынан кейін көтерісшілер ауылының тас- талқаны шыққан, Махмұт сонда еді. Ал Нұрсұлтан көтерілісті қолдамай, хан қолтығында отырған нағашыларының қолында қауіп- қатерсіз жерде болатын.
Тастөбедегі Исатай-Махамбеттердің подполковник Геке мен Жәңгір хан бастаған жазалаушылар отрядымен соғысы – тарихи шындық. Бұл Махамбеттің “Соғыс” аталатын толғауында әдемі көрініс тапқан.
А.Ф.Рязанов: “Он бесінші қарашада, таң алдында, Гекенің отряды Тастөбе деген жерде келіп тоқтады. Адамдары суықтан тоңған, бойларын жылытуы керек еді. Кенеттен олар өздерінен төрт- бес шақырымдай жерден атты жігіттерді көрді” /19, 71 б./, -деп жазса, Махамбет:
Жау қарасы көрінді,
Жиылған әскер білінді...
Таң ағарып атқан соң, – 
деп суреттейді. Яғни екі жақ бір-бірін көргенін айтады.
А.Ф.Рязанов: “Подполковник Геке зеңбіректен оқ жаудыруға бұйырды. Исатайға жіберген алғашқы доп оның жігіттері тобына түсті, бірақ, ешкімге дарымады. Осыдан соң, Исатай Гекке отрядына лап қойды. Шабуыл сондай шапшаң, әрі тосыннан болды, казактар сасып, не істерін білмей қалды” /19, 71 б./, -десе, Махамбет:
Толғай-толғай оқ атқан,
Он екі түтам жай тартқан,
Қабырғасын қақыратқан,
Тебінгісін тесе атқан,
Тізгінінен кесе атқан,
Біздің қайсар батырдың
 Жүрегін сөйтіп оятқан.
Әскердің алды бөгелді,
Қырдан ойға төгілді.
Орыс добын үш атты,
Доптың үні шыққанда,
Сонда батыр жөнелді, -
дейді.
А.Ф.Рязанов: “Исатайдың алпыстан астам сарбазы өлім құшты. Бірақ, басты адамдардан орыс қолына түскендері жоқ.
Исатайдың өзі қолынан жараланса да, шауып келе жатып басқа атқа ауысып мініп, қуғыннан құтылып кетті.
Ұрыс үстінде Исатайдың 20 жасар ұлы Жақия оққа ұшты. Орыстар жағынан үш казак өлді” /19, 71 б./, -десе,
Махамбет:
Жетім-жесір көп қалды,
Хан әскері кенелді, - деп өлім-жітімнің көп болғанын екі жолмен жеткізген.
Сонымен бірге осы толғауда аты аталатын Байбақты Жүніс – Байбақты руының старшинасы Жүніс Жантелиннің Исатай-Махамбеттерге “Дем болып қосылуға” деген ізгі-ниет білдіруі де өмірде болған жайт.
Махамбеттің осы “Соғыс” атты өлеңінде:“Ерсары мененҚалдыбай екі арыстан тең өлді” деген жолдар бар. Осы екі жол Исатай-Махамбет көтерілісіне қатысып, Тастөбедегі шайқасты өз көзімен көрген Шернияз Жарылғасұлының “Исатай мен Науша батыр туралы” деген өлеңінде де кездеседі:
Ұзамай-ақ ұрыстан 
Ырсалды мен Қалдыбай,
Екі батыр тең өлді-ай... /53/.
Бұл жерде, бірақ, Шернияз Ерсарыны Ырсалды деп жазған.
Ерсары, Ырысалды, Рысалды бір адам – Рысалды Күсіпұлы деп ойлаймыз. Руы – Жайық Беріш, Жарылғас атасы. Өйткені, Ығылман Шөреков “Исатай, Махамбет” дастанында да Рысалды - Ер Сары болып жүр.
Қалдыбай – Қалдыбай Қосаяқұлы.
Махамбет пен Ығылман Қалдыбайды неге өлді дейді?
А.Ф.Рязанов Сарт, Өтеміс, Қалдыбайлардың 24 қарашада “үйлерден шыға қашып, тұтқын болудан құтылып кеткенін” /31, 128 б./ айтады. Енді бірде өз жазғанына өзі қайшы келіп, “Қабыланбай Қалдыбаевтың отбасылары да тура өзі секілді әрі белсенді, әрі батырға шын берілген серіктестерінің бірі болатын. Соғыста түгелге жуық қырылды деуге болады: әкесі 23 қарашада Истомин Исатайды қуалап жүрген кезде өлді де, екі інісі – Смағұл мен тағы біреуі қолға түсіп, азаппен өлтірілді” /31, 131 б./, -дейді. Сонымен қоса А.Ф.Рязанов Қалдыбайды Иманбайдың баласы етіп, Қалдыбай Иманбаев /31, 126 б./ -деп көрсетеді. Шындығында Иманбай Қалдыбайдың баласы. Қалдыбай - Қалдыбай Қосаяқұлы болуы керек. Руы – Ысқақ, Қараораз атасы. Қалдыбайдан Иманбай, Смағұл, Қабыланбай, Жапалақ, Қали туады. Олар да 1836 жылдан көтеріліске қатысып, Ішкі Ордадағы көтеріліс жеңіліске ұшырағанға дейін барлық дерлік елеулі оқиғалар мен жорықтарда Исатай- Махамбеттермен бірге болған. Оны АФ.Рязановтың да,В.Ф.Шахматовтың да Исатай Тайманов көтерілісі жайында жазған кітаптарын оқығанда аңғару қиын емес.
Дәл қай күні екені белгісіз, Қалдыбайдың 1837 жылы “Исатайды қуып келген Истомин отрядімен соғысқанда қаза болып, Смағүл, Қабыланбай деген екі баласының қолға түскені” /50, 20 б./ тарихи шындық. Махамбеттің де, Ығылманның да бір жерден шығып Қалдыбайды өлді деуі, көркемдік шешім бе деп ойлаймыз.
Өйткені Махамбет Исатай атынан айтқан “Әй, Махамбет, жолдасым” толғауында да:
Қабыланбай мен Қалдыбай,
Рысалы, Кебек жолдасым,
Жаудан өлді жолбарысым.., -
дейді.
Шындығында Қабыланбай жау қолынан қаза таппағанын Жұмат Тілепов дәлелдеп, тайға таңба басқандай анық етіп жеткізген. /32, 331 б./.
Толғауда аттары аталған Қабыланбай Қалдыбайдың ұлы, Рысалды – Рысалы (Ер Сары) Кәсіпұлы, Руы – Жайық Беріш, Жарылғас атасы. Кебек – Кебек Жәнібекұлы.
Ақ Кете, Айдар бөлімі Құдайберген елге сыйлы атақты бабалардың бірі болған. Тайсойған төңірегінде оның сөзін тыңдамай, аяқ асты ететін адам жоқ екен. Оның үстіне сайдың тасындай бес ұлы бар, тізесін батырса да маңайындағыларды жұмса жұдырығында, ашса алақанында ұстайтын. Осыдан хабардар Исатай, Махамбет жасағы осы беделді, батырлығымен, мергендігімен әрі жомарттылығымен аты шығып Көнсадақты Құдайберген” атанғанҚұдайберген Елемесұлының ауылына келіп түседі.
Жөн сұраса келе Исатай мен Құдайберген нағашылы-жиенді болып шығады. Құдайберген батыр жасағын құрметпен қарсы алып, арнайы бөлме беріп, жасақтарына да жағдай жасап күні-түн күтумен болады. Исатай Құдайбергенге келген мақсатын жасырмай айтады. Құдайберген де сырын жасырмай, Адай мен Кете арасындағы араздықтың тіпті қан төгіске дейін барып тұрғанын, дегенмен де ата жауы хан, төре екенін жеткізеді. Сөйтіп Исатай-Махамбеттердің қол жинауына көмектесуге сөз береді. Махамбеттің “Еменнің түбі – сары бал” аталатын жыры осы кезде туғанға ұқсайды. Оған себеп, біріншіден, 1838 жылғы сол бір уақиғаға, яғни, көтерілісшілердің қол жинап жүрген кезіне өлең мінезі келеді. Ақын “Еменнің түбі - сары бал, еріскен көңіл – бәрі бал” десе, Құдайберген сияқты сыйлы да, жанына жақын тұтатын адаммен кездескен сәтте бір- біріне деген көңілі айтылып тұр. Екіншіден, “Қасыма ерген, жолдастар, антыңды бұзып айрылма, зейініңді бермен сал” деуіне қарағанда, қасында жолдастары болғаны тайға таңба басқандай анық көрініп түр. Жолдастарын бірлікке, ерлікке үндейді, ант бұзбауға шақырады. Үшіншіден, “Жеке шығып елімнен” деген жолдан оның басқа елді мекенде жүргенін аңғару да қиын емес.

Жапанға біткен бәйтерек,
Жапырағын байқасаң,
Жайқалмағы желденді,
Түбіндегі балаусасы белденді.
Хан, төренің кешігіп,
Кідірмегі елденді.
Кешіп өтпек сайданды,
Шығыны бөлмек байданды,
Ақ киіктің орытып,
Жүгірмегі майданды, –
Батыр болмақ ойданды,
Айғайласып жауға ти,
Тәңірім білер, жігіттер,
Ажалымыз қайданды? –
(1838)
деген жолдардан ақынның әрі көмек сұрай, әрі күреске үндей барғаны байқалады. “Толықсып толғау толғасам, іштегі қызғын басылды-ау” дейді автор. Бұл Құдайберген “ел күреске шығады” дегеннен кейінгі ақын еңсесінің көтерілуі деп білеміз. Байұлы көмек беріп, халық қайта қозғалса, ақын оркиіктей орғытып арғымағын ойнатып әлі де қол бастамақ.
Сондай-ақ “Жапанға біткен жасылды-ау, момындардың басы сау, жаманды байқай қарасаң, күндердің күні болғанда, өз басына өзі жау” деген жолдардан ақынның көзі ашық, көкірегі ояулығы аңғарылады. Автор момын да, жаман да болмауға, бас сауғаламауға үгіттейді. Теңдік күреспен ғана келетінін, жуас болсаң құлдықтан құтылмайсың дегенді мегзейді.
1838 жылы 5 наурызда шекаралық комиссияның шақыруымен келген Байбақты руының қазағы Есболаев “Исатай батыр 25 жігітімен Жемге аттанып шекарадан 16 шақырым жерде жасақ жинап жатыр” деп хабарлаған. Бұған қарап олардың не істеп жатқанын біліп болу қиын еді. Тек бір ғана нәрсе айқын болатын. Исатай көшпелі руларды аралап жүріп өздеріне сенімді адамдар іздеп, халықты Ресейге және аға сұлтандарға қарсы көтерудің қамын қарастырып жатты /19, 76 б./.
Жемнен өтіп, біршама жол жүре олар елдің қарасын көреді. Жол бастаушы Құдайберген ілгері озып, “жау келді” деп дүрліккен елге Исатай мен Махамбет екенін түсіндіреді. Ауыл адамдары Исатайларды қонақ қылып, сый-құрмет көрсеткенімен, жолаушылар қонақжай елде көп аялдамай сапарларын жалғастырады. Олардың бағыты Науша батыр еді. Өйткені, Исатайлардың басына қатерлі күн туып, арттарынан қуғаншылар шыққан кезде қорған болар сенімді серік керек болатын. Байбақты руынынан шыққан Науша Қаржауұлы патшаға қарсы толқуларда белсенділік танытып, ержүректілігімен аты шыққан. Ол 1837 жылы өз жасағымен Исатайға қосылған еді.
Сөйтіп, Науша ауылына ат басын тіреген жолаушыларды ауыл құшақ жая қарсы алып, ас-сумен қамтамасыз етіп, 70 адамнан тұратын жасақ жиып берген.
Талай тартыста бірге күрескен Махамбет пен Науша сағыныса көрісіп, өткен-кеткенді еске алысып шұқыраса әңгімелеседі.
1845 жылы ақпан айында Махамбет бааласы Нұрсұлтанды Орынборға оқуға кіргізуге алып барады. Бірақ Махамбеттің баласын оқуға алу туралы жазған өтініші қабылданбайды. Қайта оның бұрыңғы істерін қайта қарап, баласын мектепке алу түгілі, өзінің Орынбордан тез кетуін талап етеді. Махамбеттің шекарадан өтіп Орынборға келуімен байланысты іс қайтадан генерал-губернаторға түсіп, оның әмірі бойынша шекара комиссиясы сұлтан-правитель Баймағамбеттен мәлімет сұрайды. Өйткені, бұл кезде Махамбет Кіші жүздің батыс бөлігінде жүрген еді. Махамбет туралы мінездемені ескі жауы – Баймағамбет Айшуақовқа беруге тура келеді. Қалай да кек алуды мақсат тұтып жүрген Баймағамбет шекара комиссиясына Махамбетті өте қауіптіжау етіп көрсетіп, басына пәле-жаланы үйіп төгеді /60, 123-124 б./
Махамбеттің «Қылыштай қиғыр алмас ем» өлеңі осы оқиғадан кейін шыққанға ұқсайды. Өйткені бұл Махамбеттің қанша «қылыштай қиғыр болса да, шарға шауып мұқалған», қанша «суарыуы қанық көк сүңгі болса да тот басқан, жалаулы найзасы майрылған» шағы еді. Әсіресе, осы өлеңдегі «Дұшпан қайта қайрылып,  тауымды менің шаққанын енді қайтып ұмытамын?!» деген жолдар ұмытыла бастаған істі қайта қозғап, пәле-жала жапқан бітіспес жауы – Баймағамбет әрекетіне дәл келеді. Баласын оқуға алмай, өзін қайта қудаласа, тауы шағылмағанда қайтеді?!
Алайда, аласармайды! Дәрменсіздігін айта отырып, «Алайда бір шендессем, ауыр жүкке кездессем, қара нардай ақ-саздауға қарсы жұлқармын», - деп ірі сөйлеп, қолдаушысы аздығын, елі мойнына жүк артып, соңына ерсе әлі де жұлқысуға бар екенін жасырмайды.
Махамбет өлеңдеріндегі тарихи шындық жайында сөз қозғағанда, оның осынау жоғарыда келтірілген ел рухын көтеріп, жігерін жаныған шар қайрақтай өлеңдерін айтпай кету орынсыз сияқты. 
Исатай, Махамбет сарбаздары да қарап жатпайды, қарымта қайырумен болады, Қарауыл қожаны және Балқы биді шабады.
Қанды кебе киініп,
Бір аллаға сиынып
Кезенген жауға кез келдік
Жалаң найза, бір атпен, -
деп, көтерлілісшілердің қару-жарақтары осал, көбі жалаң бір найзамен ғана айқасқанын, осыған байланысты отты оқ атқан жау жарағына табаңды күрес жүргізу қиынға түскенін де жасырмайды.
Махамбеттің барлық өлеңдері шындыққа  негізделген реалистік өткір поэзия /36/.   
«Наушадай ежелгі қанды көйлек жолдасымен ұшырасқан Махамбет, әргі-бергіні есіне алып, өткен-кеткенді кеңейте толғап, өзінің атақты Ұлы арман  жырын айтқан сияқты» /23, 271 б./
           (Бұл толғау Махамбеттің  «Жыр-семсер» /37, 83 б./ жинағында «Ұлы арман» деп берілген де, осы баспадан 1989 жылы шыққан «Ереуіл атқа ер салмай» /54/ деп аталатын кітабында Күн қайда? Болып жүр – К.М.)
Айналайын ақ Жайық,
Ат салмай өтер күн қайда?
Еңсесі биік боз орда
Еңкеймей кірер күн қайда?
Еділдің бойын ен жайлап, 
Шалғынға бие біз байлап
Орнықты қара сабадан,
Бозбаламен күліп-ойнап,
Қымыз ішер күн қайда?

Толғауда өткенді аңсау басым. Ақынның мойып үн-жұрғасы түсіп отырған жоқ. Ел көмектессе, «толғамалы ақ мылтықты толғап ұстап» «еңсесі биік боз ордаға еңкеймей кіріп» атой салмақ ойы бар. Жауын жеңіп ата мен аананың «ризашылықпен жайғасып, қолын алар күнді» армандайды. 
Махамбет өлендері - шындық. Өлең шығару, данышпандық ой айту бар да, оны ажарлау, құбылту, айшықтау бар. “Ақын дыбыстардың үніне зейін салмаса, бояу – суретгер тағдырына жіті үңілмесе, өлең өрімдей сұлу болып шықпақ емес” /90/. 
Ақын жырларының тартымды да әсерлі болуы ақындық тілдің көркем стилистикасына байланысты. Жыраулар поэзиясында осыстилистикалық ажарлау, құбылту, айшықтау жиі ұшырасады: Мәселен, XV ғасыр өкілі Асан қайғы:
Елбең-елбең жүгірген,
Ебелек отқа семірген,
Екі семіз қолға алып,
Ерлер жортып күн көрген,
Еділ деген қиянға
Еңкейіп келдің тар жерге.
Бірыңғай дауысты дыбыстардың қайталануы (ассонанс) жырға
көрік беріп, әсемдей, әсерлеп түр. ХХ ғасыр поэзиясының өкілі
Шалкиіз:
Жағаға жақын қонғанда,
Жайылып сулар алмас па,
Жаманға дос болғанда,
Жазымда басың қалмас па,
Жат туғанды өз еткен
Жақсының ғұмыры аз-ақ болмас па, - 
десе бірыңғай дауыссыз дыбыстардың қайталануы (аллитерация) да жырға ерекше ажар береді. Бірақ дыбыс қуалап айтайын деген ол ақындарда ой да болмағаны сөзсіз. Өлеңнің теориясына қарап жатқан, әрине, олар жоқ.
Бұл өзі құйылып жатқан табиғи талант қой. Бұлақтың өздігінен ағып жатқаны сияқты жыр дариясы да өздігінше ағып жатады. Біздер ғой, қазір, олардың шеберлігін тану үшін теорияға салып өлшейтін.
Махамбеттің осындай асыл да әсем бай тіл, ажарлау тәсілдері жырларында жиі қолданылады:
Ереуіл атқа ер салмай,
Егеулі найза қолға алмай,
Еңку-еңку жер шалмай...
Тебінгі терге шірімей,
Терлігі майдай ерімей...
Ат үстінде күн көрмей,
Ашаршылық шөл көрмей,
Арып-ашып жол көрмей...
Түн қатып жүріп, түс қашпай,
Тебінгі теріс тағынбай,
Темірқазық жастанбай...
(Ереуіл атқа ер салмай)
Құландай ащы дауыстым!
Құлжадай айбар мүйіздім!
Қырмызыдай ажарлым...
(“Тарланым”)
Арыстанымның баласы
Адағанда ел таппай,
Адасқанда жөн таппай,
Арманда қалды жас болып.
(“Жақия”)
Тізе берсек, ажарлау Махамбет өлеңдерінің барлығына тән десек те қателеспейміз.
Сөздің реңін әдеби тілмен ажарлаудың тағы бір түрі – айқындау (эпитет). “Айқындау яғни эпитет – заттың, құбылыстың айрықша сипатын, сапасын анықтайтын суретті сөз. Эпитетсіз тіпті айтарыңды анықтау, суреттеп отырған нәрсеңді нақтылау қиын /64, 222 б./.
Махамбет толғауларында да айқындау (эпитет) жиі ұшырасады:
Қоғалы көлдер,құм, сулар Кімдерге қоныс болмаған?
Саздауға біткен құба тал
Кімдерге сайғақ болмаған?!
(“Жалған дүние”)
Осы сияқты “Арқаның қызыл изені”, “Көкше мұзынан таяр ма?”, “Асыл ерге”, “Күнқақты ер”, “Көн садақтың ішінде”, “Алтын тақты”, “Ханның кірген ақ орда ”, “Жайықтың бойы көк шалғын”, “Еңсесі биік боз орда”, т.б. жолдарда да айқындау әдемі қолданылған.
Махамбет бұрынғы ақын-жыраулар қолданған эпитеттерді қайталамай, өзінше нұсқалы түр туғызды.
 “Қоғалы көл”, “құба тал”... – “Заттың, құбылыстың айрықша сипатын, сапасын” анықтап тұр емес пе?!
Өлең, жыр, толғау, термелерді ажарлаудың, әсерлілігін күшейтудің тағы бір жолы – теңеу. Бұл көркемдік тәсіл жайында Ахмет Байтұрсынов “белгісіздеу сипатты белгілі сипатқа, белгісіздеу нәрсені белгілі нәрсеге теңеп, көрнектеп, ашығырақ көрсетеміз” /4, 354 б./ десе, академик З.Қабдолов: “Мұнда суреткер заттың, құбылыстың ерекше белгілерін көрсетпей-ақ оны басқа затпен, құбылыспен салыстыра суреттейді. Сонда бұлар туралы оқырман түсінігі айқындалу үстіне тереңдейді де, өнер туындысының эстетикалық әсері күшейе түседі” /64, 224 б./,-дейді. Жалпы “осы көркемдік тәсіл ауыз әдебиетіндегі өлең сөзді еселеп, төпеп отыратын суырып салып айту дәстүріне ерте кездерден бастап-ақ орайлас дамып, қалыптасқан, кейін толысып, кең қанат жайған деп қарау дұрыс секілді” /89, 46 б./.
Жолбарыстай Жолымбет 
Құрбандыққа қол емес /53, 52 б./.
Жиембет жырау
Бұрала біткен емендей 
Қисық туған адамсың /53, 74 б./.
Үмбетей жырау
Жиырма деген жасыңыз 
Ағып жатқан бұлақтай. 
Отыз деген жасыңыз 
Жарға ойнаған лақтай.
Қырық деген жасыңыз
Ерттеп қойған құр аттай /53, 91 б./.
Бұқар жырау
Махамбет те жырға ерекше ажар, мәнді мазмұн, айрықша әсер беретін жай теңеулерді де, күрделі теңеулерді де жиі қолданған:
Керіскідей шандозым!
Құландай ащы дауыстым!
Қырмызыдай ажарлым,
Хиуадай базарлым,
Теңіздей терең ақылдым,
Тебіренбес ауыр мінездім!
(“Тарланым”)
“Тұтас түйдектер қою суреттерге құрылған. Негізгі ойға желі өзекті сөздерді аңдар мен құстар дүниесінен, шаруашылық-тұрмыс, кәсіпке қатысты атауыштардан қарбытып алған” /91/.
Қара сөзбен терілген жолдар күрделі теңеулер.
“Атқанын қардай боратып”, “Адырнасын ала өгіздей мөңіреткен”, “Өте шыққан қызыл гүл бұл дүниенің жалғаны” - жай теңеулер.
Шығыс халықтары да, түріктер де, монғолдар да бөріні пір тұтқан, жарылқаушы, құтқарушы санаған. Тіпті “біздің арғы бабамыз” деп қадірлеген. Оның үстіне мақлық, аң атаулының ішінде ойлана алатын тек қасқыр екен. Қасқыр әрі күшті, әрі азулы, әрі ақылды, әрі еркін. Сондықтан да батырды бөріге теңеу ықылым заманнан бері қайталанып келеді. VIII ғасыр туындысы Күлтегін жырынан мысал келтірейік:
Әкем қағанның әскері бөрідей бопты,
Жаулары қойдай бопты /92/.
Енді түркі тектес халықтардың ежелгі шежіресін генеалогиялық аңыздар негізінде жырлайтын ІХ-Х гасырларда дүниеге келген эпостық шығарма “Оғыз-намеден” мысал:
Көк жалды арлан қаскыр шыға келді де,
Оғыз қағанға тіл қатты:
“О, Оғыз! Сен Үрімге аттанып барасың.
О, Оғыз, Мен сені бастап жүрейін” деді /92, 91 б./.
“Ер Тарғын” эпосында (Алтын Орданың ыдырау кезінде шыққан)Мінді батыр еріне,
Іздеген жауға көріне,
Келген қалмақ жолықты Тарғын сынды бөріге /68, 301 б./.
Махамбет:
Мен, мен едім, мен едім,
Мен Нарында жүргенде 
Еңіреп жүрген ер едім.
Исатайдың барында Екі тарлан бөрі едім,-
(“Баймағамбет сұлтанға айтқан сөзі”)
Біз ер едік, ер едік,
Ен Нарында жүргенде Талма талтүс шағында 
Тай жеген тарлан бөрі едік,-дейді.

(“Менің атым – Махамбет”)
Ойлай білу бар да, сол ойыңды шашыратып алмай, қағаз бетіне сол қалпында түсіре білу бар. Бұл оңай шаруа емес. Ал жыраулар суырып салып айтып отырғанда көкейдегі көл-көсір ойды қорытып, жанды, әсерлі, әсем суретке айналдыру, әрине, қиынның қиыны. Бірақ шабыт үстінде, шамырқанған шақта жыраулар аузынан жыр нөсердей құйылып, іштегі сыр, қуаныш, нала, мұң, шер ғажайып әсем де әсерлі, ажарлы сөздерге айналады. Ақын-жыраулардың құдіреттілігі де осында. Әйтпесе ол жырау бола ма?!
“Ер Тарғын” жырында:
Күнді бұлт қоршайды,
Күнді байқай қарасам,
Күн жауарға ұқсайды!
Айды бұлт қоршайды,
Айды байқай қарасам,
Түн жауарға ұқсайды!
Көгілдірін еріткен 
Көлдегі қулар шулайды.
Шулағанға қарасам,
Көктен сұңқар соғылғанға ұқсайды /68, 288 б./.
деген жолдар бар. Жырау адамның ішкі күйзелісіне орай табиғатты
да соның көңіл-күйіне сәйкес етіп ұқсата, егіздей суреттейді
(параллелизм). Сөйте отырып өзінің көкейіндегі айтпақ ойын дәл,
нақты, әсерлі де әсем етіп жеткізу үшін ор сөзді таңдап, талғап
қолданады. Әсіресе синоним сөздердің әсерлілерін ғана алған. Мұндай көркемдік дәстүр ақын-жыраулар поэзиясында жиі кездеседі.
Аспанды бұлт құрсайды- 
Күн жауарға ұқсайды,
Көлдерде қулар шулайды- Көкиілден ол айуан
 Соққы жегенге ұқсайды,
Көп ішінде бір жалғыз
Көп мұңайып жылайды- 
Күйбеңдескен көп жаман 
Сөзі тигенге ұқсайды! – дейді Шалкиіз. Синоним сөздерді таңдап, орнымен қолдана білгендіктен де толғау жан тебірентеді. “Аспаңды бұлт құрсайды” деген жолдағы “құрсайды” қалай дәл айтылған, “жабады”, немесе, “қаптаңды” десе, көңілге онша қона қоймас еді, әрі ойын дәл бере алмас еді. Образды ойлап, сөзбен сурет салатын ақын үшін аспан қасіреттен шарт сынған, оны бұлт құрсап, жамап-жасқап түр! Бұл сөзді басқа сөзбен ауыстыру мүмкін емес! Ауыстырса жыр қүдіреті әлсірейді.
“Көлдерде қулар шулайды” дегендегі “шулайды” да дәл. “Сыңсиды”, “гаккулейді” келмейді. Өйткені ол “көкшіліден соққы жеген”. “Соққы” да өз орнын тауып түр. “Таяқ жегенге ұқсайды” десе, солғын тартары анық. “Күйбеңдескен” де әсерлі, әрі “көп” деген сөзбен үндесіп, әсемдік тудырып тұр. “Сөзі тигенге ұқсайды” да орынды айтылған. “Тілі” десе, басқа мағына беріп кетеді.
Ал осы синоним сөздерді Махамбет қалай қолданған? Бұл жайында академик З.Қабдолов “Сөз өнері” атты жоғары оқу орындарына арналған оқулығында “Синонимия – айтылуы, естілуі әртүрлі болғанымен, мағынасы бір-біріне жуық, мәні ұқсас сөздер. Мысалы: шапшаң, дереу, жедел, тез, жылдам; мезгіл, мерзім, мезет, уақыт, шақ, сөт, кез, кезең; айқас, шайқас, ұрыс, қағыс, қақтығыс, тартыс, төбелес, тайталас, кескілес т.б. Осылар секілді синоним сөздердің ішінен суреткер өз көкейіндегі сыр мен шындықты дір еткізіп дәл жеткізер ең қажеттісін ғана алады,-дей келіп Махамбет өлеңін мысалға келтіреді:
Мен кескекті ердің сойымын,
Кескілеспей бір басылман.
Алдыңа келіп тұрмын деп,
Ар, намысым қашырман...
Байеке, сұлтан, ақсүйек,
Қыларың болса, қылып қал.
Күндердің күні болғанда 
Бас кесермін, жасырман!
(Махамбет)
Осы өлеңдегі синоним сөздердің бәрі орнында, бәрін де ақын керемет талғаммен тауып қолданған. Сондықтан олардың ешқайсысын ешбір мәндес сөзбен ауыстыруға болмайды” /64, 205 б./.
Одан әрі 3. Қабдолов «Кескілеспей басылман» дегенді төбелеспей басылман деп алса, күлкілі болатынын, Кескекті ер дегендегі ұғым дәлдігі мен нұсқалылығын айбарлы ер, айдынды ер дегендердің ешқайсысы ауыстыра алмайтынын, Қыларың болса, қылып қал дегендегі ашу мен айбарды, кек пен ызаны тек осы синоним тіркестері арқылы ғана дол танытуға болатынын айтады. Сондай-ақ сой дегенді түр деуге, басылманды – қойман, тоқтаман; бас кесермінді – өлтірермін, құртармын деуге тіпті де болмайтынын талдап жеткізеді.
Омоним (дыбысталуы бірдей, бірақ мағыналары басқа-басқа сөздер) /93/ жайында айтқанда да 3. Қабдолов: “Аттас сөздердің бір алуан ұнамды роль атқарар аренасы - өлеңді шығармалар. Кейде ақындар жекелеген омонимдерді әр тұста арнайы қайталап, өлеңнің ырғағын, ұйқасын құбылтып, әсерін күшейтеді,-дей келіп Махамбет өлеңінен мысал алады:
Тағыдай таудан су ішкен,
Тарпаңдай, тізесін бүгіп от жеген,
Тағы сынды жан едік,
Тағы келдік тар жерге,
Таңдансаң тағы болар ма?      ( Махамбет)

Синоним, омоним сөздер жайында әңгіме болғанда да, автордың Махамбетке жүгінуі – оның өлеңдерінің көркемдік кестесі бай екендігінің айғағы.
Ақын-жыраулар айтар ойын тереңдетіп, құлаққа жағымды әсерлі етіп жеткізу жағын үнемі ойластырып отырған. Сөзді ықпалды, пәрменді етіп жеткізудің тағы бір жолы - құбылту (Трогі) Құбылту - айтайын деген сөзді өзінің тура мағынасында емес ауыспалы мағынасында қолдану, тұспалдап, астарлап, бейнелеп түрлендіріп жеткізу. Осы құбылтудың (троптың) бір түрі – ауыстыру (метафора). “Өмірдегі зат пен құбылыстың сыртқы не ішкі белгілі бір ұқсастық белгілеріне қарай сөздің бірнеше мағынада ауысып қолданылуын метафора дейміз. Тіл білімінде бұл заңдылықты кейде ұқсату заңы деп те атайды” /93, 22 б./.
Торлаусыз өскен құланмын,
Мезгілсіз жусап өрермін,
Байраққа біткен құрақпын,
Саусағым жерге түсірмен.
Жапанға біткен терекпін,
Еңсемнен жел соқса да теңселмен. Қарағайға қарсы біткен бұтақпын, Балталасаң да айрылман,
Сыртым құрыш, жүзім болат,
Тасқа да салсаң майрылман! /53, 59 б./.
Ақтамберді жырау
Кебеже қарын, кең құрсақ,
Артық туған Абылай /53, 70 б./.
Махамбет:
Тәтіқара
Мен - қарақұстан туған қалықпан...
Мен – тауда ойнаған қарт марал...
Шамдансам, шалқамнан түсер асаумын, Шамырқансам, шатынап сынар болатпын. 
Мен бір шарға ұстаған қара балта едім-
Шабуын таппай кетілдім,
Қайраса – тағы жетілдім.
Ат – жігіттің майданы. 
Қылыш – жігіттің дәрмені, 
Өлім – хақтың пәрмені.
Еменнің түбі - сары бал,- десе, метафоралық тіркестер өлеңнің әсерін күшейтіп, отты сөзге айналдырып, ажарын кіргізіп, айтпақ ойының экспрессиясын арттыра түскен. Әр жолда өрлік, өршіл мінез бар.
Махамбет өлеңдерінің ауыз әдебиетімен және жыраулар поэзиясымен үндестігінің тағы бірі – оның жоғарыда мысалға келтірілген қарамен жазылған жолдарындағы лирикалық “мені”.
“Қазақтың ілгері дәуіріндегі ерлік-азаматтық жырлары негізінен “Менге” құрылған. “Тоқтамыс пен Едіге жыры” да, “Орақ-Мамай жыры” да, “Әділ жыры” да, Қазтуған, Доспамбет өлеңдері де – “Мен” поэзиясы. “Батыр меннің поэзиясы” /28, 74 б./, -дейді ғалым Қ.Өмірәлиев.
Махамбет те өзіндік тұлғасын “Мен” түрінде айқыңдай, көркем бейнелермен салыстыра жырлаған.
Мұндай метафоралар «Ер Тарғын» жырында да («Мен кетемін, кетемін» /68,294 б.), «Мен аңқау туған бөрімін» /68, 295б./), ауыз әдебиетінде де (“Мен тауда ұялар сұңқармын” /26, 75 б./, “Мен қарағайдан биік біткен терекпін” /28/), хандық дәуір әдебиетінде де (“Мен бір шапқан жүйрік ат” /53, 112 б./) (Шал ақын) кездеседі.
Қажым Жұмалиев Махамбет өлеңдерінде эпитет, теңеу, әсірелеу, литота, ауыстыру мағынасында қолданылатын фигура өзара байланысты түрде жиі ұшырасатынын айтып, сөзін дәйекті мысалдармен дәлелдеп, талдап көрсеткен. “Ақындық тілдің өте бір толық түрі- дейді ғұлама ғалым, – ақынның шеберлігін керек ететін (өз орнына қолдана алса), суреттейін деген өмір құбылысын айтып беру үшін мәні күшті ауыстырып айтатын өлеңдердің бір түрі – метонимия (алмастыру).
Махамбеттің:
Қой мойынды, көк жұлын...
Көк жұлынды, жетелеп,- деген екі жолындағы метонимия әрі сынды, әрі шебер болып шыққан. Бұл сықылды метонимиялар Махамбетте көп” /50, 356 б./.
Қ. Жұмалиев Махамбет өлеңдерінде ауыстырудың да, фигураның да түрлері өте көп кездесетінін айтады:
“Мысалы:
Ау қызғыш құс, қызғыш құс!
Көл қорыған сен едің –
Сенде айрылдың көліңнен.
Ел қорғаған мен едім –
Мен де айрылдым елімнен – деген параллелизм, немесе:
Борай да, борай қар жауса,
Қалыңға боран барар ма?
Қаптап соққан боранда 
Қаптама киген тоңар ма?
Ту түбінде тұлпар жығылса,
Ту байласа, тұрар ма?
Туырлығы жоқ тұл үйге 
Шаппаған нәмәрт оңар ма?
Қарындастың қамы үшін,
Қатын менен бала үшін,
Қайрылмай кеткен жігіттің 
Өзін қатын алғаның,
Талақ деп айтсам, болар ма? – деген риторикалық сұраулар фигураға жатады.
Фигураларды қолданысы да оның негізгі тілегімен байланысты. Бұл риторикалық сұрауларға берілетін жауаптың бәрі де қарындас үшін, қатын бала үшін, екінші сөзбен айтқанда, ел үшін, отан үшін жауға шап деген оның негізгі мақсатымен ұштасып жатыр.
Махамбет өлеңдерінде көркем тілдердің жеке-жеке барлық түрлері де кездеседі” /50, 357 б./.
Фигураның (айшықтаудың) түрлері көп. Солардың бірі - сұрай арнау. “Жалған дүние” термесі осы сұрай арнауға жатады.
Философиялық ойға құрылған ойлы да, көркем, шымыр, ырғақты, эпитет, теңеулерге толы бұл өлеңді жатқа білмейтін қазақтың баласы жоқ шығар?!
Қарын қамын күйттеп, хан, сұлтандар ордасын сығалап, оларға мадақ өлеңдер шығарғандардың туындылары қара жер қойнына өздерімен бірге енді. Қазтуған да, Доспамбет те, Шалкиіз де, Ақтамберді де, жалпы тарихта аты қалған ақын-жыраулардың бәрі дерлік қарақан басының қамын ойламаған. Олардың жырларының халық көкейінен шығып, әлі күнге ұмытылмай келе жатқанының - мәңгілік халық мұрасына айналуының бір сыры осында.
Жыраулар поэзиясында жиі ұшырасатын айшықтаулардың енді бірі – қайталаулар.
Ақын айтайын деген ойын тыңдаушысына әдейі назар аударту үшін әрі өлең қуатын, екпінін күшейту, әсерлі жеткізу мақсатында құбылысқа ерекше мән беріп қайталап айтады.
Жай қайталаулар:
Таң боларсың әлемге,
Сөз боларсың күлемге /53, 38 б./.
Шалкиіз
Қолыңа болдым сүйесін,
Қолтығыңа болдым демесін /53, 52 б./.
Жиембет

Махамбет:
Көтере берме бұтыңды,
Көптіре берме ұртыңды.


Басқы қайталаулар:
Алаң да алаң, алаң жұрт /53, 29 б./.
Қазтуған
Сере, сере, сере қар /53, 32 б./.
Доспамбет
Асқар, асқар, асқар тау,
Асқардан биік тау болмас /53, 45 б./.
Шалкиіз
Махамбет:
Еңку-еңку жер шалмай...
Асқар, асқар, асқар тау,
Асқар таудың со бүркіт...
Жез қарғылы құба арлан
Жез қарғыдан айрылып...
Соңғы қайталаулар:
Арғымаққа оқ тиді,
Қыл майқанның түбінен.
Аймадетке оқ тиді,
Отыз екі омыртқаныңбуынынан /53, 32 б./.
Доспамбет
Махамбет:
Арғымаққа оқ тиді
Қыл мықынның түбінен.
Ер жігітке оқ тиді
Ауыз омыртқаның түбінен.
Сондай-ақ ақын басты назар аударған жайлардың жыр жолдарының аяғында бірнеше мәрте қайталанып келуі де (“Айдан ару нәрсе жоқ, ол түнде бар да күндіз жоқ, күннен ару нәрсе жоқ, ол күндіз бар да, түнде жоқ”), көмекші етістіктерден жасалған эпифоралық қайталаулар да (“Біз орданы тіктім деп, Боз ағашты жықтым деп”), риторикалық сұраумен келетін эпифоралық қайталаулар да (“Желп-желп еткен ала ту, Жиырып алар күн қайда? Орама мылтық тарс ұрып, жауға ататын күн қайда?”), сүрай арнау түріндегі эпифоралық қайталаулар да (“Айналайын Ақ Жайық, ат салмай өтер күн қайда? Еңсесі биік боз орда, Еңкеймей кірер күн қайда?”), істің, заттың, құбылыстың, оқиғаның себеп, салдарын, мақсат-шартын білдіретін эпифоралық қайталаулар да (“Қарындастың қамы үшін, қатын менен бала үшін”), санамалап, сатылап, беркіте, көз жеткізе баяндау түріндегі эпифоралық қайталаулар да (“Айырдан туған жампоз бар, нарға жүіін салғысыз. Аруанадан туған мая бар...”) ұшырасады.
Махамбет айшықтау (фигура) тәсілдерінің арнау түрлерін соның ішінде сұрай арнауды жиі қолданған: “Айналайын Ақ Жайық, Ат салмай өтер күн қайда? Еңсесі биік боз орда, Еңкеймей кірер күн қайда?” (“Күн қайда?”). Осы секілді “Желп-желп еткен ала ту”, “Әрайна”, “Туған ұлдан не пайда?” толғаулары да сұрай арнаулар. Тыңдаушысына сұрақ қояды, бірақ жауап күткені аңғарылмайды.
Бұл ақынның “Өзгемен кеңескен күйде өзімен сырласуы, өмірде нысана еткен арман-мүддесінен туындаған терең тебіренісін шебер берудің бір тәсілі ретінде танылады” /94/.
Ал, “Қоғалы көлдер, құм, сулар” мен “Орай да борай қар жауса” риторикалық сұрай арнаулар шешендік сұрақ қоя отырып, нақыл, ақыл айта толғау болса, “Беркініп садақ асынбай” жарлай арнау: “Халыққа тентек атанбай, Үйде жатқан жігітке Төбеден тегін атақ болар ма?!” дейді. Мұнда ақын бір адамға ғана емес, халыққа қарата сөйлеп, көңілдегісін ақтарып сырласып отырған сияқты.
“Әй, Махамбет, жолдасым!” - жеке адамға арналған. Бұған - сырласу ретіндегі сұрай арнау өлең: “Қасыңда тұрар жан бар ма?”, “Құр жылаудан сән бар ма?”, “Қиналар ма екен біздерге”, “Сол ерліктен не көрдім?” деген жолдар айғақ. Ақынның “Махамбеттің Баймағанбет сұлтанға айтқан сөзінің                      
Алайма, сұлтан, алайма,
Астыма мінген арғымақ
Аяңдай түсіп марай ма?..
Жабыдайын жалтаңдап,
Түсер жерін қарай ма?! –
деп келетін бірінші бөлігі мен “Мен Нарыннан кеткенмін” (“Жақияны ханға ұстап бергендей, Шүрен, саған не еткенмін?”) өлеңдері де жеке адамға арналған сұрай арнаулар.
“Арғымаққа оқ тиді” – ақын, жыраулар туындылары мен ауыз әдебиетінде жиі ұшырасатын зарлай арнау. “Зарлай арнау монолог түрінде кездеседі. Қаһарман көпшілікке, не біреуге немесе басқа бір нәрсеге қайырыла сөйлегенде өз басының ауыр хал, қиын жағдайын өте зарлы, мұңды түрде баяндайды” /95/.
Махамбеттің бір ғана “Мұнар күн” толғауының өзінде қайталаудың бірнеше түрі кездеседі.
Жалпы бұл өлеңде аллитерация да, ассонанс та, теңеу де, эпитет те, егіздеу де, шешендік-ділмарлық айшық та, дауыс ырғағы да (интонация), құбылту да, айшықтау да, пейзаж да бар. Бір сөзбен айтқанда, көркемдік құралдардың бәрі дерлік осы өлең жолдарында тоғысып, жыраудың ұлылығын да, арқалы ақыңдығын да, батырлығын да, Исатай ағасына деген шексіз махаббатын да аңғартып тұр. Сонымен бірге бұл өлең Исатайдың батырлық тұлғасын да биіктетіп, “өмірдегі қасіреттің синониміне, өнердегі қасиеттің символына” /18/ айналдырған.
Ел намысын қорғап, көкірегін кек кернеген дауылпаз ақынның қазақтың қара өлеңіне ойын сыйдыру қиын еді. Сондықтан да Махамбет толқын атып, бірде жағалауға жетпей, бірде жетіп, енді бірде арнасынан асып, төгіліп жататын дауылды күнгі теңіздей – буын саны өлшемсіз, өз табиғатына сай тегеурінді де қуатты жыр.
Махамбет шығармалары - жорық жырлары, отты, отқа тиген дауылдай жырлар.
Қазақтың қара өлеңінде де, ақын-жыраулар поэзиясында да ұйқас әр жолдың аяғында – а-а-а-а, немесе, шалыс ұйқас – а-б-а-б, немесе, кезек ұйқас – а-а - б-б, немесе, шұбыртпалы ұйқас – а-а-а- а, б-б-б-б тағы да басқаша болып келетіні мәлім. Ал ұйқас өлең жолының соңында да, алдында да емес, ортасында болуы Махамбет өмір сүрген дәуірде сирек кездеседі. Махамбет осы ішкі ұйқасты әдемі, орнымен тауып қолданған. Мәселен,; жоғарыдағы өлеңдегі:
Атына тұрман болсам деп,
  Жұртына құрбан болсам деп,- деген келетін жолдардағы ұйқасатын “Тұрман” мен “құрбанның” алдындағы сөздер де жайдан-жай алына салмаған. Бұл сөздер де бір- бірімен үндесіп, жымдасып тұр.
Осы сияқты:
Керегесін кескілеп,
Отын етсем деп едім.
Туырлығын тескілеп,
Тоқым етсем деп едім,
деген шалыс ұйқаспен жазылған өлеңдегі екінші жол мен төртінші жолдың алғашқы сөздері ұйқасуы да жаңалық.
Ереуіл атқа ер салмай,
Егеулі найза қолға алмай,
Еңку-еңку жер шалмай...
Әр тармақ үндес сөздермен басталып, соңғы сөздер ұйқасқан.
Мұсылманшылық кімде жоқ?
Тілде бар да діңде жоқ.
“Кімде-тілде-дінде” болып тізіліп, өлеңнің оқылуын жеңілдете түскен.
Орай да борай қар жауса,
Қалыңға боран борар ма?
Қаптай соққан боранда 
Қаптама киген тоңар ма?
Ішкі-сыртқы ұйқас, дыбыс үндестігі – бәрі бірігіп, жыр динамикасын күшейтіп тұр.
Томағалы сұңқар мен едім Толғамалы найзамен 
Толықсып жауға шапқанда...
Өлең ішкі ұйқасқа құрылған.
Жалпы, Махамбет өлеңдерінің құрылысы стихиялы. Ағыл да тегіл ақпа жырау шабытқа мініп, жыр тиегін ағытқан шақта жыр мазмұнына орай үндес, сарындас сөздерді бірге ақтарған. Сондықтан да Махамбеттен ғасырлар бойы қалыптасып қалған ұйқас пен буын, бунақ санын іздеу _ бекершілік. Оның өлендеріндегі тармақтар мен шумақтардың соңғы сөздері ұйқаспағанымен де ішкі үндестік, ішкі ұйқас, дыбыс үндестігі, маржан сөз сол ұйқастардың бар-жоғын мүлде білдірмей, “тілге жеңіл, жүрекке жылы тиіп” (Абай) есіліп тұрады. Махамбет поэзиясының жаңалығы да осында.
Жапанға біткен бәйтерек- Жапырағын байқасаң,
Жайқалмағы желден-ді...
(Айғайласып жауға ти)
Махамбет өлеңдерінде антоним сөздерді де әдемі ойната білген:
Жақсыларға еп едім,
Жамандарға көп едім.
(“Баймағамбет сұлтанға айтқан сөзі”)
Бұл дүниенің жүзінде 
Айдан көркем нәрсе жоқ –
Түнде бар да күндіз жоқ.
Күннен көркем нәрсе жоқ –
Күндіз бар да түнде жоқ.
(“Жалғыздық”)
Арғымақ дейтін жығылғыр,
Найза бойы жар келсе,
Жабыдайын жалтаңдап,
Түсер жерін қарай ма?
(“Әрайна”)
Ақ жүрегін тербетіп,
Ер көңілін желдетіп,
Ақсүйектің баласын 
Қара ұлына теңгеріп.
(“Әй, Махамбет жолдасым”)
Жырау “жақсы-жаман”, “түн-күн”, “арғымақ-жабы” деген бір- біріне қарама-қарсы кереғар мағынадағы сөздерді қолдану арқылы айтар ойын айқындап, ажарландыра түскен.
Махамбет өлең жолдарын әсерлендіре мақсатында троптың ұлғайту (гипербола) түрін де қолданған:
Шортаны қара бақандай,
Бақасы сары атандай.
Балдырғаны білектей,
Баттауығы жүректей,
Қымыздығы күректей,
Сонасы қоңыр үйректей...
(“Нарында”)
Ақын-жыраулар поэзиясы табиғат көріністеріне өте бай. Олар табиғатқа жан беріп, кейде тіл бітіріп, оған сыр шертеді. Өйткені тіршілік тірегі де, жарылқаушысы да тылсым табиғат болатын. Табиғатсыз адамды, адамсыз табиғатты көзге елестету қиын. Олар ғасырлар бойы бір-бірімен біте қайнасып, бір болмысқа айналып кеткен. Қандай да болмасын өлеңде табиғат суреттелгенде, адамның іс-әрекеті айтылмаса, ол өлең жалаң, жүтаң дүние болып шығары сөзсіз. Сондықтан да ақын-жыраулар табиғатты жырға бөлей отырып, сол табиғат мінезіне орай адамның да көңіл-күйін шертеді. Дәлірек айтқанда, екеуін бір-бірімен астастыра, қабыстыра жырлайды. Бүл өлеңге жан бітіріп, ажарын ашып, бояуын қоюландыра түседі. Өлеңнің табиғилығы да осында.

Бұл табиғилық елді, жерді, Отанды сүюге ұласады, күшті идеялық мотивтерге бастайды.
Жемнен де елді көшірдің.
Ойыл деген ойынды,
Отын тапсаң тойыңды,
Ойыл көздің жасы еді...
Еділ менен Жайықтың 
Бірін жазға жайласаң,
Бірін қысқа қыстасаң
Ал қолыңды маларсың
Алтын менен күміске!.. /53, 23 б./.
Асан қайғы
“Табиғат – тамақ, табиғат – қорғаушың, асыраушың, тоңсаң, жылытар отының, малыңа да, жаныңа да сая, қыс қыстауың, жаз жайлауың” дегенді жырау көркем де әсерлі тіл, келісті суретпен қалай әдемі жеткізген?! “Ойыл көздің жасы еді” қандай тамаша! Адам мен табиғат егіз екенін ұғына түсесіз. Ол туған жерді жырлай отырып, осы жерді, елді қорғай білуді еске салады. Оның әр жемісін ешкімге жем қылмауын ескертеді.
Ағарып атқан таңдай деп,
Шолпанды шыққан күндей деп,
Май қабақта ағалардың аты жусап жатыр деп,
                             Ақ шаңдақты құрып қойған шатыр деп,
Жазыда көп-ақ жортқан екенбіз /53, 32 б/.
Доспамбет

Ақын табиғат арқылы жорықтағы батырдың іс-әрекетін үстемелеп, қоюландыра түскен. “Ақ шаңдақты құрып қойған шатыр” деу ақындық қиялдың жемісі. Көшпенділердің алаңсыз, аңқау, ақ көңіл мінезі бар мұнда.
Жапырағы жасыл жаутерек 
Жайқалмағы желден-дүр,
Шалулығы белден-дүр,
Төренің кежігуі елден-дүр,
Байлардың мақтанбағы малдан-дүр,
Ақ киіктің шабар жері майдан-дүр,
Кешу кешмек сайдан-дүр,
Батыр болмақ сойдан-дүр... /53, 36 б./.
Шалкиіз
Табиғат пен адамды бір-бірімен салыстыра, қабыстыра жырлау деген осы.
Ақын негізгі айтайын деген ойы “батырдың батыр болмағы сойынан – тұқымынан, ата-бабасынан, жаратылысынан” дегенді айту үшін табиғат пен адам қасиетін салыстыра, бір-бірімен байланыстыра жырлаған. Бұл тәсіл діттеген мақсатына жеткізіп қана қоймай, толғауға ажар-көрік те беріп, әсерлендіре түскен.
Махамбет:
Аспандағы боз торғай –
Бозанда болар ұясы.
Бозаңның түбін су алса,
Қайғыда болар анасы.
Қара лашын, ақ тұйғын –
Қайыңда болар ұясы.
Қайыңның басын жел соқса,
Қайғыда болар анасы.
Бұл жырда ел қамын жеген ердің ел мүддесін, бала-шағаны ойлап жабығуынан гөрі, ерлердің рухы орнында биік орнықты тұруын, торығудан гөрі өр көңілдің ортаймауын ойлаған, күрескерлікке, елдің бауыры бүтін болуын көздеген аңсар күй бар. Ақын соның бәрін құс, мал іс-әрекеті, табиғат болмысы арқылы астарлап жеткізген. “Көлдің сағасының” үзілмеуін, яғни, азаттық үшін күрестің тоқтамауын, “Атадан қалған сауыттың шығыршығын тот баспауын”, яғни, сауыт киіп жорыққа шығуды аңсайды.
Осы “Аспандағы бозторғай” толғауындағы ойдың бір ұшығы “Мен-тауда ойнаған қарт марал” деген өлеңінде де:
...Қайыңның басын жел соқса,
Қаршыға құс қайғырар,
Балапаным суға кетер деп,
Мамығын төккен ұядан... – деп қайталанып тұр. Бірақ ақын өлең астарын түйінінде “Ол-дағы біздей болған сорлы екен!” деп өзі ашады. Бұл “Аспандағы бозторғай” толғауы жайында айтқан пікіріміздің, топшылауымыздың дұрыстығын дәлелдей түседі.
Ал “Желден де желгір ақбөкен” өлеңінде бұл ойымыз мүлде айқындалып, ақынның мақсат-мүддесі не екені соқырға таяқ ұстатқандай болып тұр.

Таршылық басқа түскенде 
Қапаланам мен-дағы 
Қаумалаған қасымда 
Қарындастың кемі үшін!
“Қарындастың кемі үшін” дегенде, жырау өзімен бірге туған қыз жайында айтып отырған жоқ, бүкіл ел-жұрт, ағайын-туыс, мақсаттастары хақында айтып отыр.
3.  Махамбет өлеңдерінің шыққан жылдары мен кезеңдері. 
Жоспар:
1. М. Өтемісұлы өлеңдерінің тарихи кезеңдерге бөлінуі.
2. Ақын өлеңдерінің тақырыбы, мазмұны және көркемдік идеясы.

Бақылау сұрақтары:
1. Махамбет поэзиясын зерттеуші Қ. Жұмалиев, Б. Аманшиннің пікірлері.
2. Ақын өлеңдерінің тақырыбына, өлең мазмұнына қарай хронологиялық жағын анықтау.
3. «Мінгені Исатайдың Ақтабан-ай»,  «Арғымақ сені сақтадым» өлеңдерінің көркемдік ерекшеліктері.
Өзіндік тапсырмалар:
4. Қарауылқожа Бабажанұлы туралы тарихи деректер.
5. Исатайдан айрылғаннан кейінгі Mахамбет тағдыры.
3. Махамбет поэзиясындағы ел тағдыры.
	

Махамбет поэзиясындағы Исатай бейнесі

Махамбет өзі «құрттайынанбауырына паналап өскен, алдындағы асқар тауы, соңынан ерген ағасы»Исатайдың образын керемет жасаған.
Исатайдың кескін-келбеті, жүріс-тұрысы, үстіндегі киімі мен қару-жарағы көз алдында келіп, ерекше күш иесі екендігін, мергендігін, адамшылығын аңғарасың. Махамбет Исатай ағасын ешкімге теңгермейді!
Қазақстан Республикасы Ұлттық Ғылым академиясының академигі, Мемлекеттік сыйлықтың иегері Зәки Ахметов «Махамбет ақынның шеберлігі» деген мақаласында «Ақын Исатай бейнесін қадірлі, қасиетті адам туралы халық ұғымына, көркем ойлау өзгешелігіне сәйкес тартымды суреттеген, - деп жазады. – Исатай батырды тарланым деп қол жетпейтін қасиетті құсқа балап айтуы да, арыстаным деуі де – халықтық үлгідегі сөз қолданыстары – метафоралар. Құланға теңегенде даусы зор, айбынды дегенді аңғартса, құлжадай айбар мүйіздім, деп, әрине, ауыспалы мағынада, айбаттылық, қаһарлылық секілді сипатты таныту үшін айтып отыр. Хиуадай базарлым дегенде – мазмұны өте бай метафора. Базар қазақ ұғымында, кейбір туыстас шығыс елдерінің түсінігінде де көңілді жиын, көпшілік бас қосатын қызықтың орны деген мағына беретін болса, бұл жерде батырдың төңірегінде тобы көп, ұғысатын көңілдес, сырлас адамдары мол деген ойды аңғартады» /6, 27-28 б./
«Мінгені Исатайдың ақтабан-ай», «Мінгені Исатайдың Көгілдірді-ай», «Баласы Исатайдың Жақияды» деп асқақта, асқан батыр Исатайдыңатын да, баласын да жырға қосып, ерекше суреттейді. «Исатайдан айырылып, Алқалай келген кеңесте Дем құрыған күн болған» деп өкініші мен өксігін де жасырмайды.
Хан ордасын қоршап, енді шабамыз деп тұрғанда, хан ойлануға он күн мұрсат сұрап, айла жасайды. Исатай Махамбеттің «олар алдап тұр» дегенінен қарамай, хан арбауына көніп қалғаны «Әй, Махамбет, жолдасым» атты жырында әдемі көрініс тапқан. Ақын батыр ағасына сол сәтте ренжіп ашу-ызаға булықса да жырда бұл басқаша шыққан. «Егер Махамбет «сен сөйттің, сондықтан жеңілдік» дегенді өз атынан налып айтса, жарасымсыздау болар еді. Ал шындықты жасыруға тағы болмайды. Сондықтан да Махамбет жақсы тәсіл тапқан. Бұл жағдайды Исатайдың монологы етіп, өз аузымен айттырған:
... Айбатыма шыдамай,
Хан баласы жылады-ай!
«Жанымды қи» деп сұрады-ай!
Ақкөңіл, аңқау жүрекпен,
Беремін деп, мен тұрдым,
Көк бедеуді бауырлап,
Шабамын деп, сен тұрдың.
Исатай басшы білсін деп,
Ауыр әскер қол тұрды.

Бұдан да біз Махамбеттің Исатайға деген шексіз сүйіспеншілігін байқап, бос пендешілікке бармайтынын, ерлерге тәән биік парасат-пайымын көреміз.  
Исатай басшы, мен – қосшы, Исатай деген ағам бар, Ақ кіреуке жағам бар деп өзін кішірейтіп, ағасын әр кез биіктете көрсетуі де Махамбеттің адамгершілігін, шыншылдығын аңғартып, өз бейнесін де аша түседі. 
Махамбет жырау Исатайдың соғыс алдындағы мұздай құрсанып, халық үшін қанды майданға кіргелі тұрған сәтін:
Ақтабан аты астында,
Дулығасы басында
Зығырданы қайнайды.
Қасына ерген көп әскер
Маңыраған қойдай шулайды –
деп суреттесе, ұрыс даласындағы қимылын:
Толғай-толғай оқ атқан,
Он екі тұтам жай тартқан,
Қабырғасын қақыратқан,
Тебінгісін тесе атқан.
Біздің қайсар батырдың
Жүрегін сөйтіп оятқан, -
деп көрсетеді.
«Алайда, ақын мұнымен шектеліп қоймайды, қазақ тіліндегі параллелизм құдіретін пайдалана отырып, Исатайдың келбетін жарқырата түседі. «Тайманның ұлы Исатай» деген жырдыоқығанда соның куәсі боламыз. Исатай «Алтын ердің қасы», қабырғасын сөксе де, қанын судай төксе де қайыспайтын қара нар», «Қара қазан, сары бала қамы үшін қылыш сермеген», «тарлан бөрі», «асқар тау» тағысын-тағы метафоралар Исатай батырдың шырайын шығару үшін қолданылған көркем құбылтулар» /98/. 
Махамбеттің көтеріліс басшысы, өзі аға деп ардақ тұтқан Исатай Тайманұлы туралы, оның болмыс-бітімі, батырлығы жайында айтқан толғаулары негізінен арнау, мадақ болғанымен, бұл туындыларында да Исатай абыройын көтеру арқылы көтеріліс рухын аспандата түсті, санасына еркіндік идеясын құйып, рухын көтерді:
Ат туады байталдан,
Айт десең – лебіз қайтарман.
Төрт-бес жылдай алысып,
Мына тұрған Иса-екем
Ханның бір туын қайтарған,-
десе, Исатай батырдың ерлігімен бірге қара халық көтерілсе хан да тағынан таятыны айтылып тұр. Халықты жасымауға, сенімге, хан екен деп жасқаншақтамауға үндеу бар. 
	Махамбет жырлары жарқыл қағып, мән-мағынасы тереңдей түсті:
Атадан туған аруақты ер
Жауды көрсе, жапырар
Үдей соққан дауылдай.
Жамандарға қарасаң,
Малын көрер жанындай.
Жүйрік аттың белгісі
Тұрады құйрық – жалында-ай.
Айтып-айтпай немене,
Халық қозғалса,
Тұра алмайды хан тағында-ай.
(«Атадан туған аруақты ер»)
                              (1837)

Бұл аруақты ерлерге, қалың қолға сенгендіктен туған толғау еді. Шындығында да Ішкі Орда да Исатай, Махамбет, Үбі, Есенамандарға қарсы шығар батырлар жоқ болатын. Халықтолқып, Жәңгір сасып,  «тал қармап» жатқан кезең. «Халық қозғалса, Хан тағынан таяры» анық. Сондықтан да Махамбет осылайша ұрандап, іштегі сырын жасырмай «үдей соққан дауылдай жау жасағын жапыруға» шақырды. Ал, «Арғымақтан туған қазанат»  деген толғауында кімнің кім екенін ажыратып, қарадан шықса да Хан боларлық ақылы, қажыр-қайраты бар ерлер мен Хан тұқымы болса да «жарамды бір теріге алғысыз, қасына адам барғысыз» парықсыздар жөнінде айтса, онысы Жәңгір мен Исатайды салыстыру еді. Мұның түпкі тамырында  - халықты Шыңғыс тұқымы ғана емес, қарадан шыққандар да басқара алады деген ой жатыр. 
Ай астында бір көл бар,
Ат шаптырса жеткісіз.
Ортасында алуа, секер бар –
Татқан қулар кеткісіз.
Қарада да қара бар,
Хан ұлы басып өткісіз.
Алланың бір күні бар,
Бір жарым ай жеткісіз.
Мұндас ерлер болмаса,
Менің айтқан сөзімнің
Құлқына жаман жеткісіз.
(«Ай астында бір көл бар», 1837)
	Бұл толғау – жоғарыда сөз болған  «Арғымақтан туған қазанатпен» үндесіп жатыр. Мәнді, уайым-қайғысыз, шаттықпен өткен бір күннің – бір жарым айға тең! Тамаша айтылған! Төлеген Айбергенов те «Дәл содан бері өтті он жыл, сағынған жанға он ғасыр» /49/ дейді. Сағынған жанға бір күн бір ғасырдай болып көрінетіні сияқты қапаста, тар қыспақта, елі езгіде жүрген адам үшін азаттықпен өткен күндерге баға жетер ме?! «Қарада да қара бар – Хан ұлы басып өткісіз» де сенімді, өйткені шырқыраған шындық! Махамбет тағы да төре тұқымдарына қыр көрсетіп, Исатайдай асыл ерге теңдес жоқ дегенді ашық айтады да, «бірақ мұнымды жамандар қайдан түсінсін, олардың құлқына қайдан жетсін» деп өлеңін түйіндейді. 
	Қажым Жұмалиев те: «Бұрын үстем таптың көзқарасынша жақсы  жамандар қара бұқара еңбекшілерден шығады, дейтін. Бір кезде бұлай түсіну Махамбетте де болуы мүмкін, - дей келіп көтеріліс барысында Махамбеттің бұл ойдан арылып, «бұрын жақсы» деп жүргендердің ішінде, тар кезең, тайғақ кешуде  жарамды бір тері құрлы құны жоқтары барлығын, «жаман» деп жүргендерінің ішінде «атасын айтса нанғысыз шын мағынасында халық ерлері барлығын білгенін» /50/ айтады.
	Шындығында да Махамбеттің бұл өліңінен оның ел басқару бұқара – қара халықтың емес, тек ақсүйектердің ғана қолынан келеді деген ұғымға қарсы шығып, оның күл-талқанын шығарғанын аңғаруға болады.
	Енді бірде Махамбет:

Біз ер едік, ер едік
Ен Нарында жүргенде
Қалмаққа шатыс хандарды
Қабыландай қайранға соғып,
Етін талай	 жеп едік, -
 («Біз ер едік»)
деп Жәңгірдің арғы аталаранының түбі шикілігін ашық айтады.
	Әбілқайырдың баласы Нұралы, ал Нұралының Ырыс атты қалмақ әйелінен – Қаратай, Елтай, Шотқара, Өзбекқали, Орман атты ел аузында  «Нұралының бес қалмағы» атанған бес ұл  туады. 
	«1823 жылы, - деп жазады Біләл Аспандияров «Бөкей ордасының құрылуы және күйреуі» деп аталатын еңбегінде – Жәңгір Ішкі Бөкей Ордасының ханы деп белгіленді. Жәңгірдің Жайықтың арғы бетіндегі ағайын-туыстары болып табылатын «ақсүйектердің» белді өкілдері (Орман және басқа да Нұралиевтер) оны ақылды, білімді, әрі патша әкімшілігі алдында үлкен сенімге ие деп біле отырып, патша үкіметіне Жәңгірді Кіші Орданың ханы етіп тағайындау жөнінде ұсыныс та түсірген болатын. Бірақ, бұл патша үкіметінің сол кездегі Қазақстандағы хандық билікті жою жөніндегі саясатына сай келмеді де, белгілі «ақсүйектердің» әлгі ұсыныстары қабылданбай тасталынды» /51/. 
	Махамбет «Қалмаққа шатыс хандарды» деп осы жайларды мегзеп айтса керек. 
	Бұл ой ол кезде мүлде айтылмаған тың, өткір пікір болатын. Ол ақсүйектерге тікендей қадалды. Ақын осылай деп қалың бұқараға жар сала отырып, кімнің кім екенін түсіндіріп, олардың рухын көтереді, қолдарына қару алып, намыстарын қорғауға шақырады. 
	Ақын өлеңдерді ауыздан-ауызға тарап, бүкіл халық іздеп, тыңдайтын, бойларына нәр, күш-қуат, алатын рухани қазынасына, жауына сілтер ақ алмасына айналды. Өйткені «оның поэзиясы – нағыз халықтық – реалистік поэзия. Ол – ақындық мақсатын ел мүддесімен ұштастыра білген азамат ақын» /52/. Кемсіту, тегіне тиісу Жәңгір хан жанына шаншудай қадалып, ашу-ызасын келтірсе, ереуілшілер бойына өшпес ерлік рух берді. Бұл өлеңдердің астарынан негізгі айтпағы – Хан тағынан тайса, орнына Исатай лайық дегенді ұғуға болады.
	Махамбет көтерілісшілерді алмас қылыштай жырларымен ғана рухтандырып қойған жоқ, талай айқастарда жай оғындай жарқылдап, алда жүрді. Батылдығымен де, батырлығымен де, күшімен де, ісімен де оларға үлгі-өнеге көрсетіп, күш-жігер беріп, өзі ұранға айналып жеңістерге бастады.
	«Елдің бәрін меңгеріп алған соң, 1837 жылы саратанның (маусымның – К.М.) ішінде Исатай үш мың қарулы әскермен, әскерге ерген сансыз елмен келіп Жасқұстағы ханның ордасын қамайды… Хан көп халық «ерттеп мінсе де» көнетін болып, Бекжанның тілін алып, Исатайдан бітім тілейді. Көптің дегенін істейтін болып, елдің бастықтарын сый жіберіп, тарту-таралғы береді. Ханның билері «ұсынған мойынды қылыш кеспес» деген мақалды ескертіп, көпті бітімге көндіреді /14, 62 б./. 
	Осы сәт Махамбеттің Исатай атынан айтылатын «Әй, Махамбет, жолдасым» деген толғауында көрініс тапқан:
... Ауыр әскер қол ертіп,
Жасқұсқа барып кіргенде,
Арыстандай ақырған
Айбатыма шыдамай,
Хан баласы жылады-ай!
«Жанымды қи» деп сұрады-ай.
Бұл тарихи шындық. Оның бір айғағы – А.Ф.Рязановтың Гекенің мәлімдемесін мысалға келтіріп: «Менің мұнда келуім әбден қажып-шаршаған, әрі үрейлене торыққан хан төңірегіне жиналғандарды сәл де болса жігерлендіргендей әсер етті. Жәңгірдің өзі менің белгілі бір пайда бере алмасам да, сол әскерсіз келгенімнің өзіне соншалықты қатты қуанып қалды. Тайманов бір мезет  «Ордаға шабуыл жасаймын!» деп үрейлерін ұшырыпты...» /31,  104 б./, - деп жазуы. 
	Махамбет ханның қатты сасқанын «Құдайлады хан ұлы» деп «Соғыс» деген өлеңінде де айтып өтеді. 
	Жәңгір хан он күн ойлануға мұрсат сұрайды. Өйткені олар Орынбордан көмекке патша солдаттарының келуін күтіп отырған болатын. Ханның алдап тұрғанын сезген Махамбет:
	Хан баласы қабанды,
	Қайырылып шапса, жаманды,
	Хан баласы қара жыланды,
Қайта айналса, шағарды,
Шабар күнің бүгінді,
Бүгіннен кейін қиынды,-
 деп хан ордасын дәл қазір шабуға шақырып, ұран салады. Исатай Махамбетті тыңдамай, «Он күн ішінде батырлықты жерден қазар деймісің» деп, ханға сұраған мұрсатын береді. Махамбет өлеңінде осы бір сәтті Исатай атынан:  
Ақкөңіл, аңқау жүрекпен,
Беремін деп мен тұрдым.
Көк белдеуді бауырлап,
Шабамын деп, сен тұрдың.
Исатай басшы білсін деп,
Ауыр әскер қол тұрды,-
деп суреттей келе ақыры не болғаанын айтады: 

Қырық бір жасқа келгенше
Дегенім болмаса
Өзгенің тілін алмааған,
Кісі ақылы қонбаған – 
Қанша айтсаң да болмадым,
Сөзіңе құлақ салмадым.
Бұрала біткен емендей
Қисық туған сорлы ағаң,
Хан сөзіне сенгенім,
Он күн срок бергенім,
Әскерімді таратып,
Он бір күнге қаратып,
Бекетай құмға келгенім.
Атаңа нәлет хан ұлы-ай!
Тілегін сұрап алғасын,
Ойланғаны болғасын
Патшаға хабар салдырып,
Патшадан солдат алдырып, 
Құрсағымнан шалдырып,
Ақырында еш болды-ау
Ел үшін еткен еңбегім!-
(1837)
деп Исатай ағасының мойындағанын кейінгіге сабақ ретінде елге жеткізеді. 
	Сондай-ақ эпостық жыр үлгісіне өте жақын бұл толғауда Исатайдың  «ақ көңіл, аңқау», «өз дегені болмаса, өзгенің тілін алмаған, кісі ақылы қонбаған», «бұрала біткен емендей қисық» қарыспа бірбеткейлігі де айтылған.  «Бұл тек қана әдеби портрет емес, шындықтың өзінде ол сондай адам болған. Оның мінезімен жақсы жағымен қатар, біржақтылығы да көп болыпты» /50, 316 б./ сонымен бірге мұнда Махамбеттің қызбалығы да көрініс тапқан.
Махамбет  «Орданы қалай да шабу керек, Хан алдап тұр» деген сөздерін Исатай қолдамағаннан кейін ашу үстінде  «Қолыңды бер де, аман бол!» деп Махамбет қош айтысады.
Махамбеттің «Қоштасу» аатты өлеңі сонда шыққан:
Маң-маң басқан сары атан
Маңыстап шығар өріске.
Бұрыңғыдай қарыштап,
Қона алмадық қонысқа,
Келе алмадық келіске.
 Мен Исатай Жәңгір ханға он күн ойлануға мұрсат беріп, оған өз талабын жазады:
«Егер Сіз халықтың бабын тауып, тыныштығын сақтауға тырыссаңыз, біз де асқан разы болар едік. Кез келген жағдай халқымыздың салт-дағдысы бойынша тексеріліп, анықталып жатса, онда шағымға Сіздің де назар аударғаныңыз деп білеміз; әрине онда да орыс үкіметі араласпай, өзіңіз ғана соттайтын болсаңыз; ал егерде сот ісі орыстың дел-далдығымен жүргізілсе, онда біз де олармен  ажырасып тынамыз.
Біздің өтінішімізді қабыл алып, ескі мұсылман дінінің ережесі бойынша әділ сот жасайды деп үміттенеміз. Ал мұны сыйламау – Сіздің әділдігіңіз бен Орданың хал-ақуалына деген барлық үмітімізді жоғалтудың бірден-бір жолы болып табылады» /31, 110-111 б./.
Жәңгір он күн мұрсат сұрап алған келісімінің бірде-бірін орындамайды. Патша әскері мен хан жасағы енді Истайларды ұстап, жазалауды көздеп, соңдарына түседі. Қақтығыстарда екі жақтан да кісі өлімі болып тұрады. Екі жақ бір-бірін алыса алмай, ақыр соңында Исатайды ұстап берген адамға 500 сом күміс ақша, өлідей әкелсе, 250, ал өз туыстаарының бірі әкелсе, оған кешірім жасалып, ақшалай сыйлық беріледі деп басына бәйге жариялап, елге  хабар беріледі. 
	«Әй, Махамбет, жолдасым» да,  «Исатайкүмән жоқ. Ал  деген ағам бар» да көтерілістің осы шарықтау шегіне жетіп тұрған кезде шыққанын  филология ғылымдарының докторы, профессор Жұмат Тілепов те  Қажым Жұмалиевтің пікіріне сүйене отырып, екі толғаудан да  мысал келтіріп   «Мазмұнына қарағанда да толғаудың дәл осы тұста  (автор 1837, 13 желтоқсанды айтып отыр – К.М.) айтылғандығында күмән жоқ. Ал мұндағы автордың өздерінің төрет-бес жылдан бермен қаарай «ханның тауын қайтарып», «дулығалы бас кесіп»,  «хан ұлымен қас болып, қара ұлына дос болып» жүргендігіне келсек, бұл көтерілістің етек алу, шарықтау кездерінен хабар беретін жайлар /32, 324 б./. 
1837 жылғы 22 қарашадағы Истоминнің қуғынынан аман құтылған Исатай мен Махамбет бастаған 27 адам  «Қаныш моласы» деген жерде кеңес құрады. Бұдан әрі Бөкей хандығында қалудың өзі өте  қауіпті екендігі ескеріліп, көтеріліс басшылары Төменгі Жайық шебі тұсынан Кіші жүзге өту керек деген тоқтамға келеді /19,76 б./. Исатай осы кеңесте патша әскерінің (қазақ-орыс жасағы) қалай да жеңбей қоймайтынын, өзінің өлмей берілмейтінін айтып, серіктерін аман сақтау үшін бастарыңа сауға тәлеңдер деген тәрізді /23, 231 б./. Сонда Махамбет:
Уа, Иса-еке, Иса-еке!
Кел, кетелік, кетелік,
Кетіп бір Жайық өтелік.
Атаның жұрты хазірет – 
Басына зиярат етелік.
Біліңіз де біліңіз,
Белді байлап жүріңіз.
Ат маңдайын тура қойсақ,
Бермес пе тәңірім тілекті!-
                             (1837)
деп  уайым жеген Исатай ағасын «Белді байлап жүріңіз» деп тәуекел етуге, бекем болуға шақырады. «Ат маңдайын тура қойсаң, бермес пе тәңірім тілекті!» деп сөзімен қажыр-қайрат беріп, үміт отын сөндірмеу керектігін айтады.
	Осы Қаныш моладағы кеңесте көтеріліс басшылары Жайықтан өтуге келісіп тарасқан. Мұны Махамбеттің жоғарыдағы толғауынан да аңғаруға болады. Осылайша, қуғын-сүргін басталады. Алайда, халық Исатай, Махамбеттердің қай жерде жүргендерін айтпай, қуғыншыларға теріс жол сілтеп отырған. 
	Көтерілісшілер бел байлаған төмендегі Жайық шебіне патша әскері күзетті күшейтіп, тіпті Исатайлар келе қалған жағдайда қырып салуға дайын тұрды. Мұны білген ереуілшілердің салы суға кетіп, тығырыққа тірелгендей болған. 
Сонда Махамбет:
Жайықтың бойы көк шалғын,
Күзерміз де жайлармыз.
Күлісті сынды  күреңді
Күдірейтіп күнде байлармыз
Құдай істі оңдаса,
Ісім жөнге келгенде,
Қамалаған көп дұшпан
Әлі де болса, қойдай қылып айдармыз, - 
деп, жолдастарын үміт, сенімнен айрылмауға үндеп, олардың  қайрат-жігерлерін қуатты да өткір жырымен қайрай түсті. 
Садағына сары жебені салдырған,
Садағының кіресін
Сары алтынға малдырған.
Тереңнен көзін ойдырған,
Сұр жебелі оғына
Тауықтың жүнін қойдырған.
Маңдайын сары сусар бөрік басқан,
Жауырынына күшіген жүнді оқ шанышқан.
Айғайласа белдігі байланған.
Астана жұртын айналған.
Атына тұрман болсам деп,
Адырнасын ала өгіздей мөңіреткен,
Атқан оғы Еділ-жайық тең өткен.
Атқанын қардай боратқан,
Көк шыбығын қанды ауыздан жалатқан – 
Арыстан еді-ау Исатай!
Бұл фәнидің жүзінде 
Арыстан одан кім өткен?!
	«Махамбет өз геройын сипаттауда да өзіне дейінгі батырлық, ерлік-азаматтық жырларға тән сөз қолданысты таңдайды... » Исатай батырды сурттеуі ілгергі әдебиеттегі батырларды сурттеумен бір үлгілес. Таңдалатын сөз де, сындық сипат үшін алынған грамматикалық форма да, бұлардың синтаксистік жүйеде берілу жолы да бірдей. Қараңыз: 
... Адырнасын ала өгіздей (мөңіреткен).
Атқан оғы егін тістей жер жыртқан,
Атқаны бастан өтешек,
Жеті қабат жерге  кетешек.
(«Орақ – Мамай жыры») /70, 179 б./
Әрі әр сөзі қуатты, мағыналы, терең. Исатайдың садағы қарапайым емес, «Сары жебе салдырған, кіресін сары алтынға малдырған, көзін тереңнен ойдырған». Жебесі де ерекше «сұр, тауықтың жүнін қойдырған». Киімі де өзгеше - «маңдайын сусар бөрік басқан». Басқалардан дара – «жауырынынан күшіген жүнді оқ шанышқан»  ашуға мінсе, қаһарланса нар тәуекелге бел буған – «Айғайласа белдігі байланған», елдің қамын жеген – «Атына тұрман болсам деп, жұртына құрбан болсам деп», жауына садақ кезеніп, атқан шақта «адырнасын ала өгіздей мөңіреткен» яғни, қазіргі заманғы реактивті ұшақтай керемет үн шығарып зулатқан, «атқан оғы Еділ-Жайық тең өткен» (градация) Махамбет үшін Исатайдай арыстан, артық адам жоқ! Асырып айтса да сенесің. Өлеңнен бойына ерекше шабыт, күш-қуат аласың.  

4. Махамбет поэзиясындағы Исатай бейнесі. 
Жоспар:
1. Махамбеттің Исатайға арналған өлеңдері.
2. М. Өтемісұлы өлеңдеріндегі Исатай бейнесі. 
3. Арнау өлеңдеріндегі көркемдік тәсілдер.

Бақылау сұрақтары:
1. «Исатай деген ағам бар»,  «Кел, кетелік»,  «Тарланым»,  «Мінгені Исатайдың Ақтабан-ай»,  «Мұнар күн», «Тайманның ұлы Исатай» өлеңдеріне көркемдік талдау жасау.
2. Махамбет жырларында Исатайды және өз тұлғасын сомдауы. 
3. Махамбет өлеңдеріндегі тарихи шындық.
4. Ақынның Исатайға арналаған өлеңдеріндегі тіл көркемдігі, бейнелі суреттер.

Өзіндік тапсырмалар:
1. Махамбеттің Истайға арналған өлеңдерін Ы. Шөрековтің «Исатай – Махамбет» дастанымен салыстыра оқу.
2. М. Өтемісұлы поэзиясындағы жыраулар дәстүрі.
3. «Әй, Махамбет, жолдасым»,  «Исатай деген ағам бар» толғауларындағы көркемдегіш құралдарды табу. 
4. Махамбеттің Исатай батыр туралы мадақ өлеңдерінің ерекшеліктері.


Махамбет поэзиясындағы ақынның өз бейнесі

	Исатайдың ерлігі аңызға айнала бастады. Махамбет өлеңдері ауыздан-ауызға тарап, жұрт жиналған жерде жатқа айтатын болды. Әсіресе Жәңгір ханға арнай айтқан “Хан емессің – қасқырсың” деп басталатын өлеңі елдің көкейінен шыққандықтан ба, мақалдай болып кетті. Жұрт бұл толғауды айызы қана, жігерлене, рухтана айтатынды шығарды. Сөйтіп Махамбет ел рухын көтеріп, өзі де мерейлене түсті. Оның үстіне 1836 жылы 17 наурызда ханның Исатайды ұстау жөнінде берген бұйрығынан түк шықпай масқара болды. Ел енді бұл жайында да әңгімелеп, ханның дәрменсіздігі бүкіл халыққа жайылды.1829 жылы Қайыпқали бастаған толқуға Исатай қатысқан жоқ. Махамбет араласып, үгіт-насихат жүргізді. Кейін ол Жайықтың сыртына өтіп кетіп, Ішкі Ордаға қайтадан келгенінде тұтқындалып,екі жыл түрмеде отырады.
Исатай мен Махамбеттің өшпенді жауы Қарауылқожа бірде ханға: “Махамбет Өтемісов адал қылықты адам емес, Орал линиясы арқылы Хиуадан шыққан контрабанданы өткізгені үшін айыпталып, Қалмақ қамалында тұтқынға алынды” -деп хабарлаған. Ал Махамбет те мұны жасырмаған, өзінің 1836 жылғы 10 желтоқсанда берген түсінігінде: “Осыдан 6-7 жыл бұрын орыс үкіметі ұстап алып, Орал линиясы арқылы жасырын өткенім үшін айыптап, содан екі жылдай Қалмақ бекінісінің түрмесіне отырып шықтым деген. Сол кезде яғни 1831 жылғы оба сүзегі кезінде түрмеден қашып шығып, Махамбет қырға келіп жасырынған /31, 31 б./. Бұл - тарихи шындық. Оны:
Кеше біз зынданда жатып құбылдық,
Қамалаған көп дұшпанға	қор болдық.
Терезеден телміріп,
Ағайын мен туғанды
Бір көруге зар болдық, – /37/
деп өзі де өлең жолдарына айналдырса, Махамбет жайында роман жазып, зерггеп жүрген белгілі жазушы Нәбиден Әбутәлиев:
“Махамбет 1829 жылы Жайық өзенінен өтем дегенде қолға түсіп, бір жылдан астам уақыт Калмыков абақтысында қамауда отырады” /38/, – деп айқындай түседі.
Бұл өлеңді Махамбет Қайыпқалидың негізгі мақсатын түсінген соң айтқаны байқалады. Оның абақтыда жатқан кездің өзінде сан ойланып, сан толғанғаны “Кеше біз зынданда жатып құбылдық” деген жолынан да көрініп тұр.
Ақынның бұл өлеңі “Жазушы” баспасынан 1989 жылы жарық көрген “Ереуіл атқа ер салмай” жинағына кірмепті. Жинақты құрастырып, алғысөзін жазған филология ғылымдарының кандидаты Қабиболла Сыдиықов өлеңнің жинаққа кірмеу себебін 12 қазан, 1990 жылы “Қазақ әдебиеті” газетінде жарық көрген “Махамбет жинағы қалай құрастырылды” деген мақаласында “1974 жылғы басылымындағы “Зынданда”, “Өтініш” сияқты Махамбет атына телініп жүрген өлеңдер мен тармақтар қабылданбады” деп көрсеткен. Алайда, Махамбеттің түрмеге қамалғаны шындық. Біздіңше стилі де келетін сияқты. Тек өлең ұйқасы, көркемдігі басқа жазғандарына қарағанда төмендеу. Бірақ ақын өлеңін жаттап, бізге жеткізушілер кейбір жолдарын ұмытып, ұйқастарын шатастырып алуы да мүмкін ғой.
Махамбет ешкімге ұқсамайтын, мінезі тік, батыл, айтқанынан қайтпайтын, “Айтса-дағы айныман көлденеңнің сөзіне”, “Тыңда халық, әлеумет - көп кісіден анықпын” деп өзі жырлағандай, шындықты бүкпей, турасын айтатын, алған мақсатынан, шындық жолынан таймайтын жаратылыс, бітімі мүлде бөлек қызу қанды жан болған екен.
Халел Досмұхамедов “Махамбеттің мінезі сотқар, қалжыңқой, бетің-көзің демей ойына келгенін айтып салатын батыл болған. Жауласқан мезгілде өте батыр, айлакер болған” /14, 80 б./, -деп жазса, А.Ф.Рязанов “Оралдықтар оларды қуып кетті. Исатайдың ізіне түсіп, олар шептерін кеңейте түсті. Астында жақсы аты бар Истомин Махамбет Өтемісовті қуып жетті. Махамбеттің жанында жебелі садақ тартынған оның сарбазы шауып келе жатқан еді. Истомин батырды тірідей қолға түсіргісі келді, алайда Махамбет оған қарсы оқ атып, маңына жолатпады. Тағы бірнеше казак Истоминге көмекке жетті. Олар тіпті жақын келді, батырды қаумалап алды. Бірақ, батыр астындағы көпшікті жұлып алып, дал-дал етіп, мамық қауырсын жүндерін жауларына қарай боратып жіберді. Казактар іркіліп қалды, көздеріне құс жүндері тығылып, ашытып барады. Батыр бұл сәтті бос жібермей, ағызып шауып кетті. Осындай тосын айла Махамбетті құтқармас өлімнен де, тұтқыннан да сақтап қалды” /19, 75 б./, -деп, оның айлакерлігін, тапқырлығын айтады.
Әлемнің біраз жерін шарлаған орыстың саяхатшы ғалымы, жазушы Егор Петрович Ковалевский (1808-1868) 1839 жылдың соңғы тоқсаны мен 1840 жылдың бас кезінде Махамбетпен, Есет батырмен кездеседі. Кейін “Құрлықтар мен теңіздерде жүрген саяхатшы” атты үш томдық кітап жазып, 1843 жылы оны Санкт- Петербургте бастырып шығарады. Сонда (І-ші томында) Махамбеттің орыс тілін жетік білетінін, тілмарлығы мен ақылдылығын, сауаттылығын, айлакерлігін, сол кездегі саясаттан да хабардар екендігін батырдың өз сөздері арқылы әдемі жеткізген. Әсіресе, екеуінің арасында болған диалогтегі: “Сіз менен өткір пышақтан қорыққандай қорқасыз, менің пышақ екенім рас, бірақ екі жүзді емеспін” /39/ деген сөзі Махамбет мінезіне дәл келеді.
Хан жасағымен болған алғашқы айқаста Исатай қолы алыстан атысып қырғынға ұшырай бастайды. Әлдебір себептермен ұрысқа кешігіңкіреп кірген Махамбет шиыршық атып, қаһарланып Ағатайлап Хан жасағына қарсы ұмтылады. 
	Біз бұдан да оның көтерілісшілерге ақындығымен де, батылдығымен де, батырлығымен де үлгі-өнеге, қайрат-жігер беріп отырғанын аңғарамыз.
“Тұрмысқа сарын жасайтын адамның ғамалы, ғамалға өң беретін адамның мінезі, мінезге кейіп беретін тұрмыс төңірегі; адамның мінезі ойының түрінен, көңілінің күйінен, істеген ісінен білінеді. Адамның тысқа шыққан пікірінде, көңілінің күйінде, еткен ғамалыңда мінезінің қай түрі көбірек көрінсе, сол адам сол мінезді болмақ” /4, 449 б./.
Махамбеттің түр-тұлғасы, батырлығы, мінез-құлқы өз өлеңдерінде мен мұндалап сайрап тұр.
Махамбет ұлан-байтақ Отанын сүйіп, құмына дейін қастерлей білген патриот ақын. Ақынның ішкі сезім толқыны, қуат-күші, ой- мақсаты, сөйлеу мәнері қағазға түскенде де аңғарылып тұрады. Өйткені, ақын өлеңі - іштен туған сәбиі секілді.
Махамбет өлеңдерін оқығаңда да оның ішкі жан сезімі, адуынды, айбынды, қызуқанды мінезі, турашылдығы, шыншылдығы, әділдігі, тіке, ешкімнен де тайсалмай, қаймықпай сөйлейтіндігі, бірбеткейлігі мен қайсарлығы бірден көзге ұрып тұрады. Елім деп еміреніп, жерім деп тебіренген жырларында оның Отанына сүйіспеншілігі, жүрек дүрсілі, қуанышы мен қайғысы көрінеді. Махамбет жырларының көркемдігін айтпағанның өзінде негізгі қасиеттерінің бірі де осы отаншылдық өршіл сезімде жатыр. Ол үшін Нарынның “шортаны қара бақандай, бақасы сары атандай, балдырғаны білектей, баттауығы жүректей, қымыздығы күректей, сонасы қоңыр үйректей, ондай қоныс жоқ”, “жатып қалған тайлағының өзі жардай атан болған жер, жабағылы тоқтысы қой болып қора толған жер, жылаған бала қойған жер”. Нарынның құмы малға құт болса, “Еділдің бойы ен тоғай”. Сол Еділге “Ел қондырсам деп едім, жағалай жатқан сол елге мал толтырсам деп едім”, -дейді ол. Қорамды малға толтырсам деп едім деп қораш, тоғышарша, қарын қамын ойлап сөйлемейді. “Менің атам Өтеміс елдің қамын жедіғой”, -деп елдің қамын ойлай ірі, кесек сөйлейді! Осы “Менің атым - Махамбет” аталатын өлеңіндегі “Атасы өткен Айшуақ, Соның көзі көрді ғой” деген жолдардан Өтемістің Кіші жүздің Батыс бөлігінің ханы Айшуақпен аралас-құралас болғанын да аңғаруға болады.
Махамбет өлеңдерін оқығаңда да оның ішкі жан сезімі, адуынды, айбынды, қызуқанды мінезі, турашылдығы, шыншылдығы, әділдігі, тіке, ешкімнен де тайсалмай, қаймықпай сөйлейтіндігі, бірбеткейлігі мен қайсарлығы бірден көзге ұрып тұрады. Елім деп еміреніп, жерім деп тебіренген жырларында оның Отанына сүйіспеншілігі, жүрек дүрсілі, қуанышы мен қайғысы көрінеді. Махамбет жырларының көркемдігін айтпағанның өзінде негізгі қасиеттерінің бірі де осы отанріылдық өршіл сезімде жатыр. Ол үшін Нарынның “шортаны қара бақандай, бақасы сары атандай, балдырғаны білектей, баттауығы жүректей, қымыздығы күректей, сонасы қоңыр үйректей, ондай қоныс жоқ”, “жатып қалған тайлағының өзі жардай атан болған жер, жабағылы тоқтысы қой болып қора толған жер, жылаған бала қойған жер”. Нарынның құмы малға құт болса, “Еділдің бойы ен тоғай”. Сол Еділге “Ел қондырсам деп едім, жағалай жатқан сол елге мал толтырсам деп едім”, -дейді ол. Қорамды малға толтырсам деп едім деп қораш, тоғышарша, қарын қамын ойлап сөйлемейді. “Менің атам Өтеміс елдің қамын жедіғой”, -деп елдің қамын ойлай ірі, кесек сөйлейді! Осы “Менің атым - Махамбет” аталатын өлеңіндегі “Атасы өткен Айшуақ, Соның көзі көрді ғой” деген жолдардан Өтемістің Кіші жүздің Батыс бөлігінің ханы Айшуақпен аралас-құралас болғанын да аңғаруға болады.
	“Намысты адам намысы барды қадірлейді және намысы жоқты сыйламайтыны - заңдылық” /40/, -дейді Бауыржан Момышүлы. Олай болса, Махамбеттің намысты жырлары намысты адамға үнамауы мүмкін емес! Ақын жырлары жастар жанына патриоттық сезім үялатып, өз Отанын, ата-анасын сүюге, озбырлық пен зорлыққа, арсыздық пен қорлыққа қарсы түра білуге баулиды. “Қарындастың қамы үшін, қатын менен бала үшін, қайрылмай кеткен жігіттің өзін кәпір алғанын талақ деп айтсақ болмай ма?!” - деп ездіктен сақтандырып, “ереуіл атқа ер салмай, егеулі найза қолға алмай, еңку-еңку жер шалмай, қоңыр салқын төске алмай, тебінгі терге шірімей, терлігі майдай ерімей... Темірқазық жастанбай, қу толағай бастанбай, ерлердің ісі бітер ме?!” деп ерлікке, өрлікке шақырады. Мұның бәрі ел теңдігі үшін. “Теңдікті, малды бермедік, теңдіксіз малға көнбедік”, -дейді ол сондықтан.
Махамбет досқа адал. Өзі адал адам ақ пейілдіні ардақтауы да заңды құбылыс. Достықтың да достығы бар. Біреу қалтасына, біреу лауазымына қарап жанасады. Махамбет Исатаймен халықтың қамын жеп, “қара ұлына дос болғаны үшін, хан ұлымен қас болғаны үшін Исатай деген ағам бар, ақ кіреуке жағам бар” деп оны әрі аға, әрі дос тұтқан. “Исатай – басшы, мен - қосшы” деп ерлігін елге жайып, ақтық демі біткенше ардақтап өткен. Досқа деген адал көңілден, алдына қойған мақсат-мүддеден “айтса-дағы айныман, көлденеңнің сөзіне”, -деп, бір сәт те айнымай өткен.
Арыстаным, көп болды-ау,
Саған да менің арманым?
Кермиығым, кербезім!
Керіскідей шандозым!
Құландай ащы дауыстым!
Құлжадай айбар мүйіздім!
Қырмызыдай ажарлым!
Хиуадай базарлым!
Теңіздей терең ақылдым!
Тебіренбес ауыр мінездім!
Досқа деген бұдан артық баға, бұдан артық махаббат болар ма?! Махамбеттің идеалы - Исатай, оның ерлігі. “Атақты ермен бірге өлсе, жігіттіңболмас арманы”.
Ата-ананы сөктіріп,
Ат басына соқтырып,
Нәлет десе болмас па
Осылай жүрген жүріске, –
десе, немесе:
Қатын менен балаға 
Барсаң сәлем айта бар 
Ата менен анаға, - десе,
 «Артымда тірі сен қалсаң, жаңа өспірім Жақияны жолдасым, саған тапсырдым», -десе,
Алақандай Нарында Ата менен Ана бар,
Іні менен аға бар,
Қарындас, халқым көп қалды-ау,
Қатын менен бала бар.
Жалғыз ұлым Махмұт Бекетай құмның ішінде,
Жалғыз бір қалған сол да бар, –
десе де Махамбет ата-анаға, балаға, ағайынға адал, “қарындастың қамы үшін, қатын менен бала үшін” қолына егеулі найза алып, “қара қазақ баласын хан ұлына теңгеруді” мақсат етті. Келешек ұрпақ қамын ойлады. Ұрпақ қамы – болашақтың, ұлттың қам- қарекеті. “Ұлттық сипатсыз, дәстүрсіз әдебиеттің болуы, өмір сүруі мүмкін емес, ұлттық сипат әдебиеттің өз стихиясы, даму заңдылығы” /41/. Махамбет ұлт қамын, ұрпағының қайыңның басын жел соқса, қаршыға құс қайғырар, балапаным суға кетер деп” амандығын, соңында тұяқ қалуын, “асылдан болат ұл туса, екі жақ болып тұрғанда, егескен жерде шарт кетіп, жауырынынан өтін алса да, жамандарға жалынбауын”, “аз сөйлесіп, көп тыңдап” парасатты болуын тіледі. “Ақ жұмыртқа, сары уыз әлпештеп қолда өсірген туған ұлдан не пайда, қолына найза алмаса, атаның жолын қумаса?!” -деп “өзінен туған жас баланың” ата жолын қуып, ата қонысты сақтауын, жауынан тайсалмауын көкседі.
Махамбет жырларында ұлтының қасірет-қайғысы мен зар-мұңы
бар:
Адамы қойдай қырылып,
Құлағызып жер қалды-ау!
Қарағай, қайың, тал, терек,
Қалың орман, ну қалды-ау!
Қиқулап құстар қонатын
Суы тұнық көл қалды-ау!
Тәрбиелеп өсірген
Қатын жесір, тұл қалды-ау.
Еңбектеп жиған мал қалды-ау,
Бұлардан жүда қимайтын,
Енді менің нем қалды-ау!
Тек шықпаған жан қалды-ау! дейді.
Бұл өлеңдерден оның “дұшпанынан тартынбай сөйлейтін асылдығын,” білекті де жүректі екендігін көреміз.
Мұны Мұхтар Әуезов: “Бүкіл XIX ғасыр әдебиетінде қимыл мен күрес жырын Махамбеттей қып жырлаған өзгеше ақын болған емес. Алды да, арты да бір өзі сияқты” /26, 267-268 б./ деп керемет үлкен баға берген.
Махамбет поэзиясында отаршылдықтан қысым көрген халықтың көңіл-күйі, дәуірге наразылық болғанымен, “шарасыздыққа берілмей, қазақ ұлтын заманның зауалынан құтқаруға үндеген, қайғы-мұңға толы өлеңдерге күрескерлік сана дарытқан, тығырықтан шығудың жолын көрсеткен” /42/ жолдар басым:
Ханнан қырық туғанша,
Қарадан бір-ақ тусайшы,
Халықтың кегін қусайшы,
Артымыздан біздердің
Ақырып теңдік сұрарға.
Өмірі күреспен өткен айбарлы ақын теңдікті жай сұрамай, ақырып, айбатпен, қайратпен алу керектігіне сол кездің өзінде-ақ көз жеткізген. Соны кейінгіге осылайша табыстап айтып кеткен.
Бұл Махамбеттің асқақ арманы еді. Сол арман бүгін орындалғандай.
Махамбет батырлық пен ақындықты қатар алып жүрген кесек тұлғасын бейнелейтін көркем бейнесін өзі жасап кеткенін филология ғылымдарының докторы Т.Тебегенов “Махамбеттің поэтикалық автопортрет сипатындағы өлеңдерінде авторлық дүниетаным әдемі реалистік және романтикалық әуендер тоғысуы жағдайында танылады. Автопортреттік көркемдік жинақтау жүйесінде ақынның мінез-құлық сапасын құрайтын барлық қасиеттер тыңдаушыларына, оқырмандарына психологиялық тұрғыда ұғындырылады” /43/ дей келіп, Махамбеттің поэтикалық автопортреттік өлеңдерімен бетпе-бет келген тыңдаушының күрт серпіліс сезімге душар болатынын, лирикалық қаһарманның өзіндік шынайы қалпын поэтикалық қуатты, әсерлі баламаумен өрнектеуі ақынның табиғи мінез-құлық сапаларына лайықты көтеріңкі лепті, айбарлы романтикалық адуынды ырғақтарды танытатынын айтады.

Махамбет тек Бөкей ордасында болған ұлт-азаттық көтерілістің ғана емес, адами қасиетті де қастерлі сезімдердің - адалдық пен адамдықтың, намыс пен жігердің, азаттық пен теңдіктің жалынды жыршысы, ұраншысы!
Әдебиетте кейіпкердің образын сомдау үшін оның өз сөздері, сөйлеу мәнері, жиі қолданатын тіркестері пайдаланылатыны белгілі жайт. Сонда
кейіпкердің сөзінен оның мінез-құлқын аңғаруға болады.
Сол сияқты Махамбет өлеңдерінен, сөз саптауынан өзінің образын – өршілдігін, өжеттігін, қайсар-қайтпас жаужүректігін, елге қамқор, жауға аяусыз, сөйлер сөзге келгенде шешен, ақпа-төкпе ақын екендігін байқау қиын емес. “Батыр ақын батыр қолбасының сөз өнеріндегі мәңгілік бейнесін осылай сомдады да, бұрқанған күшке, бұла қайратқа, шиыршық атқан жігерге, ызалы ашуға, ашулы ақылға, ақылды нақылға толы өлең-жырын тұтастай алғанда өзінің автопортретіне айналдырды. “Махамбеттің өз образы’-’ деген – сол! Өйткені оның “қорғасыннан құйылған” ап-ауыр әр сөзінен өзін танимыз” /18/.
“Садағына сары жебені салдырған” деп басталатын толғауда әдеттегі буын, бунақ өлшемдері сақталмағанымен жеңіл оқылады. Өйткені мұнда Махамбетке ғана тән өзіндік жаңа ырғақ нақыш, ерекше жігер, күш-қуат, екпін бар. Өлең құрылысы қалыптасқан дәстүрден өзгеше болғаннан соң оқушы алғаш тосырқап, кібіртіктеуі де мүмкін. Дегенмен, өлең ырғағын тапқаннан кейін жырдағы “ерке де серке, ақылды, нақылды”, образды сөздер, дыбыс үндестіктері (С әрпіінің бес рет, а әрпінің екі жерде екі реттен қайталануы), теңеу, эпитет, сурет, өлең динамикасы оқушы көңілін де, көзін де әрі қарай жетелеп әкетеді.Сәлден соң әр сөзіне қайран қалып қызыға да құмарта желдіре оқитын болады.
Махамбет осы өлеңді егер қазақтың қара өлеңінің өлшеміне салып жазса, дәл осындай әсерлі, әсем, қуатты болып шығар ма еді, шықпас па еді? Он бір буынмен жазылса, Махамбет Махамбет те болмай қалуы мүмкін.
“Ел сүю тақырыбы көбінесе елге тұлға болып тұрған әлдебіреулерге қарата арнайы сөйленген, ішінде айбыны мен айыбы аралас үкім ретінде, толғау-тұспал үлгісінде жырланады. Ел сүю, ел қамын ойлау сезімі қанаттандырған жыраудың нақыл-насихат сөзі алдымен ақынның өз бейнесін көз алдыңа әкеледі. Сол арқылы халық, халықтың ар-намысы мен абырой-беделі паш етіледі” /86, 62 б./.
Асан қайғы “Ай, хан, мен айтпасам білмейсің, Айтқаныма көнбейсің. Шабылып жатқан халқың бар, Аймағын көздеп көрмейсің”,– деп “қымыз ішіп қызарып, мастанып, қызып терлеген” ханға батыл да батырып ел тағдырын ойлауды құлаққағыс етсе, Доспамбет жырау “Айналайын Ақ Жайық, Ат салмай өтер күн қайда, Еңсесі биік боз орда Еңеке кірер күн қайда”,– деп, халқының азаттығын аңсаумен өтті. Шалкиіз “Атаның ұлы ерлерге Малыңды бер де басың қос, Басыңды қос та бек сыйлас, Күндердің күні болғанда Басың жауда қалар ма”,– деп елді бірлікке, татулыққа шақырды, Марғасқа жырау “Ей, Қатағанның ханы Тұрсын, Кім арамды ант ұрсын, Жазықсыз елді еңіретіп, Жер тәңірісіп жатырсың”,– деп әділетсіз ханға тіке қарап айыбын бетке айтқан. Бұқар жырау “Бірі етек, бірі жең болған, Ежелден саған ел болған, Орта жүзден кісің жоқ. Найзасының ұшы алтын Кіші жүзден кісің жоқ - Енді бұған қарап тұрғаннан Басқа қылар ісің жоқ”,– деп Абылайдан үш жүздің басын қосуды талап еткен. Көтеш ақын “Абылай, Ботақанды сен өлтірдің, Есіл ер жазығы жоқ неге өлтірдің?”– деп қара халықтың қамын жеп, Ханға қарсы дау айтқан...
Махамбет “Еркіннен еркін жатқан ел едік. Еділ үшін егестік, Жайық үшін жандастық, Қиғаш үшін қырылдық, Тептер үшін тебістік. Теңдікті, малды бермедік, Теңдіксіз малға көнбедік, Ханның кірген ақ орда Бұзуын ойлап кеңестік” деп, “Қара қазақ баласын Хан ұлына теңгеруді” армандады. Елінің бірлігі, жерінің тұтастығы, халқының еркіндігі үшін ақ алмастай жарқылдап өтті.
Жыраулар поэзиясынан олардың мақсат-мүддесі, өмірге көзқарасы, мінез-құлқы да байқалады. Олардың қай-қайсысы да өз бейнелерін өздері сомдап, мәңгі өшпестей ескерткіштер тұрғызып кетті. Махамбет те өз образын өзі сомдап, халық жүрегінде қалды. 


5.  Махамбет поэзиясындағы ақынның өз бейнесі. 
Жоспар:
    1. Махамбет ерліктің, қайсарлықтың, биік рухтың үлгісі.
    2. Ақын жырларындағы өз тұлғасын суреттеуі.

Бақылау сұрақтары:
1. Махамбеттің өз бейнесін сомдаудағы көркем айшықтарды табу. 
2. Ақын поэзиясындағы тарихи шындық.
Өзіндік тапсырмалар:
1. Х. Досмұхамедов, М. Әуезов еңбектеріндегі Махамбет туралы ғылыми деректер.
2. Махамбет өз жайын баяндағанда қолданған өрнекті теңеу, көркем салыстырулар.
3. Махамбет поэзиясындағы жыраулар дәстүріне қосқан жаңалықтары.


Махамбет өлеңдеріндегі психологизм

Әдеби  шығарманың көркемдік құрылымына тән қасиеттердің бірі – психологизм. Психологиялық талдау – жазушы шеберлігі көрсеткіштерінің бірі, өзінше бір сала, «сөз өнерінің тектік белгісі, ажырамас қасиеті, көркемдік кепілі ретінде көрінеді» /44/.  Психологизм- адамның ішкі әлемін, жан-дүниесін зерттеу, ашу, көрсету, тарихи шындық пен көркем шындықты бір-біріне туыстастыру. «Бұл ретте осы құбылыстың ішкі салалары есебінде даралау мен жинақтау, ұлттық, жалпыхалықтық, дерек пен қиялдан қосу, автор бейнесі, шығарманың заттық құрылымы іспетті табиғи синтезін атау керек» /45/. Психологизм- көркемдік шындықтың ажырамас  бір бөлігі. Іс-әрекетті, өмір диалектикасын нанымдылықпен суреттеуде оның атқарар танымдық-эстетикалық қызметі орасан. 
Шақырғанмен келер ме,
Кешегі менің арыстаным,
Өзі шын барар жерін тапқан соң.
Егізімнен айрылып,
Мен бір аққу болдым халықтан соң,-
		(«Аймақ көл»)
деген жолдардан ақынның ішкі әлемін – жан күйзелісін, өкініш-наласын аңғару қиын емес. 
Бәйеке, сұлтан, ақсүйек,
Қыларың болса, қылып ал,
Күндердің күні болғанда
Бас кесермін, жасырман,
 («Махамбеттің Баймағамбет сұлтанға 
айтқан сөзі»)
деген жолдардағы, ішкі ашу-ыза, кек, бойдағы буырқанған күш-қуататойлайды. 
Біз бір енеден бір едік,
Бір енеден екі едік.
Екеуіміз жүргенде,
Бір-бірімізге ес едік.
Бір енеден үш едік,
Үшеуіміз жүргенде,
Толып жатқан күш едік.
Бір енеден бес едік,
Бесеуіміз жүргенде, 
Алашқа болман деуші едік.
Өтемістен туған он едік, 
Онымыз атқа мінгенде,
Жер қайысқан қол едік.
(«Махамбеттің Баймағамбет сұлтанға 
айтқан сөзі»)
«Өтемістің төрт әйелінен «Өтемістің он бөрісі» аталған он бір ұлы болған. Яғни, жоғарыдағы толғауда айтылғандай, «бір әйелінен жалғыз, бір әйелінен - екі, бір әйелінен-үш, бір әйелінен-бес, не бәрі, қыздарын есептемегенде, он бір ұлы болған. Біреуі жастай қайтып, он бала өсіп жетіліп, өз алдарына отау тігіп, үй болған» /46/. 
	Ұлдарының бәрі «сен тұр, мен атайын» ер жігіттер екені Махамбет өлеңінің «Онымыз атқа қонғанда, Жер қайысқан қол едік» деген жолдарында да айтылып тұр. Оның үстіне «Өтемістің он бөрісі» деп халық тегін атамаса керек!
	Бір баласы жастай өлген деген пікірді Исатай Кенжалиев те айтады. /47/.
	Тоқтамыс – еті тірі, батыл жігіт болыпты. Абақтыда өлген әкесінің құнын өндіріп басына белгі орнатқан. Ысмайыл, Қожахмет – Ыбырайым да Исатай мен Махамбетке үзеңгілес серік болып, ереуіл кезінде батырлық танытқан. Бекмағамбет – Жәңгір ханның он екі биінің бірі. Қожахмет 1836 жылғы 12 шілдеде Ақбұлақта болған соғыста қаза тапқан.
	Өлеңдерін халық жатқа айтып мерейі өскен Махамбет шабытына мінді. Енді «жақсы»,  «жаман» деп бүкпелемей, Ханға қарсы айтылған басқа да өлеңдерін ашық, еркін көсілтті. Бұл серпіліс, адуынды, дауылды, қаһарлы жырлар, ел арасындағы қаңқу сөздер Хан құлағына да жетіп жатты. Бірақ Махамбет жырларына тоқтау салу енді мүмкін емес еді. Сондықтан да Хан Ордасы оның көзін құрту жолдарын қарастырып, неше түрлі айла-шарғылар ұйымдастыра бастайды. 
1836 жылы мамыр айында жүзбасы Донсковтың басқаруымен Ордаға Оралдан 25 казак-орыс жасағы келеді. Оларға Исатай батыр мен оның жолдастары Балқы Құдайбергенов пен Қарауылқожаның ауылында қашқын татарлар барын айтады. Сөйтіп, Исатай Исатайдың баласы Жақия, Махамбет қастарында басқа да жігіттер бар, Донсковтармен бірге Қарауылқожа ауылына аттанады. 
7 мамыр күні олар Қалыбай мен Сандыбай ауылы Ақкөжеге жетіп құлап, бірнеше қашқын татарларды қолға түсіреді. Бұл оқиға ауыл арасына тез тарап, Қарауылқожаға ұнамайды. Қашқындарды жасырып отырғаны орыс басшыларына мәлім болса, наразылық тудырары анық. Сондықтан да ол аяқ астынан 80 адамнан тұратын жасақ ұйымдастырып, ұсталған татарларды орыс жасағынан босатуды, олардың ойын біліп қалған Махамбетке Қарауылқожа ұйымдастырған топты таратып жіберуді тапсырады.  Махамбет Қарауылқожа адамдарын қуып тастап, олардың басшысы Серкебайұлын  (А.Ф. Серкибай деп жазыпты – К.М.) ұстап, жүзбасы Донсковқа алып келеді. Донсков оны қашқындармен бірге орыстың жақсы командасына шабуыл жасауға әрекет жасағаны үшін әскери сотқа тартуға Астраханға жөнелтеді. 
Донсков жасағына тамақ ұйымдастыру мақсатымен Махамбет қасына тоғыз жігіт ертіп, жақын маңайдағы отарлардың біріне барады. Қойшылар қой бергісі келмей, ұрыс-керіс басталып, аяғы төбелеске ұласады.
Донсков өз шаруасын бітіріп, Ордадан кетіп қалады. Енді Қарауылқожа мен Балқы Исатай мен Махамбетке кісі өлтірді, ел тонады деген айып тағып, Төлеген Тыныштықұлы деген  старшын арқылы Жәңгір хан құлағына жеткізеді. 
Жәңгір хан Шекара комиссиясына Махамбет Өтемісұлының қылмысты ісін тексеруге комиссия жіберуді өтініп Орынбор генерал-губернаторы Василий Александрович Перовскийге рапорт жолдайды. Сөйтіп 15 мамыр 1836 жылы комиссия құрылады. Оның  құрамында сұлтан, хорунжий Көшекғали Сығайұлы, старшын Түмен Қозайдарұлы, хан кеңесшісі Бос Боздақұлы және штаб-лекарь Сергичев енеді. Олар Күшік өлімінен кейін 8 күннен соң, яғни 15 мамырда Күшік Жапарұлын Махамбет өлтірді деген қорытынды шығарады /19, 26-27 б./. Кейін тергеуде Махамбет Күшік Жапаровтың бұлар кеткен соң 4 күннен кейін жай оғынан өлгенін айтады /19, 34 б./.  
Бұдан біз мұны Махамбетке таңылған жала екенін аңғарамыз. Махамбет қанша батыр болғанымен іштей күйзеліп:
Қаршыға деген бір құс бар –
Қанаты айдың астында.
Ұясы оның саяда,
Қарағай, қайың басында.
Аңқау өскен ер едім,
Бұла болып жасымда.
Бұл қонысқа қондырған
Ата-бабам оңбасын
Таң ла сират басында, -
(1836)
деп аһ ұрды. Бірақ жасымай, іштегі мұң-шерін сыртқа осылайша жыр етіп шығарды.
	Әнес Сарай осы оқиғадан кейін Махамбеттің күйзеліске ұшырағанын, «Қаршыға деген бір құс бар» деген өлеңін сонда шығарғанын айтып, өлең 1836 жылы, мамыр айында шықты деп көрсетеді /23, 136 б./.
	«Ай астында  қанаты жарқылдаған қаршыға құс» - әрине, өзі. Ұясы – отбасы, ыза-кек буған Махамбет хан ордадан атылып шығып, үй-ішін өзімен бірге алып кетуге де, тіпті олармен қоштасуға да мұршасы болмай, Исатай жасағына бірден тартқаны белгілі. Отбасы Қожахметтің қолында қалған Қосуан анасы да сонда еді. 
«Ұясы» осындай саяда болғанымен қауіп-қатерсіз дей алмайды. Жаугершілік заман. Бейнелі ойлайтын Махамбет үшін оның  «ұясы» қарағай басында, қарағайды сілкілесе ұясы бұзылады, ... «Таң ла сират» араб сөзі, қазақша мақшар күні деген ұғымды білдіреді екен.
Махамбеттің кейбір жинақтарында бұл сөз  «Таңда сират» болып та жазылып жүр. (Мәселен, 1979 жылы Республикалық «Жазушы» баспасынан жарық көрген «Жыр-семсер» жинағында. 39 бет) дұрысы -  «таң ла сират».
Исатай, Махамбет жасағы 1837 жылы екі мыңға, ауылдар саны жиырма бес-отыза жетті. Ішкі Орда территориясының жартысынан дерлік солар иемденді. 
Алқалаған жер болса,
Азамат басы құралса,
Мәшурат кеңес сұралса,
Мәшурат берер ер едік, -
		(«Күн болған»)
дейді Махамбет. Мәшурат – яғни Шығыс тілінде Мәшрутят сөзі Конститутция деген ұғымды береді екен. 
         1837 жылы  көтерілісшілер Исатайды  өздеріне көсем сайлап  «Батыр» деп атайды. Барлық билік Исатай қолында болады. Өз кеңестері, қорғаныс, қару-жарақ жасау қолға алынады... 
Көтерілісшілердің  бұл істері жеке Республика ісіне ұқсайды. Бұл жайында  Мақсат Тәж-Мұрат  «Осы жылы (1837 жылды айтып отыр – К.М.) ғауғашылар Нарында ұйымддастырған дербес түзілімді тұстастары европалық ыңғайда  «жеке республикаға» ұқсатыпты. Әнес Сарай да осы пошымды мақұлдайды. Шынында да солай сияқты. Мөр басылған шекараға ие «Республиканың»  жалғыз даусыз басшысы -  «Батыр», яғни Исатай батыр.  «Бас көтерерлер» мен ақсақалдардан  түзілген кеңес жұмыс үстінде. Түрлі сипат қағаздарды әзірлеп беріп отыратын кеңсе ұйымдастырылған. Тұтқын ұстайтын қос та жасалған. Дүкендерде шыңылдатып қару соғылып жатыр... Осы  тұста Махамбет европалық парламент мағынасын беретін шығыстық Мәшрутят  (Конституция)сөзін ауызға алады ... Ғажап емес пе, Махамбет Конституция сөзін шығыс дүниесіндегі алғашқы конституциялық түзім – 1876 жылғы түрік Мәшрутятынан аттай қырық жыл бұрын айтқан!» /48/ деп жазады. 
Мұнар да мұнар, мұнар күн,
Бұлттан шыққан шұбар күн.
Буыршын мұзға тайған күн...
Қатарланған қара нар
Арқанын қиып алған күн ...
Бұландай ерді кескен күн,
Буулы теңді шешкен күн.
Сандық толы сары алтын,
Сапырып судай шашқан күн.
Түс қыла көр, құдайым,
Біздей тақ мейманасы тасқанға,
Біздің ер Исатай өлген күн,
Он сан байтақ бүлген күн. 
Орта белін сырлаған
Оқ жаңбырдай жауған күн.
Оң қанатын теріс жайып,
Лашын қуға төнген күн.
Желпілдеген ала ту
Жырылып ойға түскен күн...
(«Мұнар күн»)
           Махамбет подполковник Геке мен Баймағамбет сұлтан басқарған жазалаушы отряд пен Исатай, Махамбеттердің «оқ жаңбырдай жауған» соғысынан кейінгі қанды оқиғаны – Исатай қазасын елге жеткізіп, жоқтап осылайша күңіренеді. Махамбеттің бүкіл ішкі алай-түлей жан сезімі жыр болып құйылып, азалы әуен, терең де мағыналы, бейнелі сөздер, тіркестер соғыстың қандай болғанын, немен тынғанын жеткізіп тұр. 
Мұнар да мұнар, мұнар күн,
Бұлттан шыққан шұбар күн.
деп ақын табиғаттың өзін  «мұнарландырып»,  «шұбарландырып» осы эпитеттерді халықтың басына түскен ауыр халді жеткізу үшін шебер пайдалана отырып:

Буыршын мұзға тайған күн,
Бура атанға шөккен күн, -
деп поэтикалық контраст бере жалғайды. Өкініш пен өксікке, күйініш пен зарға, толғанысқа толы бұл жоқтау үлгісіндегі толғаудан біз  «жалғыз эпитет, не поэтикалық контраст емес – теңеу, метафора қолданыстары да ақынның мақсатымен ұштасып жататынын және өздерін жауынан жоғары етіп, жауын төмендете, оған оқушылары жексұрын көзбен қарайтын етіп шығару үшін қолданғандығын көреміз» /50, 355 б./.
          Сонымен бірге өлеңде поэтикалық формаға, жаңа қалыпқа түскен тұрақты тіркесті дәстүрлі сөздер де  («бақыт тайған күн», «қара нар», «Арқанын қиып алған күн», «Алма мойын аруды ат көтіне салған күн», «Буулы теңді шешкен күн», «Сандық толы сары алтын Сапырып судай шашқан күн», «Түс қыла көр», «Біздей мейманасы тасқанға», «Он сан байтақ бүлген күн...») бар. 
         Буыршынның мұзға тайып, бураның атанға шөгуі мүмкін бе?! Бір сойқанның болғанын ішің сезіп, әрі қарай оқи түсесің. «Қатарланған  қара нар арқанын қиып алған күн, алма мойын аруды  ат көтіне салған күн»,  «Буулы теңді  шешкен күн, сандық толы сары алтын сапырып  судай шашқан күн»,  «Оң қанатын теріс жайып, лашын қуға төнген күн»... Сұмдық қой! Лашын аққуға түсуші ме еді?! Қаныңды басқа шапшытып, жүрек тулатады. Автордың бейнелеу, метафоралық, символикалық тәсілдерді, эпитетті, дыбыс үндестіктерін, параллелизм (егіздеу), тағы да басқа көркемдік тәсілдерді қолданудағы хас шеберлігі, сөз таңдай білуі, сезімталдығы, шын қайғырып, шын сөйлейтін шынайылығы, Исатайға деген шексіз сүйіспеншілігі тағы да бір әдемі көрініс тапқан. Жауынгер, адуын, бір сөзі бір сөзінен өткен, өлеңде де батыр мінезді, қайсар, жайшылықта қыңыр ақынның жүрегі нәзік қылдай лирик екенін де байқайсың. Сонымен бірге ақын  «Күн» деген сөзді өлеі жолдары аяғында  бірнеше дүркін қайталау арқылы әр сөзге  екпін, жігер, әсер, қуат-күш беріп, эмоциялық әсерін арттырған.  
        Бұл символикалық бейнеге, тұспалға толы толғау – асқан сөз зергерінің ғана қолынан келетін, тарихи оқиғаны көркем шындыққа айналдырудың озық үлгісі іспетті. 

6.  Махамбет өлеңдеріндегі психологизм.
Жоспар:
1. Көркем әдебиеттегі психологизм табиғаты.
2. Махамбет өлеңдеріндегі ақынның ішкі ашу-ызасы, жан күйзелісі, ішкі әлемі.

Бақылау сұрақтары:
1. Психологиялық параллелизм дегеніміз не?
2. Махамбеттің «Қызғыш құс», өлеңіндегі өз халі мен табиғаттың бір бөлшегі, қызғыш құс тағдырына талдау жасау.  (псих-лық егіздеу)
Өзіндік тапсырмалар:
1. Махамбет жырларындағы ұлттық қасірет-қайғысы мен зар-мұңы бар өлеңдеріне теориялық талдау жасау.
2. Әдебиеттегі тарихи шындық пен көркем шындықтың арақатынасы



Махамбет поэзиясындағы дәстүр мен жаңашылдық көрінісі

Әдебиеттегі дәстүр жайындағы сөз бүкіл көркем әдебиеттің тарихы
туралы сөз. Дәстүрге дегенде өнердің бастау бұлағының кейінгі толқынға шығармашылық жүйелі әсерін, қалыптасқан жалғасын, үндестігін, өрісін, өміршеңдігін айтамыз. Бірақ бұл жалаң еліктеу, өзінен  бұрынғылардың айтып кеткенін қайталап, сол ізбен жүру емес, жаңа жол салу, барды дамыту, жоқты табу. 
        Академик сыншы Мұхамеджан Қаратаев «Дәстүр мен жаңашылдық» атты жинақтағы мақаласында  «Дәстүр мен жаңашылдық дейтін проблема кең мағынасында – философиялық проблема, - деп жазады. – Себебі бұл дүние жүзіндегі барлық даму атаулының тетігі. Мұнсыз өсу, өрбу, өзгеру жоқ. Онсыз өмір жоқ. Неге десеңіз, ештеңеден ештеңе шықпайтыны яғни  «нөлден» ештеңе өнбейтіні, екінші сөзбен айтқанда, жоқтан бар болмайтыны белгілі. Оның үстіне дүниеде не бар, соның бәрі дамып, өзгеріп отырады, жаңғарып, жаңарып отырады. Мұның да өзінің тиісті заңдылығы бар. Ол бұрынғы мен бүгінгінің, көне мен жаңаның аралығындағы табиғи жалғастық құбылыстарының заңдылығы, философия тілімен айтсақ, дәстүр мен жаңашылдық дейтін проблеманың қарастыратын заңдылығы» /66/.
Дәстүр мен жаңашылдық -  даму заңдылығы. Сонау Орхон-Енисей ескерткіштеріндегі дастандардан бастап, хандық дәуірдегі Бұқар жырау, Асан Қайға, Ақтамберді, Доспамбеттермен ұласып, олардан кейінгі жазба ағартушылық әдебитетінің негізін қалаушылар Ыбырай Алтынсарин мен Абай Құнанбаевтардан да әсері асып, олардан кейінгі талай ақындарға, ұрпақтан-ұрпаққа өтіп келе жатқан жолы бары анық.
Махамбет Өтемісов те өзінен бұрынғылардың өлең-жырларынан сусындап, үлгі-өнеге, дәріс алғаны ақиқат. Ол өзінен бұрынғы дәстүрге сүйене отырып, жаңа түр тауып, соны ізге түсті. Халық ауыз әдебиетінен сусындап, халықтың құнарлы тілін бойына сіңірген, жыршы-жыраулар мұрасын жаттап өскен Махамбет жырлары сондықтан да мазмұнды, өткір, айшықты, құнарлы. Махамбет мазмұнға сай ойын еркін, толық бере алатындай түр де таба білді. 
Елдікті, ерлікті, бірлікті жырлау, оны уағыздау, мақтан ету – әдебиетте сонау ықылым заманнан бар дәстүр. Орхон-Енисей  ескерткіштеріндегі жазуларға үңілсек:
Он жасында інім Күлтегін ер атағын алды...
Он алты жасқа келгенде
Ағам қағанның ел-жұртын молайтты...
Жиырма бір жасқа келгенде
Чача сенуымен айқастық...
Күлтегін жиырма алты жасқа келгенде
Қырғызға қарсы аттандық ... /67/
деген жолдарды көреміз. Жырдың авторы Иоллық тегін Күлтегіннің ерлік істерін термелей айтып, оның Қырғыздарды жеңгенін, одан кейін түргештерді де бағындырғанын мадақ етеді. 
Бұл жолдардан терме үлгісін көруге болады. Сондай-ақ жыр авторының Күлтегіннің жасын шамалай отырып айтуы жырға екпін беріп, әсерлендіріп, күш-қуатын арттырып тұрғанын да аңғару қиын емес. 
 Осы дәстүрді, осы үлгіні одан кейінгі батырлар жырларынан да  байқаймыз:
Алты жасқа келгенде
Арыстан туған Қобылан
Қазнадан қамқа киеді. 
Өзімнің еншім болсын деп,
Тобылғы меңді торы атты
Енші қылып мінеді.
Қобыландының тілегін 
Бүкіл қыпшақ тіледі... /68/.
 «Алпамыс батыр», «Ер Тарғын», «Қамбар батыр», «Ер Қосай», «Қарадөң батыр және оның ұрпақтары», «Қарабек батыр», «Ақжонасұлы Ер Кеңес», «Манашыұлы Тұяқбай», «Шынтасұлы Төрехан»,  «Арқалық батыр»  т.б. батырлар жырларында, Асан Қайғы, Доспамбет, Шалкиіз, Жиембет т.б. жыраулар жырларында да бұл дәстүр бәсеңдемейді. «Мысалы, XV-XVIII ғасырларда қазақ қоғамы мен тарихы үшін елді қорғау, жауға тойтарыс беру аса маңызды саналады. Бұл кезде қазақ фольклорының барлық жанрынан батырлар жыры маңызды болды, оның тәрбиелік, идеологиялық қызметі артты» /69/. 
Доспамбет жырау:
Екі арыстап жау шапса,
Оқ қылқандай шаншылса,
Қан жусандай егілсе,
Аққан судай төгілсе,
Бетегелі Сарыарқаның бойында 
Соғысып өлген өкінбес, - 
деп ел үшін мерт болу мәрттік, батырлықты білдіретінін, ол  өкінішсіз өлім екенін айтса, Ақтамберді жырау:
Балаларыма өсиет:
Қылмаңыздар кепиет,
Бірлігіңнен айрылма,
Бірлікте бар қасиет, -
дейді. 
Нақыл сөздерді халық санасына сіңіре түсу үшін жинақтап, топтап, басын қосып, түйдектетіп беру ақын-жыраулар  поэзиясында ертеден бар дәстүр.  «XI  ғасырда  М.Қашғари сөздігіне кірген дидактикалық мазмұндағы терме-толғау өлеңдерді жазба әдебиеті еркін, жалпылық сипатта дамымаған түркі халықтары кейінгі дәуірлерде дәстүрлі түрде жалғастырып әкетті» /70/, - дейді Қ.Өмірәлиев. Демек, нақыл сөздерді тізбектеп айту сонау  XI ғасырдан бері жалғасып келе жатқан дәстүр. 
Доспамбет жыраудың өлең жолдарындағы  «Оқ қылқандай шаншылса»,  «Қан жусандай егілсе»,  «Аққан судай төгілсе» деген қимылды әрекетті білдіретін тегеурінді теңеулер де жырдың сәнін, әрін келтіріп, мәнін үстей түссе, Ақтамберді өсиеті бүгінгі күнде де бата орнына жүретін ақыл, нақыл, асыл сөз. 
Тәтіқара ақын:
Қамыстың басы майда, түбі сайда.
Жәнібек Шақшақұлы болат найза,
Алдыңнан су, артыңнан жау қысқанда,
Ер жігіттің ерлігі осындайда, - 
деп батырлар – Дулаттан шыққан Бөкей мен Сағырды, Қыпшақтағы Деріпсалы мен Маңдайды, Уақтағы Сары мен Баянды мадақ етеді. «Жігіттік, ерлікті айтсаң, Бөгембайды айт, найзасының ұшына жау мінгізген Еменәлі Керейде ер Жабайды айт» деп түйіндейді.
Бірінен-бірі көркем, ағын судай ағылған бейнелі, образды жолдар. Тәтіқара ақынның «Найзасының ұшына жау мінгізген»  деген жолы қандай керемет! Найзасымен жау түйреген десе жай сөз болар еді. «Найзасының ұшына жау мінгізген» деп қалай әдемі, образды айтқан! 
Ауыз әдебиетінің көне нұсқаларының бірі төрт түлік жайлы өлеңде:
Түйе берсең, үйе бер,
Жатқан жері даладай,
Азу тісі қаладай
Екі өркеші баладай...
Құйрығы ұзын қамшыдай
Шудасы бар жамшыдай /71/, -
деген  шумақтар бар. Бұл «Алпамыс» батыр жырындағы: 
Кеуделері кепедей,
Мұрындағы төбедей,
Күрек тісі кетпендей
Кеңірдегі
Жүһиттің көріндей... /72/
деген жолдарымен үндес.
Үмбетей жырау жоғарыдағы ауыз әдебиеті нұсқасы жолдарын қайталап, жаңғыртып, дамыта түсіп:
Жатқан жері даладай,
Екі өркеші баладай,
Азу тісі қаладай,
Жабуы жамшыдай,
Құйрығы қамшыдай,
Бура сойған не сұмдық!-
Тоқымы кеппей топтанып.
Ел тонауға аттанып, 
Жылқышысын дойырлап,
Жылқыларын сойылдап,
Көрші жұртты шулатып,
Жаудай шапқан не сұмдық!-
дейді.
Жырау елді бірлікке, ынтымақтастыққа шақыра отырып, керемет поэзия туғызған. 
Бірінші  шумақ кіл теңеуден тұрса (әсіресе, «Азу тісі қаладай» - бір-бір тісі бір-бір үйдей ғой сонда! Асырып айту – гротеск. Бірақ нанымды. Қуатты.), екінші шумақтағы  «Тоқымы кеппей топтанып» дыбыс үндестігіне құрылған әрі  образды -  ат үстінен түспейтіндерін айтып отыр. Мағынасы айқын, суретті, әсерлі, әсем жолдар. Берер тәлім-тәрбиесі де зор. 
Жасынан ақын-жыраулардың жырларын жаттап, тақпақтап айтып өскен Махамбет олардан үлгі-өнеге алған.  «Махамбет поэзиясының, ақынның асыл сөзінің жарқ-жұрқ еткен бір қыры – жыраулар поэзиясымен үндес тұстары. Арнау сөз, ханға қасқайып мін, сын айту, жауынгерлік рух, батырлар бейнесі» /73/.  Сөйтіп, өзінен бұрынғы өткен  ақындар дәстүрін жалғастырып, оны дамыта түскен:
Атақты ермен бірге өлсе,
Жігіттің болмас арманы, -
десе, жоғарыда мысалға келтірген Доспамбет жыраудың «Бетегелі Сарыарқаның бойында соғысып өлген өкінбес» деген жолдарының жаңғырығы байқалып тұрған жоқ па? Бұл – еліктеу емес, мақсат, ой дәстүр бірлігі, ерлікті дәріптеуден шыққан үндестік. 
Қасарысқан жауына
Қанды көбік жұтқызбай
Халыққа тентек атанбай,
Үйде жатқан жігітке
Төбеден тегін аатақ болар ма?!
Тағы да ел қорғауға, ерлікке шақырып, батырлық төбеден түспейтінін айтады.  «Жауды аяған жаралы» дегенді мегзейді. 
Асылдан болат ұл туса
Екі жақ болып тұрғанда,
Егескен жерде шарт кетер,
Жауырынынан өтін алса да
Жамандарға жалынбас!
Ер жігіттің қасиеті бұл! Асылдан асыл туатыны да рас. Әр жолда жалын, жігер бар, намысты қайрау бар. Автор жай ғана «өтін алса» демейді, «жауырынынан өтін алса да» деп жазаны күшейте, ауырлата түседі. Осы сөзі арқылы жігітке шыдам, қажыр, жасымау жарасты екенін, жамандарға жалынбау керектігін асқақтата жеткізеді. 
Еділ-Жайық бойында Махамбетке дейін де қарапайым еңбекші халықтың мұң-мұқтажын жоқтап, ызасы мен кегін, күрсінісі мен қынжылысын көрсететін, езілген елдің еңсесін, ердің рухын көтеретін, болашаққа деген сенімін нығайта түсетін жырлар туындатқан Сыпыра жырау, Қазтуған, Асан Қайғы, Доспамбет, Шалкиіз  сияқты  ақын-жыраулар болған. Махамбет солардың үздік-үздік ойларын жинақтап, жетілдіре, намыс пен жігерді жанитын образды білді. Сөздің ең бір асылын, жайдың оғындай өткірін, інжу-маржанын теріп жазды. Қолымыздағы сол жырлардың бізге жеткен жұқанасы ғана. Сонда да солғын тартпай, шарпысқан сезім отын өшірмей, оқырманын ерлікке, өрлікке жетелейді. Ол өшпес от – бабалар рухы. 
Әрине, дәстүрмен ғана шектеліп қалуға болмайды, онда әдебиет дамымайды, классикалық үлгілерге табан тірей отырып, жаңашылдыққа бет бұру, жаңа ізденістер жасау қажет. Махамбет аты аталған  ақын-жыраулардың философиялық ой-түйіндерін  олардың заңды жалғасындай өлеңдеріне өзек етіп, қамшыдай өріп, кесек сөйлеп, кесіп айтып, соларша сөз саптады, соларша ой өрбітті. Сөйтсе де өзіндік түйін жасап, өзінше толғады. Ақын поэзиясындағы дәстүр мен жаңашылдық көрінісі, міне, осында жатыр. 
Енді бірсыпыра салыстырулар жасасақ.
Шалкиіз  (1465-1560):
Жауынды күні көп жүрме,
Жар жағасы тайғақ-ты.
Жаманға жақыным деп сөз айтпа,
Күндердің күні болғанда
Сол жаман өз басыңа айғақ-ты!
Асау тулап жықпасқа
Артқы айылдың беркі игі
Жағаға дұшпан қолы тимеске
Артыңда туысқаныңның көбі игі.
Күндердің күні болғанда
Қырға шықпас жаманның
Барынан да жоғы игі! /53, 42-43 б./.
Бұқар жырау (1668-1781):
Жар басына қонбаңыз,
Дауыл соқса  үй кетер,
Жатқа тізгін бермеңіз
Жаламенен бас кетер.
Жаманмен жолдас болсаңыз,
Көрінгенге күлкі етер,
Жақсымен жолдас болсаңыз
Айырылмасқа серт етер.
Ит жүгіртіпқұс алсаң,
Киген тоның түлкі етер /74/.
Шалкиіз өлеңіндегі ойларды қайталап, өзінше түрлендіріп жырлаған.
«Шалгез жырларының түр, стиль, образ өрнектерінен кейінгі ақын, жыраулар игі өнеге алған. Қажет жағдайда Шалгез жолдары мен бейнелі тіркестерін өз жырлары арасында сол күйінде қолданып, не өзгертіп, жаңғыртып, ұстарта жырлаған.
Жекелеген көшпелі сөздер мен жолдардың ауыз әдебиеті мен ақпа-төкпе ақын-жыраулар мұрасында жиі ұшырасып отыруы дағдылы  жәйт. Бұл қазақтың ауызекі тараған төл поэзиясы ғана емес, жалпы түркі тілдес халықтар әдебиетіне де тән сипат» /75/. 
Доспамбет жырау (XVI ғасыр):
Айналайын, Ақ Жайық,
Ат салмай өтер күн қайда,
Еңсесі биік боз орда
Еңеке кірер күн қайда,
Қара бұлан терісін
Етік қылар күн қайда,
Күдеріден бау тағып
Кіреуке киер күн қайда,
Күмбір-күмбір кісінетіп,
Күреңді мінер күн қайда.
Толғамалы ақ балта
Толғап ұстар күн қайда,
Алты құлаш ақ найза
Ұсынып шаншар күн қайда,
Садақ толған сайгез оқ,
Масағынан өткеріп,
Басын қолға жеткеріп
Соқып тартар күн қайда!
Кет-Бұғадай билерден
Кеңес сұрар күн қайда...
десе, Махамбет осы жолдарды өз дәуіріндегі қажеттілікке – күрес мұратына орай тегіс қайталай келіп, әрі қарай былайша жалғастырады:
Бізді тапқан ананың,
Асыраған атаның 
Ризалықпен жайласып,
Қолын алар күн қайда?..
Орама мылтық тарс ұрып,
Жауға аттанар күн қайда?
Алаштағы жақсыдан батасын алып, дәм татып,
Түлкідейін түн қатып,
Бөрідейін жол жатып,
Жауырынына мұз қатып,
Жау тоқтатар күн қайда?
Доспамбет жыраудың  «Күдеріден бау тағып, кіреуке киер күн қайда, күмбір-күмбір кісінетіп, күреңді мінер күн қайда» деген жолдары Бұқар жырауда да, Ақтамберді жырауда да кездеседі. 
 «Жырау (Доспамбет – К.М.) жырлары тарихтың  талай аласапыран оқиғаларының арасында адасып жоғалып кетпей, бізге келіп жетті де, рухани бастаулардың қуатты көзі бола отырып, шығармашылығы өзімен үндес  XVIII ғасырдағы әдебиеттің өкілі Ақтамберді мен  XIX  ғасырдағы өршіл рухты азамат ақын Махамбет поэзиясына және одан кейінгі бүкіл әдебиет дамуына игі әсерін тигізді» /76/. Мұндай бірін-бірі қайталаулар бұрынғы ақын-жыраулар жырларында жиі ұшырасады. Олар бір-бірін қайталау арқылы бір-бірін толықтырып, бұрынғы ақынның өлеңдерін кейінгі ақын болашаққа ұластырып отырған. Бұл да бір өзіндік ақындық дәстүрге айналған. Махамбет жырларында алдындағы жыраулар толғауларындағы кейбір шумақтарының қайталану себебін осы тұрғыдан түсінсек абзал. 
 «Жалған дүние» Доспамбет жырауда да (өлеңнің «Қоғалы көлдер, құм, сулар» деген бір жолы – К.М.), Шалкиізде де (өлең бастан-аяқ түгелімен беріліп жүр – К.М.), Махамбетте де кездеседі.
 «Жалған дүние»(«Қоғалы көлдер, құм, сулар») Арыстанғали Берқалыұылының  «Ақын»(Қазан, 1912, 10-15 б.) жинағында Шалкиіз шығармалары санатында беріледі. Ташкент қаласында жарық көрген  «Исатай-Махамбет»(1925) жинағынан бері аз-кем  өзгеріспен Махамбет өлеңі ретінде жарияланып келеді. Халықты ханға қарсы күреске үндеген мақсат-мүддесіне сәйкес келген жауынгер жыраулардың жалында сөздерін Махамбет сол кез жағдайына орай өзгертіп те, өзгертпей де айбынды қару-жарақтай қолданып, ардақ тұтып айта жүруі мүмкін» /54, 132-133 б./.
Қазтуған жырау өлеңіндегі:
Ботташығы бұзаудай,
Боз сазаны тоқтыдай,
Балығы тайдай тулаған,
Бақасы қойдай шулаған,-
деген суретті, теңеуге толы жолдарға Махамбеттің:
Шортаны қара бақадай,
Бақасы сары атандай,
Балдырғаны білектей,
Баттауығы жүректей, - 
деп келетін өлеңі ұқсас, әуендес келсе,  «Хан емессің, қасқырсың, қас албасты басқырсың» дегенді XVII ғасыр өкілі Есім ханның жорық жырауы Марғасқа да 1627 жылы Тұрсын ханның бүлігін басу кезінде оған  ашық, батыл айтқан. 
Әдебиетші ғалым С.Дәуітов Ақтамберді Сарыұлы мен Махамбет Өтемісұлының бірқатар өлеңдерінің мазмұндас, ұқсастығын мысалдар келтіре отырып, дәлелдеп көрсетіп: «Қазақ даласының шалғай  шеттерінде ғұмыр кешкен екі ақын поэзиясының біршама ұқсастық, үндестіктері, олар өмір сүрген ортаның  әлеуметтік теңсіздігінен, билер мен сұлтандардың халыққа жасаған озбырлығына наразылықтың нәтижесінен, бақытты өмірді аңсағандықтарынан туса керек» /77/,- дейді. 
Мұндай үндестіктер жазба ақындар өлеңдерінде де кездеседі. Өйткені, айтпақ ой бір, тақырып ортақ. 
Сырттай қарағанда, қайталау сияқты көрінген бұл – дәстүр, шынына келгенде, ауыз әдебиетіне де, жыраулар поэзиясына да тән құбылыс екенін айта кетуіміз керек. Қазақтың ертегілері де ежелден, ауыздан ауызға, бір ізділікпен басталмай ма. Ерте, ерте, ертеде ...  Ешкі жүні бөртеде ... деп. Қисса,  дастандарда да мұндай құбылыстар көптеп кездеседі. Батырдың атын суреттеу, оған тіл бітіру, т.б.
Махамбет те өзіне дейінгі ақын-жыраулардың барлық қазынасынан сусындап өскен. Мұндай ақындар жазба әдебиеті өкілдеріндей жол санап, ұйқас түгендеп отырмайды. Жазуға күй таңдап, қағазын жайып, қаламын ұштап отырмайды. Жазбайды, қаламын сиясауытқа батырмайды. Ауыз әдебиетінің өкілдері, көбіне, қолына жауынгер қару ұстаған, ту байлаған батыр-ақындары өздерінің айбынды сөздерін жорықта, аттың үстінде шығарған. Олар – халық трибуны болғандықтан, ауызға келіп қалған ішкі ойларын лапылдата сыртқа шығарғанда, сол құйылған қалпында төгіп-төгіп тастап отырған. Оның әуелден шешендігі, қол бастаған дара көсемдігі, ерлік рухы баптаныпкезек күтіп тұруды қаламайтындықтан, тар жер, тайғақ кешуде туған жырлар түйдек-түйдегімен келіп жатқанда, ол жалынды әрі ерлік, елдік сөздері өзінен өзі өлең болып, сомдалып шығып жататын болған. Ол айтып салып, сөзімен елін ерлікке, намысқа ұмтылдырар күш таба білген. Сонда оған өзінің де жай дарын ғана емес, өмір өткелінен өткені, шыңыраудан сөз тартқан  ділмарлығы қуат, дәт беріп отырған.
Махамбет те осындай ақын, әрі жырау. Өзіне дейінгілердің асыл да қуатты сөздерін ретімен, сәті, кезеңі келгенде төгіп-төгіп жіберіп, оған өзінің де ақындығын қосқан, «халық әдебиетінің барлық  табыстарын толық меңгеріп, кемшілігін қайталамай, өз бетін, өз стилін айқындап, әдебиетте көрнекті үлгі қалдырған ақын...» /78/. Оның ақындығы бұрынғы өткен замана жыршыларынан артық болмаса, еш кем емес. Олардың жыраулық дәстүрін толық игергені айқын көрініп-ақ тұрады. Сөз тапқанға қолқа жоқ:  
«Шортаны қара бақандай» болғанда, бақасы сары атандай! Өр сөз! Ақын айтқан соң, нанасың. Нандырып айтып тұр. Ақын рухына сай! Ірі сөз! Туған жерді сүйген жүрек сөзі осындай-ақ болсын! 
Осындай дәстүр бертінгі  ақын Нұрқан Ахметбековте де кездеседі:
Сужарғанның қамысын
Сүйкеніп сиыр жықпаған /79/, -
дейді Нұрқан  «Торғайдан сәлем» деп аталатын толғауында. Жай бір адам 
айтса, нанымсыз, Нұрқан айтқан соң нанымды. Өр ақынның өр сөздері нандырып тұр. 
Мұның бәрі Махамбеттің өзіне дейінгі поэтикалық дәстүрді сақтай отырып, оны әрі қарай өзінше, жаңа леппен жалғастырушы екендігін аңғартады.
Ақын-жыраулар халқының жоғын жоқтап, мұңын мұңдап, ақыл-кеңес айтып отырған. Сондықтан да бұл замана жыршыларының шығармаларында типологиялық ұқсастық жиі ұшырасады. Жыраулар поэзиясындағы мұндай үндестік Махамбет толғауларында да бар. Мәселен, Шалкиіз:
Атаның ұлы ерлерге 
Малыңды бер де басың қос,
Басыңды қос та бек сыйлас,
Күндердің күні болғанда
Басың жауда қалар ма! /53, 46 б./
десе, Махамбет:
Ата ұлының баласы – 
Асыл ерге малың бер, 
Малың бер де басың қос – 
Басыңа тарлық түскенде,
Ардақтаған әділ жанын аяр ма?! /37, 35 б./
деп бірлік түбі берекеге, туысқандыққа жетелейтінін уағыздап, тебірене жырлайды. «Өйткені, кез-келген көркем сөз иесі қандай мөлшерде болса да өзі өмірге келген әдеби дәстүрдің әсері мен ықпалында болмақ. Ал, сыртқы пішіні ұқсаған жерде ішкі мазмұннан ұқсастықтар ізделінетіні қашаннан дағды да бар жай. Осы жағынан келгенде Махамбет ақын жыры өжеттілігімен, өрлігімен  «қолың жетпес биікпін» деп өзі айтқандай, бұрынғы – соңғы қазақ әдебиетінің барша өкілдерінен оқшауланып, тым биік көрінеді. Бұл тұрғыда ол – асқақтықтың эталоны» /80/. 
Жалпы жаңашылдық бұрынғы қалыптасқан дәстүрді игеру арқылы жүзеге асады. Яғни, жаңашылдық дәстүрдің перзенті іспетті. 
 «Махамбеттің сөз образдары өзіне шейінгі халық әдебиетінің, батырлар жырының үлгісінде болып келсе де, өзіне тән бір ерекшелігі: әрбір образы әрі үздік, көркем әрі терең мазмұнды, логикасы күшті, көп сөздері афоризмге негізделген» /50, 366 б./.

Қылыш – жанның дәрмені,
Өлім – хақтың пәрмені.
немесе:
Өте шыққан қызыл гүл,
Бұл дүниенің жалғаны
немесе:
Еменнің түбі – сары бал,
Еріскен көңіл – бәрі бал – 
мақал-мәтел сияқты, бір оқығанда көңілге ұялап, жатталып қалатын жолдар.
Махамбеттің «Шерниязға айтқан  жұмбағындағы»«Хат жаздым, қалам тартып қыл әзір деп, Тар жерде сөйле дедің, бол әзір деп», - деуіне қарағанда, ол жазып та шығарғанға ұқсайды. Махамбеттің мұсылманша сауаты өте жоғары болғаны белгілі жайт.
Ақын-жыраулар ежелден-ақ халық қамын ойлап, қысылтаяң шақтарда ел еңсесін көтеріп, бірлікті, татулықты, ерлікті, елдікті уағыздап келген. Олардың көбісі өз заманындағы хан, сұлтандардың ақылманы, биі, жорық жыршылары еді. 
Мәселен, Асан Қайға атанып, аты аңызға айналған Хасан Сәбитұлы  (1361-1370) Керей мен Жәнібек хандардың ақылшысы, биі болғаны бұл күнде баршаға мәлім. Ол  «Өз өлең, толғауларында хандық үкіметті нығайту, елдің қорғаныс қабілетін арттыру қажетін насихаттайды, Жәнібек ханды табысқа мастанбауға, елдің түбегейлі болашағын ойлауға шақырады» /81/.
Ол бірде:
Еділ менен Жайықтың
Бірін жазға  жайласаң,
Бірін қыста қыстасаң,
Ал қолыңды  маларсың
Алтын менен күміске,-
деп ақыл берсе, енді бірде:
... Ай, Жәнібек, ойлайсың,
Қилы, қилы заман болмай ма,
Суда жүзген ақ шортан
Қарағай басын шолмай ма,
Мұны неге білмейсің?! – 
деп ханға хан екенсің деп құлдық ұрып, бас имей, тайсалмай тікеқарап шындықты бетке айтқан. Өзі адал, тура жолдағы адам ғана шындықты бүкпесіз айта алады. Ақын жыры – халықтың үні, арман-мақсаты ...  «Қандай да болмасын көркем шығарманың қадыр-қасиеті, өнегесі, өміршеңдігі жапы елге ортақ, ешқашан мәнін жоймайтын армандар мен мұраттарды көркем, әрі шыншыл көрсете алғандығымен белгіленбек» /82/. 
Қазтуған жырау (XV ғасыр) Еділдің Ақтұба, Боза салаларын  жайлаған түркі тайпаларының рубасы көсемі, әскербасы батыры, ерлікті жырлаған, өрлікті мадақтаған жорық жырауы болса, Доспамбет те талай ұрысқа қатысып, ерлік көрсеткен батыр, әрі жорық жыршысы. Оған:
Тоғай, тоғай, тоғай су,
Тоғай қондым, өкінбен,
Тобыршығы биік жай салып,
Дұспан аттым, өкінбен,
Тоғынды сарты нар жегіп
Көш түзедім, өкінбен,
Ту құйрығы бір тұтам
Тұлпар міндім, өкінбен,
Туған айдай нұрланып
Дулыға кидім, өкінбен, - 
деген өз жыры да куә. 
Шалкиіз де әрі батыр, әрі ақылман жырау:
Дулығамның төбесі
Туған айдай болмаса,
Батыршылық сүрмен-ді, - 
деген жолдары оның жауынгерлігінен хабар берсе, «Би Темірді хаж сапарынан тоқтатуға айтғаны» деп аталатын ұзық жыры оның ноғайлы әміршісі Темір бидің ақылшысы болғанын аңғартады:
Жығылғанды тұрғызсаң,
Жылағанды уатсаң,
Қисығыңды түзетсең,
Тәңірінің үйі бәтолла,
Сұлтан ием, қарсы алдыңда жасапты!
Жиембет жырау да  (XVI ғасыр), Марғасқа жырау да Еңсегей бойлы Ер Есімнің жорық жыраулары.
Өзінен бұрынғы ақын-жыраулардың осындай ерлік дәстүрін, шешендік, көсемдік сөздерін, жырларының кестесін Махамбет өз бойына сіңіріп, оны әрі қарай дамыта жалғастыра білді.  		
Исатай  ханға қарсы тұрып, қол жинай бастаған алғашқы сәттерден-ақ Махамбет оның жан досына айналды, көтерілістің ұраншысы, басшы көсемдерінің бірі болды. Бұған Махамбеттің жастық шағы өткен-өскен жері Еділ, Жайық арасындағы батырлар мен ақын, жыраулардың  іс-қимылдары да әсер еткені сөзсііз. Патшаның отаршылдық саясатына қарсы тұрып, ұлт-азаттық көтерілісін бсқарған Сырым Датов, осы өңірде ел бірлігінің  ұраншысы болған Сыпыра жырау; Асан Қайға, Шалкиіз, Жиембет, Доспамбеттер ой толғап, сөз саптаған жер екені жыраулар  тарихынан, олардың халықтық поэзиясынан бізге белгілі. Ауыз әдебиетіндегі«Қырымның қырық батыры»,  «Ер тарғын», «Қамбар батыр» дастандары туған мекен. Рухани қазынамызға айналған бұл дастандардағы батырларбір рудың емес, бүкіл елдің қамы, жердің тұтастығы үшін атқа қонған, аты аңызға айналған ерлер бейнесі. Махамбеттің жас кезінен жұрт данасы – жыраулар мектебінен сусындауы, ерлікке толы батырлар жырын, дастандарын жаттап өсуі, оның озық ойлы, жігерлі азамат болып қалыптасуының бірден-бір себебі екені талас тудырмаса керек. Сондықтан да Исатай елдің қамын ойлап атқа қонғанда, Махамбет қалайша оның жалауын көтеріп, ұраншысына айналмайды?! Оның да көксегені, бар арман-мақсаты отаршылдықтан – бодандық бұғауынан шығу болатын. 
Желп-желп еткен ала ту
Жиырып алар күн қайда?
Орама мылтық тарс ұрып,
Жауға ататын күн қайда?
Елбең-елбең жүгірген,
Ебелек отқа семірген,
Арғымақтан туған асылды
Баптап мінер күн қайда?
Алаштағы жақсыдан
Батасын алып, дәм татып,
Түлкідейін түн қатып,
Бөрідейін жол жатып,
Жауырынына мұз қатып,
Жалаулы найза қолға алып,
Жау тоқтатар күн қайда?
(«Желп-желп еткен ала ту», 1838)
деп, ол осы күнді аңсай күткен. «Исатай басшы, мен қосшы»  деп, соңына ерсе, екеуінің мақсат-мүдделерінің бірлігі еді. Екеуі де халық қамы үшін күресті. Екеуі де жігерлі, қайратты, асқан батыр, нартәуекелмен бел буған мұқалмас асылдар болатын. 
Махамбет жырларының сонылығының өзі сол кезеңнің нақтылы тарихи, әлеуметтік бет-бедерін бере білуінде, мақсат-мүддесі халық арманымен үндесіп жатуында деп білеміз. Оның өлеңдеріндегі публицистикалық екпін, күш-қуат та даралығын айқындай түседі. Ішкі толқу, тебіреніс, сағыныш құрыштай өлең болып құйылып, сенің де жан сезіміңмен астатып кетеді, толқытады, тебірентеді, мұңайтады, енді бірде бойына күш-қуат беріп,  жігеріңді жаниды. Өйткені  «Өлең – өмірдің перзенті. Өлеңді өмір тудырады» /83/. Махамбет өлеңдері де сол өзі өмір сүрген кезеңнің – дауылды дәуірдің баласы. Баланың негізге тартпай қоймайтыны сияқты отты кезеңнің перзенті де лапылдап жанып, оқ болып атылып тұруы заңды құбылыс!
Патша отаршылдары қол астындағы бұратана халықты бір-біріне айдап салып, қыспақта ұстаудың небір айла-шарғыларын ойлап тапты. Ел билігі сұлтан правительдер мен жаңадан сайланған билер мен старшындар қолына көшіп, олар халықты сүліктей сорды. Жерінен айырып, шөміштен қысты. Бұл – бүкіл саяси-әлеуметтік мәселелердің басты буынына айналды. 
Махамбет поэзиясында эпос, драма мен лирика бірін-бірі толықтырып, кейде бір-бірімен астасып, кірігіп, бір мақсатқа – қоғамдық қатынастарды түп-тамырымен өзгертуге, сол жолда жан аямай күресуге қызмет етеді. Сондықтан да ол қызыл сөзге бой ұрып, жалаң, жайдақ сөйлемейді. Айтар ойын нақ, асқақ рухпен, драмалық поэтикамен, өзі өмір сүрген кезеңнің күрделі де күрмеулі саяси-әлеуметтік мәселелерін алға қоя отырып, идеялық-көркем мазмұнмен береді. «Махамбет поэзиясында ғана көрініс берген ел билеудің жаңа жүйесі тудырған сұлтан правительдер мен билердің, старшындардың бұрын-соңды болмаған образдарының жаңа галлереясы жасалып, олар халықтық тұрғыдан шыншылдықпен сыналуы – сол тұстағы қазақ әдебиеті тарихына енген соны құбылыс екендігі, Махамбет поэзиясының жауынгерлік рухы мен ақын поэзиясының басты сарынына айналуы да мен мұндалап айғақтап тұр» /84/.
Дегенмен де Махамбет поэзиясының құдіретті болу себебін жеке басынан, төңірегінен, өзі өмір сүрген дәуірден ғана емес, одан әріден іздеген абзал. 
Мұхтар Әуезов: «... өнер атаулының барлығында қай елде, қай түрде туса да сол өз ортасының шартынан, өз топырағының қалпынан туады. Сол ортаның тонын киіп, соның іші-бауырынан шыққан суреті сияқты болып туады. 
Өнерден ғылымның айырылатын жері де осы. Ғылым анайы топырақты білмейді, еркін, отансыз, анасыз зат. Бұған қарағанда өнер қаны, жаны бар денелі зат сияқты. Бұл анасының ұрпағы ғана болып туа алады. Солай болып туа алса ғана өніп, дәурен сүреді. Елінің  тонын киіп, елінің өз иісімен шықпаса өнер ерте күннен өрістен айырылып, тығырыққа қамалып, өлімге қарай бас иді деу керек. Сондықтан қай ел болса да өз өнері әлсіз, көріксіз болса да өзгенікінен артық көреді, өзгенің алтынына өзінің қара темірін айырбастамайды» /85/, - дейді.
М.Өтемісов поэзиясын қарастырғанда, зерттегенде оның ұлттық, халықтық тегін сырттан емес, өзіміздің төл ауыз  әдебиетімізден, халықтың бай поэзиясынан іздеуіміз де сондықтан. Тақырға шөп шықпайтыны сияқты, негізсіз ештеңе жоқ. Кім-кім де негізге тартып туады. Оның өскен ортасын айтпасақ та тіпті өз әкесі Өтеміс те өткір тілді, өжет ақын адам екен. Өтемістің өз дәуірінде Айшуақ, Жантөре, Бөкей хандардың беделді билерінің бірі әрі Беріш ауылының старшыны болғаны да оның тектілігін дәлелдей түспей ме?! 
«Адамның ішкі ажары сыртына теппей қоймайды» /86/, - дейді әдебиетші ғалым Шерияздан Елеукенов. Махамбет әрі шешен, әрі ақын, әрі көсем, ел қамқоры арлы азамат, батыр, достыққа берік, туысқанға жанашыр, жерім деп еңіреген ардагер ... Сондықтан да оның ішкі ойының көрінісі – өлеңі қалай жасық, қалай ойсыз, қалай жігерсіз, қалай отсыз, қалай мән-мағынасыз болады?! 
Махамбет дана ақын, философ ақын. Даналық – адамның ойлау қабілеті мен әрекетінің үздік нәтижесі. Оның даналығы тек өлеңдерінен ғана емес, өмірінен де, іс-әрекетінен де байқалады. Ол Мақсат-мүддесіне жетпесе де:
Айтса-дағы айныман
Көлденеңнің сөзіне.
Әшкере болған ісім бар
Жайылған жұрттың көбіне, -
деп өзі айтқандай, алған бағытынан табан тайдырмады, биік зерде, зор парасаттыңбиік тұғырында қалды. Өйткені оның ойлағаны қара басының қамы емес, халықтың қамы, елінің болашағы:
Еділді көріп емсеген,
Жайықты көріп жемсеген
Таудағы тарлан шұбар біз едік.
Исатайдың барында
Қара қазан, сары бала
Қамы үшін қылыш сермедік, - 
деуі сондықтан. «Қара қазан, сары бала» өз баласы емес, «халық баласы», халық қамы, ел мұңы ұғымында қолданылып отырғаны айрықша түсінікті керек етпейді /12, 54 б./.
Құнарлы тіл, дыбыс үндестігі, тың да дәл теңеулер нөсерлі жырға одан сайын қуат беріп, әрі көріктендіріп тұр. Бұл толғау жайында Әбділдә Тәжібаев: «Бұл – ақын мен батырдың, дана мен көсемнің біріккен шоғынан шығатын дана сөз.
Осы сияқты ірі толғау туатындар Махамбетке дейін де, Махамбеттен кейін де аз болмаған. Соның бәріне біздің бай әдебиетіміз куәлік етеді» /87/, - дейді.


Қоғалы көлдер, құм, сулар
Кімдерге қоныс болмаған?
Саздауға біткен құба тал
Кімдерге сайғақ болмаған?
Басына жібек байлаған
Арулар кімнен қалмаған?
Таңдап мінген тұлпарлар
Иесін қайда жауға салмаған?
Құландар ішпес бұршақ қақ
Кімдерге шербет болмаған?
Садағына сары шіркей ұялап,
Жау іздеген ерлердің
Қайда басы қалмаған? –
Ішелік те желік.
Мінелік те түселік,
Ойналық та күлелік,-
Ойласаңдар, жігіттер,
Мынау жалған дүние
Кімдерден кейін қалмаған?!
Алғашқы төрт жолда табиғат көркі, оның адамға қатысы, одан кейінгі екі жолда адамның сұлулығы, одан кейінгі жолдарда малдың қасиеті айтылса, одан соң жаугершілік заманда, қиын-қыстау күндерде құлан екеш құланның өзі ішпейтін қақ суы бал татитыны сөз болады. Жай, қалай болса, солай айтылмайды, әдемі әдіптеліп, айшықталып айтылады. Әрі шешен («... шешен сөздің тілі уытты, лепті, әсерлі, қанды қайнатып, жүрек тулатып, естен айырып, ерікті алып кететін күшті, көрнекті, сәнді, мәнді тіл болады») /4, 405 б./, әрі ақын тіл («Ақын тілі айрықша өң беріліп айтылған сөз») /4, 348 б./, «Садағына сары шіркей ұялаған жау іздеген ерлер» қалай керемет образды! Бейнелі сурет! Жай оғындай сөздер жайбарақат қалдырмайды, ойға батырып, қиял тербейді, іште бір жарылыс тудырады. Сезіміңді сергітіп, бойыңа күш-қуат беріп, серпілтеді, өмірге құштарлығыңды арттырады. Өмірге енді ғана келгендей болып, өткен-кеткен көз алдыңда көлбеп, «қайран, дүние-ай!» дегеніңді білмей қаласың!
Ақын термелеп, сұрақ қоя отырып өмірдің жалғандығын, оның «басына жібек байлаған» арулардан да, «жау іздеген ерлерден де» қалғандығын үстемей айтады. Сөйтіп философиялық түйін жасайды. Өлең жолдары бірін-бірі демеп, бірін-бірі дамытып, шиыршық атып тұр. «Пікіріңді сөйлегенде, алдыңғы сөзіңнен артқы сөзіңнің қуаты асып тұрса, дамыту болады» /4, 369 б./. 
Бұл өлең туралы академик З.Қабдолов: «Аспан астында, жер үстінде өмір бар да өнер бар,- деп жазады. – Өмір өнерге көшкенде ғана өмір, әйтпесе ол – бүгін бар, ертен жоқ уақытша пенде секілді өткінші. Заман да солай. Ал өнер – мәңгілік! 
«Қоғалы көлдер, құм, сулар
Кімдерге қоныс болмаған?!
Саздауға біткен құба тал
Кімдерге сайғақ болмаған?!
Басына жібек байлаған
Арулар кімнен қалмаған?!» - 
дейді Махамбет. Пайғамбардың сөзі! Сондықтан да Махамбет құдай берген талантының арқасында аз ғұмырында өз басынан кешкен өмірді өнерге көшірген де, өлеңге айналдырып, ұрпақтан-ұрпаққа, тірілердің бәріне – бәрімізге түгел жататын кеткен» /18/.
Қ.Өмірәлиев Махамбет поэзиясы көтерілістің негізінде, соның тікелей әсерімен туғанын, көтеріліс қауым топтарына саяси шешім беріп, оларды жікке бөлгенін айта келіп: «Көтерілістің осы даналығы махамбеттің даналығы болып поэзияға түсті. Ол көтерілістің тілін сөйледі, көтерілістің көзімен қарады» /70, 11 б./, - дейді.
Кейбіреулер өлең жолдарын қалай болса солай сындырып, шашып тастауды өздерінше жаңалық деп ойлайды. Жаңалық өлеңнің сыртқы формасында емес, ішкі мазмұнында болғаны абзал. 
Жаңашылдық Махамбет өлеңдерінің тек сыртқы формасында ғана емес, негізінен ішкі мазмұнында, мән-мағынасында жатыр. Оның өлеңдерінен ұлттық нақыш, мінез, көрік, өзгеше ерекшелік табамыз. Махамбет өлеңдерінің эмоциялы да образды болуының негізгі себебі де осында. «Өнердің ұлттық түрі дегеніміз не өзі? Бұл, ең алдымен, - ана тілі деген сөз, - деп жазады А.Фадеев. – Ғасырлар бойы халықтың ауыз әдебиетінен нәр алып келген өзгеше бір рух және сөйлеу жүйесі деген сөз. Әсіресе, поэзияның әрін кіргізетін ұлттық классикалық әдебиет дәстүрі деген сөз. Ең ақырында әрбір ұлттық өнердің қайталанбас әрі мен нәрін кіргізіп тұратын психологиялық, эмоциональдық ерекшелік, ұлттық мінез ерекшелігі деген сөз» /88/. 
Махамбет те сол ауыз әдебиетінің, соның ішінде қазақ поэзиясының үлгілерін, көркемдік ерекшеліктерін, нақышын, бояуын, дәстүрге дағдыға айналған әдіс-тәсілдерін пайдалана отырып, өзінше реңк береді, көкжиегін кеңейтіп, тың тақырыптар тауып, мүлде жаңа салыстырулар, кейіптеу, теңеулер, бейнелеу үлгілерін жасайды.
Шалкиіз жырау:
Мұз үстіне от жаққан,
Бұзмай бұлан пісірген,
Мен иемдің бөрлі ала тасы едім,
Иә, ием, сенің сырың мен білем,
Менің ием би Темірдің әрі өзім
Жау көрген күн жүрегінің басы едім,
Көз үстінде қасы едім! /53, 45 б./ - 
десе, Махамбет әр сөзге ерекше екпін, күш-қуат беріп, Шалкиіз ойын түрлендіре, тіпті басқаша мән-мағына беріп өзінше жырлайды. Ұйқас та, ырғақ та мүлде бөлек.
Дәстүрге, дағдыға айналған сабақтастық деген осы. Көркемдік әдіс-тәсіл дауылды күндерді суреттеуде ерекше сипат алған. Шалкиіздің «Бұзбай құлан пісіруі» мен «мұз үстіне от жағуына», «қу найзаға сүйрену, жалғыз жүріп ат бағу, қабағына мұз қатыру» қосылған кезде толғау мүлде басқаша сипат алып, жаңа дүние болып шыққан.
Бұзбай құлан пісірмей,
Мұз үстіне от жақпай,
Қу найзаға сүйеніп,
Құр далада зар қақпай,
Жалғыз жүріп ат бақпай,
Қабағыма қарыс сүйем мұз қатпай,
Қапыда қалған қасқамын.
(«Қақақулап шақырмай»)
Тебінгі терге шірімей,
Терлігі майдай ерімей,
Алты малта ас болмай,
Әр түйірі ат болмай,
Атыңды байлап келгенде,
Қатын-бала жат болмай,
Ат үстінде күн көрмей,
Ашаршылық шөл көрмей,
Өзегі талып ет жемей,
Ер төсектен безінбей,
Ұлы түске ұрынбай,
Түн қатып жүріп, түс қашпай,
Тебінгі теріс тағынбай,
Темірқазық жастанбай,
Қу толағай бастанбай,
Ерлердің ісі бітер ме?!
(«Ереуіл атқа ер салмай»)

Жоғарыдағы жырдың жалғасындай, немесе бастауындай. Ақын тілдің майын тамыза отырып ердің ісі қандай болуы керектігін дәл жеткізеді. 
Ат туар ма шұбардай,
Ер туар ма бұлардай,
Дулығалы бас кесіп,
Дұшпанының қанына 
Ақ алмасын суармай?!
(«Исатай деген ағам бар»)
 «Дулығалы бас», әрине, қарапайым адамның басы емес, батырдың, бақайшағына дейін қаруланған хан сарбаздарының патша әскері жауынгерлерінің басы. Оны кесу оңай емес. Ақын жазаны да, ерлікті де, ердің парызын да күшейте түсіп  «Ер туар ма бұлардай, дұшпанының қанына ақ алмасын суармай?!» дейді. Жазаның ердің мойнына артылған жүктің ауырлай түсуі, біріншіден, ерен батырлықты айқындаса, екіншіден, жазаны, ерлікті, ер парызын күшейте түсу өлең құнын да көтеріп, күш-жігер беріп тұр. «Жауды аяған - жаралы». Мұны Махамбет жақсы біледі. Сондықтан да батырларды жаумен бітіспес, аяусыз күреске шақырады. 
Ертеден келе жатқан ақындық дәстүрлердің бірі – термелеп айту.  
«Терме (яки түрлі өлеңдер). «Терме» деп ат қойылуының мәнісі. Бұл түрлі шығармалар бір нәрсенің жайынан сөйлеп тұрмай, көп нәрсені теріп сөз қылып өтеді. Көп нәрсені сөз қылғанда әрқайсысына айналып, баяндап жатпайды. Түрлі шөптің басын шалып, оттап, тоқтамастан желге қарай тартып бара жатқан мал сияқты. Терме айтушылары түрлі нәрсені сөз қылып, бірақ ешқайсысына айналмастан, кідірместен ілгері қарай сырғи береді /24, 245 б./. 
Асан Қайғы:
Бұл заманда не ғаріп –
Ақ қалалы боз ғаріп.
Жақсыларға айтпаған
Асыл шырын сөз ғаріп.
Замандасы болмаса
Қариялар болар тез ғаріп.
Қадірін жеңге білмесе,
Бой жеткен қыз ғаріп. 
Ел жағалай қонбаса,
Бетегелі бел ғаріп ... /53, 25 б./.
Доспамбет жырау:
Қоғалы көлдер, құм, сулар
Қоныстар қонған өкінбес.
Арыстандай екі бұлтын алшайтып
Арғымақ мінген өкінбес.
Кілең бұздай кілшейтіп
Көбелер киген өкінбес.
Жұпарын қардай боратып
Арулар құшқан өкінбес ... /53, 31 б./.
Шалкиіз жырау:
Аспанды бұлт құрсайды –
Күн жауарға ұқсайды.
Көлдерде қулар шулайды – 
Көкшіліден ол айуан
Соққы жегенге ұқсайды ... /53, 37 б./.
Ақтамберді жырау:
Еділ, Жайық екі өзен
Талсыз болар деймісің.
Көкшетаудың көп көлі
Елсіз болар деймісің.
Ботакөзді бойжеткен
	Жарсыз болар деймісің ... /53, 67 б./.	

Бұқар жырау:
Бірінші тілек тілеңіз,
Бір Аллаға жазбасқа.
Екінші тілек тілеңіз,
Бір шұғыл пасық залымның
Тіліне еріп азбасқа.
Үшінші тілек тілеңіз,
Үшкілсіз көйлек кимеске... /53, 82 б./.		
Өзінен бұрынғы ақындардың бұл дәстүрін Махамбет:
Алтын тақты хандардың
Хандығынан не пайда,
Қаріп пенен қасірге
Туралық ісі болмаса?
Алаштың байлығынан не пайда,
Құланнан басқа ел таппай,
Қонарына жер таппай,
Маңқиған сары даладан
Екіндіде құлаған
Тарығып келген ерлерге
Қайыры оның болмаса?
Ақ жұмыртқа, сары уыз,
Әлпештеп қолда өсірген
Туған ұлдан не пайда,
Қолына найза алмаса,
Атаның жолын қумаса?! –
деп термелеп айту дәстүрін әрі қарай жалғастырады. Бұл ақыл-насихат, өсиет жырларда бір ойдан соң бір ой кезектесіп, бірін-бірі дамытып, негізгі айтар түйінді, идеяны күшейтіп тұр. Мұнда термеге тән ақыл, нақыл сөздердің жиі ұшырайтынын аңғару қиын емес. 
«Терме көбінше жеке-жеке нақыл сөздерден құралады. Бір нәрсені, бір ойды айту үшін ұқсас нәрселерді, алуан түрлі жайларды қатарластырып, тізіп келтіреді. Мұнда бір ойды дамытып әкетуден гөрі оны өрнектеп, еселеп айтатын шешендік, тапқырлық, нақыл сөзге жүйріктік басым» /89/. 
Енді Махамбеттің «Арғымақ ердің баласы» атты өлеңін оқып көрейік:
Арғымақтың баласы
Аз оттар да көп жусар – 
Талаудан татқан дәмі бар. 
Азамат ердің баласы
Аз ұйқтар да көп жортар – 
Дұшпанға кеткен кегі мен
Барымтаға түскен малы бар. 
Ақынның негізгі айтайын дегені батырлық, ерлік, елдік жайы. Соны барынша пәрменді етіп, экспрессивтік-эмоционалдық әсерін күшейту үшін әуелі «арғымақтың баласының» қадыр-қасиетін айтып алады. Содан кейін барып негізгі түйінге көшеді. Бірінші толғам екінші ойға қуат беріп, мағынасын ашып, айқындай түскен. Өлең әрі айшықты, әрі терең ойлы. 
Іште жиналған ашу-ыза, өкініш, нала-мұң, сағыныш та, шаттық  та қатты тебіреніс үстінде, толқу үстінде шығады. Бұл адамның не аспандап, асқақтаған, қияға құлаш сермеген, не құлдырап төмендеген, құлазығын сәті. Мұндай сәтте ауыздан шыққан лебіз күнделікті айтып жүрген жай сөз емес, шабытты, шамырқанған, қанаттанған адамның жан-дүниесін жарып шыққан өзгеше бір құдіретті сөз. Ақ алмастай жарқылдаған, ұшқыр жебедей зулаған, нысанасына дөп тиер жалынды, дауылды сөз. Қылыштан да өткір сол бір ақтарылған ойдан сөз иесінің жан-дүниесін танып – білеміз. 
Осы бір шамырқану, шабыттану, түйдек-түйдек ой айтып, ірі-ірі сөйлеу, бірде буыршындай бұрқанып, бірде ауыздығымен арпалысқан тұлпардай ағылу – Махамбетке біткен басты қасиеттердің бірі. Жорық жыршысына жасық сөйлеу, жалтару – өліммен тең. Дауылды, жалынды өлең ғана ел рухын көтере алады:
Мен ақ сұңқар құстың сойы едім,
Шамырқансам тағы кетермін,
Кетпей де нешік етермін?
Бұл барғаннан барармын,
Қиядан орын алармын,
Өтініп алып от жақпан,
Дұшпанға құлаш ұрармын... –
десе, оның жігерлілігі, асқақтығы, төмендемейтіндігі, дұшпанына бас имейтіндігі атой салып тұрған жоқ па?! Ақынның өзін ақ сұңқар құсқа балай  (Ауыстыру - метафора) айтуы толғау тілін құнарландырып, ажарлап, қуаттандыра түскен. Әбділдә Тәжібаев ақынның тілімен айтсақ, «... бұл – жай ғана сөз емес, сол кескілескен шақтағы адамның төгілген қаны, жалындай жарқылдаған жаны» /51, 150 б./.
«Нұралыдан қалған көп тентек Бүлдірмегей еді елімді, Лашын құс, бүркіт шайқаған көлдейін»(Арқаның қызыл изені) десе, оның ел бірлігін аңсайтынын аңғару қиын емес. «Халық қозғалса, Тұра алмайды хан тағында-ай!» - десе, халыққа арқа сүйегені. «Қарындастың қамы үшін, Қатын менен бала үшін»(«Орай да борай қар жауса») десе, арман-мақсаты, Толғамалы найзамен толықсып жауға шапқанда, Бір озғанмын жұртымнан»(«Мен едім») десе, батырлығы, «Мен бір шарға ұстаған қара балта едім – Шабуын таппай кетілдім, Қайраса – тағы жетілдім»«Сүйегім тұтам қалғанша, Тартынбай сөйлер асылмын», «Құйқылжыған құла жирен ат мінген»(«Махамбеттің  Баймағанбет сұлтанға айтқан сөзі») десе, мұқалмас жігерлілігі, қайтпас қайсарлығы, асылдығы, мінезінің өрлігі, бірбеткейлігін аңғарып, тіпті, астына мінген атының түр-түсі қандай екенінен де, оның жүйріктігінен де хабардар боласыз.
Батырлардың мінген атының түр-түсін, қасиетін айту да жыраулар поэзиясында ежелден бар дәстүр. Мәселен «Қобыланды батыр» жырында:
Кәмшәт бөркі басында
Тобылғы торы ат астында, - 
делінсе, «Алпамыс батырда»:
Шабылып Шұбар терледі,
Терлеген сайын өрледі,-
деген жолдар бар.
Қобыландының Тайбурылын, Ер Тарғынның Тарланын, Қамбардың Қарақасқасын кім білмейді?!
«Айтса-дағы айныман Көлденеңнің сөзіне» деген жолдарынан сертке беріктігі қылаң берсе, «Біз Өтемістен он едік» деуінен оның он ағайынды екендігін білеміз. «Санаулы сәнді орданың бірі едік» деуі оның сіңірі шыққан кедей болмағандығынан хабардар етеді. «Палуан жолбарыс секілді Алысқанды алып ұрған білегім» - әлеуеттілігін, «Еңселігім екі елі, Егіз қоян шекелі, Жаралған теке мүшелі, Жауырыны жазық, мойны ұзын, оқ тартарға қолы ұзын» - дене бітімін көрсетеді. 

7.  Махамбет поэзиясындағы дәстүр мен жаңашылдық көрінісі
Жоспар:
1. Әдеби даму және әдебитеттегі дәстүр мен жаңашылдық.
2. М. Өтемісұлы өлеңдеріндегі жыраулық дәстүр мен жаңашылдық көрінісі.
Бақылау сұрақтары:
1. Әдебиеттегі дәстүр мен жаңашылдық даму заңдылығы. 
2. Махамбет поэзиясындағы арнау сөз, жауынгерлік рух, батырлар бейнесі.
Өзіндік тапсырмалар:
1. Шалкиіз, Бұқар жырау, Доспамбет жыраулар поэзияларын салыстыра отырып талдау.
2. «Махамбеттің Шерниязға айтқан жұмбағы», «Арғымақ ердің баласы» өлеңдеріне әдеби теориялық талдау жасау.




Махамбет өлеңдерінің көркемдік айшықтары

Махамбет өлеңдері – шындық. Өлең шығару, данышпандық ой айту бар да, оны ажарлау, құбылту, айшықтау бар. «Ақын дыбыстардың үніне зейін салмаса, бояу – суреттер тағдырына жіті үңілмесе, өлең өрімдей сұлу болып шықпақ емес» /90/. Ақын жырларының тартымды да әсерлі болуы ақындық тілдің көркем стилистикасына байланысты. Жыраулар поэзиясында осы стилистикалық ажарлау, құбылту, айшықтау жиі ұшырасады:
Мәселен, XVғасыр өкілі Асан қайғы:
Елбең-елбең жүгірген,
Ебелек отқа семірген,
Екі семіз қолға алып,
Ерлер жортып күн көрген,
Еділ деген қиянға
Еңкейіп келдің тар жерге. 
Бірыңғай дауысты дыбыстардың қайталануы 	(ассонанс) жырға көрік беріп, әсемдей, әсерлеп тұр. XVI ғасыр поэзиясының өкілі Шалкиіз:
Жағаға жақын қонғанда,
Жайылып сулар алмас па,
Жаманға дос болғанда,
Жазымда басың қалмас па,
Жат туғанды өз еткен
Жақсының ғұмыры аз-ақ болмас па, -
десе бірыңғай дауыссыз дыбыстардың қайталануы  (аллитерация) да жырға ерекше ажар береді. Бірақ дыбыс қуалап айтайын деген ол ақындарда ой да болмағаны сөзсіз. Өлеңнің теориясына қарап жатқан, әрине, олар жоқ. 
Бұл өзі құйылып жатқан табиғи талант қой. Бұлақтың өздігінен ағып жатқаны сияқты жыр дариясы да өздігінше ағып жатады. Біздер ғой, қазір, олардың шеберлігін тану үшін теорияға салып өлшейтін.
Махамбеттің   осындай асыл да әсем бай тіл, ажарлау тәсілдері жырларында жиі қолданылады:
Ереуіл атқа ер салмай,
Егеулі найза қолға алмай,
Еңқу-еңқу жер шалмай ...
Тебінгі терге шірімей,
Терлігі майдай ерімей ...

Ат үстінде күн көрмей,
Ашаршылық шөл көрмей,
Арып-ашып жол көрмей ...

Түн қатып жүріп, түс қашпай,
Тебінгі теріс тағынбай,
Темірқазық жастанбай ...
                                         (Ереуіл атқа ер салмай)

Құландай ащы дауыстым!
Құлжадай айбар мүйіздім!
Қырмызыдай ажарлым …
(«Тарланым»)

Арыстанымның баласы
Адағанда ел таппай,
Адасқанда жөн таппай,
Арманда қалды жас болып.
                                  («Жақия»)

Тізе берсек, ажарлау Махамбет өлеңдерінің барлығына тән десек те қателеспейміз. 
Сөздің реңін әдеби тілмен ажарлаудың тағы бір түрлі – айқындау (эпитет). «Айқындау яғни эпитет – заттың, құбылыстың айрықша сипатын, сапасын анықтайтын суретті сөз. Эпитетсіз тіпті айтарыңды анықтау, суреттеп отырған  нәрсеңді нақтылау қиын» /64, 222 б./. 
Махамбет толғауларында да айқындау (эпитет) жиі ұшырасады:
Қоғалы көлдер, құм, сулар
Кімдерге  қоныс болмаған?
Саздауға біткен құба тал
Кімдерге сайғақ болмаған?!
			(«Жалған дүние»)
Осы сияқты  «Арқаның қызыл изені»,  «Көкше мұзынан таяр ма?», «Асыл ерге» «Күнқақты ер»,  «Көн садақтың ішінде»,  «Алтын тақты», «Ханның кірген ақ орда»,  «Жайықтың бойы көк шалғын»,  «Еңсесі биік боз орда», т.б. жолдар да айқындау әдемі қолданылған. 
Махамбет бұрынғы ақын-жыраулар қолданған эпитеттерді қайталамай, өзінше нұсқалы түр туғызды. 
Қара әріппен терілген сөздерге көз жүгіртіңізші. «Қоғалы көл»,  «құба тал» ... - «Заттың, құбылыстың айрықша сипатын, сапасын» анықтап тұр емес пе?!
Өлең, жыр, толғау, термелерді ажарлаудың, әсерлілігін күшейтудің тағы бір жолы – теңеу. Бұл көркемдік тәсіл жайында Ахмет Байтұрсынов  «белгісіздеу сипатты белгілі сипатқа, белгісіздеу нәрсені белгілі нәрсеге теңеп, көрнектеп, ашығырақ көрсетеміз»  /4, 354 б./ десе, академик 
З. Қабдолов: «Мұнда суреткер заттың, құбылыстың ерекше белгілерін көрсетпей-ақ оны басқа затпен, құбылыспен салыстыра суреттейді. Сонда бұлар туралы  оқырман түсінігі айқындалу үстіне тереңдейді де, өнер туындысының эстетикалық әсері күшейе түседі» /64, 224 б./, - дейді. Жалпы  «осы көркемдік тәсіл ауыз әдебиетіндегі өлең сөзді еселеп, төпеп отыратын суырып салып айту дәстүріне ерте кездерден бастап-ақ орайлас дамып, қалыптасқан, кейін толысып, кең қанат жайған деп қарау дұрыс секілді» /89, 46 б./. 
Жолбарыстай Жолымбет
Құрбандыққа қол емес /53, 52 б./.
                                                    Жиембет жырау
Бұрала біткен емендей
Қисық туған адамсың /53, 74 б./.
                                                  Үмбетей жырау

Жиырма деген жасыңыз
Ағып жатқан бұлақтай.

Отыз деген жасыңыз
Жарға ойнаған лақтай.

Қырық деген жасыңыз
Ерттеп қойған құр аттай /53, 91 б./
                                  Бұқар жырау
Махамбет те жырға ерекше ажар, мәнді мазмұн, айрықша әсер беретін жай теңеулерді де, күрделі теңеулерді де жиі қолданған:
Керіскідей шандозым!
Құландай ащы дауыстым!
Қырмызыдай ажарлым,
Хиуадай базарлым,
Теңіздей терең ақылдым,
Тебіренбес ауыр мінездім!
				(«Тарланым»)
«Тұтас түйдектер қою суреттерге қою құрылған. Негізгі ойға желі өзекті сөздерді аңдар мен құстар дүниесінен, шаруашылық-тұрмыс, кәсіпке қатысты атауыштардан қарбытып алған» /91/. 
Қара сөзбен терілген жолдар күрделі теңеулер.
«Атқанын қардай боратқан», «Адырнасын ала өгіздей мөңіреткен», «Өте шыққан қызыл  гүл бұл дүниенің  жалғаны» - жай теңеулер. 
Шығыс халықтары да, түріктер де, монғолдар да бөріні пір тұтқан, жарылқаушы, құтқарушы санаған. Тіпті  «біздің арғы бабамыз» деп қадірлеген. Оның үстіне мақұлық, аң атаулының ішінде ойлана алатын тек қасқыр екен. Қасқыр  әрі күшті, әрі  азулы, әрі ақылды, әрі еркін. Сондықтан да батырды бөріге теңеу ықылым заманнан бері қайталанып келеді. VIII ғасыр туындысы Күлтегін жырынан мысал келтірейік:
Әкем қағанның әскері бөрідей бопты,
Жаулары қойдай бопты /92/.
Енді түркі тектес халықтардың ежелгі шежіресін генеалогиялық аңыздар негізінде жырлайтын  IX-X  ғасырларда дүниеге келген эпостық шығарма  «Оғыз-намеден» мысал:
Көк жалды арлан қасқыр шыға келді де,
Оғыз қағанға тіл қатты:
«О, Оғыз! Сен Үрімге аттанып барасың.
О, Оғыз, Мен сені бастап жүрейін» деді  /92, 91 б./
«Ер Тарғын» эпосында (Алтын Орданың ыдырау кезінде шыққан):
Мінді батыр еріне,
Іздеген жауға көріне,
Келген қалмақ жолықты
Тарғын сынды бөріге /68, 301 б./.

Махамбет: 
Мен, мен едім, мен едім,
Мен Нарында жүргенде
Еңіреп жүрген ер едім.
Исатайдың барында
Екі тарлан бөрі едім, - 
(«Баймағамбет сұлтанға айтқан сөзі»)

Біз ер едік, ер едік,
Ен Нарында жүргенде 
Талма талтүс шағында
Тай жеген тарлан бөрі едік,-
(«Менің атым - Махамбет»)
дейді.
Ойлау білу бар да, сол ойыңды шашыратып алмай, қағаз бетіне сол қалпында түсіре білу бар. Бұл оңай шаруа емес. Ал жыраулар суырып салып айтып отырғанда көкейдегі көл-көсір ойды қорытып, жанды, әсерлі, әсем суретке айналдыру, әрине, қиынның қиыны. Бірақ шабыт үстінде, шамырқанған шақта жыраулар аузынан жыр нөсердей құйылып, іштегі сыр, қуаныш, нала, мұң, шер ғажайып әсем де әсерлі, ажарлы сөздерге айналады. Ақын-жыраулардың құдіреттілігі де осында.  Әйтпесе ол жырау бола ма?!
«Ер Тарғын» жырында:
Күнді бұлт қоршайды,
Күнді байқай қарасам,
Күн жауарға ұқсайды!
Айды бұлт қоршайды,
Айды байқай қарасам,
Түн жауарға ұқсайды!
Көгілдірін еріткен 
Көлдегі қулар шулайды.
Шулағанға қарасам,
Көктен сұңқар соғылғанға ұқсайды /68, 288 б./
деген жолдар бар. Жырау адамның ішкі күйзелісіне орай табиғатты да соның көңіл-күйіне сәйкес етіп ұқсата, егіздей суреттейді (параллелизм). 
Сөйте отырып өзінің көкейіндегі айтпақ ойын дәл, нақты, әсерлі де әсем етіп жеткізу үшін әр сөзді таңдап, талғап қолданады. Әсіресе синоним сөздердің әсерлілерін ғана алған. Мұндай көркемдік дәстүр ақын-жыраулар поэзиясында жиі кездеседі.
Аспанды бұлт құрсайды –
Күн жауарға ұқсайды,
Көлдерде қулар шулайды –
Көкшіліден ол айуан
Соққы жегенге ұқсайды,
Көп ішінде бір жалғыз
Көп мұңайып жылайды –
Күйбеңдескен көп жаман
Сөзі тигенге ұқсайды! –
дейді Шалкиіз. Синоним сөздерді таңдап, орнымен қолдана білгендіктен де толғау жан тебірентеді. «Аспанды бұлт құрсайды» деген жолдағы «құрсайды» қалай дәл айтылған, «жабады», немесе, «қаптайды» десе, көңілге онша қона қоймас еді, әрі ойын дәл бере алмас еді. Образды ойлап, сөзбен сурет салатын ақын үшін аспан қасіреттен шарт сынған, оны бұлт құрсап, жамап-жасқап тұр! Бұл сөзді басқа сөзбен ауыстыру мүмкін емес! Ауыстырса жыр құдіреті әлсірейді.
«Көлдерде қулар шулайды» дегендегі «шулайды» да дәл. «Сыңсиды»,«гаккулейді» келмейді. Өйткені ол «көкшіліден соққы жеген». «Соққы» да өз орнын тауып тұр. «Таяқ жегенге ұқсайды» десе, солғын тартары  анық.  «Күйбеңдескен» де әсерлі, әрі «көп» деген сөзбен үндесіп, әсемдік тудырып тұр. «Сөзі тигенге ұқсайды» да орынды айтылған. «Тілі» десе, басқа мағына беріп кетеді. 
Ал осы синоним сөздерді Махамбет қалай қолданған? Бұл жайында академик З.Қабдолов «Сөз өнері» атты жоғары оқу орындарына арналған оқулығында «Синонимия – айтылуы, естілуі әртүрлі болғанымен, мағынасы бір-біріне  жуық, мәні ұқсас сөздер. Мысалы: шапшаң, дереу, жедел, тез, жылдам; мезгіл, мерзім, мезет, уақыт, шақ, сәт, кез, кезең; айқас, шайқас, ұрыс, қағыс, қақтығыс, тартыс, төбелес, тайталас, кескілес т.б. Осылар секілді синоним сөздердің ішінен суреткер өз көкейіндегі сыр мен шындықты дір еткізіп дәл жеткізер ең қажеттісін ғана алады, - дей  келіп Махамбет өлеңін мысалға келтіреді:
Мен кескекті ердің сойымын,
Кескілеспей бір басылман.
Алдыңа келіп тұрмын деп,
Ар, намысым қашырман...

Баеке, сұлтан, ақсүйек,
Қыларың болса, қылып қал.
Күндердің күні болғанда
Бас кесермін, жасырман!
(Махамбет)
Осы өлеңдегі синоним сөздердің бәрі орнында, бәрін де ақын керемет талғаммен тауып қолданған. Сондықтан олардың ешқайсысын ешбір  мәндес сөзбен ауыстыруға болмайды» /64,205 б./. 
Одан әрі З.Қабдолов Кескілеспей басылман дегенді төбелеспей басылман деп алса,  күлкілі болатынын, Кескекті ер дегендегі ұғым дәлдігі мен нұсқалылығын айбарлы ер, айдынды ер дегендердің ешқайсысы ауыстыра алмайтынын, Қыларың болса, қылып қал дегендегі ашу мен айбарды, кек пен ызаны тек осы синоним тіркестері арқылы ғана дәл танытуға болатынын айтады. Сондай-ақ сой дегенді түр деуге, басылманды – қойман, тоқтаман; бас  кесермінді – өлтірермін, құртармын деуге тіпті де болмайтынын талдап жеткізеді.
Омоним  (дыбысталуы бірдей, бірақ мағыналары басқа-басқа сөздер) /93/ жайында айтқанда да З.Қабдолов:  «Аттас сөздердің бір алуан ұнамды роль атқарар аренасы – өлеңді шығармалар. Кейде ақындар жекелеген омонимдерді әр тұста арнайы қайталап, өлеңнің ырғағын, ұйқасын құбылтып, әсерін күшейтеді, - дей келіп Махамбет өлеңінен мысал алады:
Тағыдай таудан су ішкен,
Тарпаңдай, тізесін бүгіп от жеген
Тағы сынды жан едік,
Тағы келдік тар жерге,
Таңдансаң тағы болар ма?
		(Махамбет)
Синоним, омоним сөздер жайында әңгіме болғанда да,  автордың Махамбетке жүгінуі – оның өлеңдерінің көркемдік кестесі бай екендігінің айғағы. 
Ақын-жыраулар айтар ойын тереңдетіп, құлаққа жағымды, әсерлі етіп жеткізу жағын үнемі ойластырып отырған. Сөзді ықпалды, пәрменді етіп жеткізудің тағы бір жолы – құбылту  (Троп). Құбылту – айтайын деген сөзді өзінің тура мағынасында емес, ауыспалы мағынасында қолдану, тұспалдап, астарлап, бейнелеп, түрлендіріп жеткізу. Осы құбылтудың  (троптың) бір түрі – ауыстыру  (метафора). «Өмірдегі зат пен құбылыстың сыртқы не ішкі белгілі бір  ұқсастық белгілеріне қарай сөздің бірнеше мағынада ауысып қолданылуын метафора дейміз. Тіл білімінде бұл заңдылықты  кейде ұқсату заңы деп те атайды» /93, 22 б./. 
Торлаусыз өскен құланмын,
Мезгілсіз жусап өрермін,
Байраққа біткен құрақпын,
Саусағым жерге түсірмен.
Жапанға біткен терекпін,
Еңсемнен жел соқса да теңселмен.
Қарағайға қарсы біткен бұтақпын,
Балталасаң да айрылман,
Сыртым құрыш, жүзім болат,
Тасқа да  салсаң майрылман! /53, 59 б./.
                                                  Ақтамберді жырау

Кебеже қарын, кең құрсақ,
Артық туған Абылай /53, 70 б./.
                                    Тәтіқара
Махамбет:
Мен – қарақұстан туған  қалықпан ...
Мен тауда ойнаған қарт марал ...

Шамдансам, шалқамнан түсер асаумын,
Шамырқансам, шатынап сынар болатпын ...
Мен бір шарға ұстаған қара балта едім –
Шабуын таппай кетілдім,
Қайраса – тағы жетілдім.

Ат – жігіттің майданы.
Қылыш – жігіттің дәрмені,
Өлім – хақтың пәрмені.

Еменнің түбі – сары бал, - 
десе,  метафоралық тіркестер өлеңнің әсерін күшейтіп, отты сөзге айналдырып, ажарын кіргізіп, айтпақ ойының экспрессиясын арттыра түскен. Әр жолда өрлік, өршіл мінез бар.
 Махамбет өлеңдерінің ауыз әдебиетімен және жыраулар поэзиясымен үндестігінің тағы бірі – оның жоғары да мысалға келтірілген қарамен жазылған жолдарындағы лирикалық «мені». 
«Қазақтың ілгері дәуіріндегі ерлік-азаматтық жырлары негізінен «Менге» құрылған. «Тоқтамыс пен Едіге жыры» да,  «Орақ-Мамай жыры» да,  «Әділ жыры» да, Қазтуған, Доспамбет өлеңдері де - «Мен» поэзиясы. «Батыр меннің поэзиясы» /28, 74 б./, - дейдіғалым Қ.Өмірәлиев.
Махамбет те өзіндік тұлғасын «Мен» түрінде айқындай, көркем бейнелермен салыстыра жырлаған.
Мұндай метафоралар «Ер Тарғын» жырында да («Мен кетемін, кетемін» /68, 294 б./, «Мен аңқау туған бөрімін» /68, 295 б./), ауыз әдебиетінде де («Мен тауда ұялар сұңқармын» /26, 75 б./, «Мен қарағайдан биік біткен терекпін» /28/), хандық дәуір әдебиетінде де  («Мен бір шапқан жүйрік ат» /53, 112 б./)(Шал ақын)  кездеседі.
Қажым Жұмалиев Махамбет өлеңдерінде эпитет, теңеу, әсірелеу, литота, ауыстыру мағынасында қолданылатын фигура өзара байланысты түрде жиі ұшырасатынын айтып, сөзін дәйекті мысалдармен дәлелдеп, талдап көрсеткен. «Ақындық тілдің өте бір толық түрі – дейді ғұлама ғалым, - ақынның шеберлігін керек ететін (өз орнына қолдана алса), суреттейін деген өмір құбылысын айтып беру үшін мәні күшті ауыстырып айтатын өлеңдердің бір түрі – метонимия (алмастыру).
Махамбеттің : 
Қой мойынды, көк жұлын...
Көк жұлынды, жетелеп, - 
деген екі жолындағы метонимия әрі сынды, әрі шебер болып шыққан. Бұл сықылды метонимиялар Махамбетте көп» /50, 356 б./.
Қ.Жұмалиев  Махамбет өлеңдерінде ауыстырудың да, фигураның  да түрлері өте көп кездесетін айтады: 
«Мысалы:
Ау, қызғыш құс, қызғыш құс!
Көл қорыған сен едің –
Сенде айрылдың көліңнен.
Ел қорғаған мен едім –
Мен де айрылдым елімнен -
деген  параллелизм, немесе:
Борай да, борай қар жауса,
Қалыңға боран борар ма?
Қаптап соққан боранда
Қаптама киген тоңар ма?
Туырлығы жоқ тұл үйге
Ту байласаң тұрар ма?!
Ту түбінен тұлпар жығылса,
Шаппаған нәмәрт оңар ма?
Қарындастың қамы үшін, 
Қатын менен бала үшін,
Қайрылмай кеткен жігіттің 
Өзін кәпір алғаның
Талам деп айтсақ, болар ма? –
деген риторика сұраулар фигураға жатады. 
Фигулаларды қолданысы да оның негізгі тілегімен байланысты. Бұл риторикалық сұрауларға берілетін жауаптың бәрі де қарындас үшін, қатын бала үшін, екінші сөзбен айтқанда, ел үшін, отан үшін жауға шап деген оның негізгі мақсатымен ұштасып жатыр. 
Махамбет өлеңдеріндегі көркем тілдердің жеке-жеке барлық түрлері де кездеседі» /50, 357 б./.
Фигураның (айшықтаудың) түрлері көп. Солардың бірі – сұрай арнау. «Жалған дүние» термесі осы сұрай арнауға жатады. 
Философиялық ойға құрылған ойлы да, көркем, шымыр, ырғақты, эпитет, теңеулерге толы бұл өлеңді жатқа білмейтін қазақтың баласы жоқ шығар?! 
Қарын қамын күйттеп, хан, сұлтандар ордасын сығалап, оларға мадақ өлеңдер шығарғандардың туындылары қара жер қойнына өздерімен бірге енді. Қазтуған да, Доспамбет те, Шалкиіз де, Ақтамберді де, жалпы тарихта аты қалған ақын-жыраулардың бәрі дерлік қарақан басының қамын ойламаған. Олардың жырларының халық көкейінен шығып, әлі күнге ұмытылмай келе жатқанының – мәңгілік халық мұрасына айналып келе жатқаны – мәңгілік халық мұрасына айналуының бір сыры осында.
Жыраулар поэзиясында жиі ұшырасатын айшықтаулардың енді бірі – қайталаулар.
Ақын айтайын деген ойын тыңдаушысына әдейі назар аударту үшін әрі өлең қуатын, екпінін күшейту, әсерлі жеткізу мақсатында құбылысқа ерекше мән беріп қайталап айтады. 
Жай қайталаулар:
Таң боларсың әлемге,
Сөз боларсың күлемге /53, 38 б./.
                                     Шалкиіз

Қолыңа болдым сүйесін,
Қолтығыңа  болдым демесін /53, 52 б./.
                                     Жиембет
Махамбет:
Көтере берме бұтыңды,
Көптіре берме ұртыңды.
Басқы қайталаулар:
Алаң да алаң, алаң жұрт /53, 29 б./.
                                   Қазтуған

Сере, сере, сере қар /53, 32 б./.
                                    Доспамбет

Асқар, асқар, асқар тау,
Асқардан биік тау болмас /53, 45 б./.
                                   Шалкиіз
Махамбет:
Еңку-еңку жер шалмай ...

Асқар, асқар, асқар тау,
Асқар таудың со бүркіт ...

Жез қарғылы құба арлан
Жез қарғыдан айрылып ...
Соңғы қайталаулар:
Арғымаққа оқ тиді,
Қыл майқанның түбінен.
Аймадетке оқ тиді,
Отыз екі омыртқаның буынынан /53, 32 б./.
                                            Доспамбет 
Махамбет:
Арғымаққа оқ тиді
Қыл мықынның түбінен.
	Сондай-ақ ақын басты назар аударған жайлардың жыр жолдарының аяғында бірнеше мәрте қайталанып келуі де («Айдан ару нәрсе жоқ, ол түнде бар да күндіз жоқ, күннен ару нәрсе жоқ, ол күндіз бар да, түнде жоқ»), көмекші етістіктерден жасалған эпифоралық  қайталаулар да («Біз орданы тіктім деп, Боз ағашты жықтым деп»), риторикалық сұраумен келетін эпифоралық қайталаулар да («Желп-желп еткен ала ту, Жиырып алар күн қайда? Орама мылтық тарс ұрып, жауға ататын күн қайда?»), сұрай арнау түріндегі эпифоралық қайталаулар да («Айналайын Ақ Жайық, ат салмай өтер күн қайда? Еңсесі биік боз орда, Еңкеймей кірер күн қайда?»), істің, заттың, құбылыстың, оқиғаның себеп, салдарын, мақсат-шартын білдіретін эпифоралық қайталаулар да («Айырдан туған жампоз бар, нарға жүгін салғысыз. Аруанадан туған мая бар ...») ұшырасады. 
Махамбет айшықтау (фигура) тәсілдерінің арнау түрлерін соның ішінде сұрай арнауды жиі қолданған: «Айналайын Ақ Жайық, Ат салмай өтер күн қайда? Еңсесі биік боз орда, Еңкеймей кірер күн қайда?»(«Күн қайда?»). Осы секілді «Желп-желп еткен ала ту», «Әрайна», «Туған ұлдан не пайда?» толғаулары да сұрай арнаулар. Тыңдаушысына сұрақ қояды, бірақ жауап күткені аңғарылмайды. 
Бұл ақынның «Өзгемен кеңескен күйде өзімен сырласуы, өмірде нысана еткен арман-мүддесінен туындаған терең тебіренісін шебер берудің бір тәсілі ретінде танылады» /94/.
Ал, «Қоғалы көлдер, құм, сулар» мен «Орай да борай қар жауса» риторикалық сұрай анраулар шешендік сұрақ қоя отырып, нақыл, ақыл айта толғау болса, «Беркініп садақ асынбай» жарлай арнау: «Халыққа тентек атанбай, Үйде жатқан жігітке Төбеден тегін атақ болар ма?!» дейді. Мұнда ақын бір адамға ғана емес, халыққа қарата сөйлеп, көңілдегісін ақтарып сырласып отырған сияқты. 
 «Әй, Махамбет, жолдасым!» - жеке адамға арналған. Бұған – сырласу ретіндегі сұрай арнау өлең: «Қасыңда тұрар жан бар ма?»,  «Құр жылаудан сән бар ма?», «Қиналар ма екен біздерге», «Сол ерліктен не көрдім?»  деген жолдар айғақ. Ақынның  «Махамбеттің Баймағамбет сұлтанға айтқан сөзінің:
Алайма, сұлтан, алайма,
Астыма мінген арғымақ
Аяңдай түсіп марай ма?..
Жабыдайын жалтаңдап,
Түсер жерін қарай ма?! – 
деп келетін бірінші бөлігі мен «Мен Нарыннан кеткенмін»(«Жақияны ханға ұстап бергендей, Шүрен, саған не еткенмін?») өлеңдері де жеке адамға арналған сұрай арнаулар. 
«Арғымаққа оқ тиді» - ақын, жыраулар туындыллары мен ауыз әдеиетіндегі жиі ұшырасатын зарлай арнау.  «Зарлау арнау монолог түрінде кездеседі. Қаһарман көпшілікке, не біреуге немесе басқа бір нәрсеге қайырыла сөйлегенде өз басының ауыр хал, қиын жағдайын өте зарлы, мұңды түрде баяндайды» /95/. 
Махамбеттің бір ғана  «Мұнар күн» толғауының өзінде қайталаудың бірнеше түрі кездеседі.
Жалпы бұл өлеңде аллитерация да, ассонанс та, теңеу де, эпитет те, егіздеу де, шешендік-ділмарлық айшықтау да, пейзаж да бар. Бір сөзбен айтқанда, көркемдік құралдардың бәрі дерлік осы өлең жолдарында тоғысып, жыраудың ұлылығын да, арқалы ақындығын да, батырлығын да, Исатай ағасына деген шексіз махаббатын да аңғартып тұр. Сонымен бірге бұл өлең Исатайдың батырлық тұлғасын да биіктетіп,  «өмірдегі қасіреттің синониміне, өнердегі қасиеттің символына» /18/ айналдырған. 
Ел намысын қорғап, көкірегін кек кернеген дауылпаз ақынның қазақтың қара өлеңіне ойын сыйдыру қиын еді.Сондықтан да Махамбет толқын атып, бірде жағалауға жетпей, бірде жетіп, енді берде арнасынан асып, төгіліп жататын дауылды күнгі теңіздей – буын саны өлшемсіз, өз табиғатына сай тегеурінді де қуатты жыр түрін тудырды. Ол өлеңдерде ақын стихиясының сыры, қуатты күші  жатыр. 
Махамбет шығармалары – жорық жырлары, отты, отқа тиген  дауылдай жырлар.
Қазақтың қара өлеңінде де, ақын-жыраулар поэзиясында да ұйқас ір жолдың аяғында – а-а-а-а, немесе, шалыс ұйқас – а-б-а-б, немесе, кезек ұйқас – а-а – б-б, немесе, шұбыртпалы ұйқас – а-а-а-а, б-б-б-б тағы да басқаша болып келетіні мәлім. Ал ұйқас өлең жолының соңында да, алдында да емес, ортасында болуы Махамбет өмір сүрген дәуірде сирек кездеседі. Махамбет осы ішкі ұйқамты, әлемі, орнымен тауып қолданған. Мәселен: 
Атына тұрман болсам деп,
Жұртына құрбан болсам деп,-
деген келетін жолдардағы ұйқасатын «Тұрман» мен  «құрбанның» алдындағы сөздер де жайдан-жай алына салмаған. Бұл сөздер де бір-бірімен үндесіп, жымдасып тұр. Осы сияқты:
Керегесін кескілеп,
Отын етсем деп едім.
Туырлығын тескілеп,
Тоқым етсем деп едім,-
деген шалыс ұйқаспен жазылған өлеңдегі екінші жол мен төртінші жолдың алғашқы сөздері ұйқасуы да жаңалық.
Ереуіл атқа ер салмай,
Егеулі найза қолға алмай,
Еңқу-еңқу жер шалмай...
Әр  тармақ үндес сөздермен басталып, соңғы сөздер ұйқасқан. 
Мұсылманшылық кімде жоқ?
Тілде бар да дінде жоқ.
«Кімде-тілде-дінде» болып тізіліп, өлеңнің оқылуын жеңілдете түскен. 
Орай да борай қар жауса,
Қалыңға боран борар ма?
Қаптай соққан боранда
Қаптама киген тоңар ма?
Ішкі-сыртқы ұйқас, дыбыс үндестігі – бәрі бірігіп, жыр динамикасын күшейтіп тұр.
Томағалы сұңқар мен едім
Толғамалы найзамен
Толықсып жауға шапқанда ...
Өлең ішкі ұйқасқа құрылған.
Жалпы, Махамбет өлеңдерінің құрылысы стихиялы. Ағыл да тегіл ақпа жырау шабытқа мініп, жыр тиегін ағытқан шақта жыр мазмұнына орай үндес, сарындас сөздерді бірге ақтарған. Сондықтан да Махамбеттен ғасырлар бойы қалыптасып қалған ұйқас пен буын, бунақ санын іздеу – бекершілік. Оның өлеңдеріндегі тармақтар мен шумақтардың соңғы сөздері ұйқаспағанымен де ішкі үндестік, ішкі ұйқас, дыбыс үндестігі, маржан сөз сол ұйқастардың бар-жоғын мүлде білдірмей, «тілге жеңіл, жүрекке жылы тиіп»(Абай) есіліп тұрады. Махамбет поэзиясының жаңалығы да осында. 
Жапанға біткен бәйтерек – 
Жапырағын байқасаң,
Жайқалмағы желден-ді...
(Айғайласып жауға ти)
Махамбет өлеңдеріндегі антоним сөздерді де әдемі ойната білген:
Жақсыларға еп едім,
Жамандарға көп едім.
(«Баймағамбет сұлтанға айтқан сөзі»)
Бұл дүниенің жүзінде
Айдан көркем нәрсе жоқ – 
Түнде бар да күндіз жоқ.
Күннен көркем нәрсе жоқ – 
Күндіз бар да түнде жоқ.
		(«Жалғыздық»)	
Арғымақ дейтін жығылғыр,
Найза бойы жар келсе,

Жабыдайын жалтаңдап,
Түсер жерін қарай ма?
(«Әрайна»)
Ақ жүрегін тербетіп,
Ер көңілін желдетіп,
Ақсүйектің баласын
Қара ұлына теңгеріп.
                                                                  («Әй, Махамбет, жолдасым»)
Жырау  «жақсы-жаман», «түн-күн», «арғымақ-жабы» деген бір-біріне қарама-қарсы кереғар мағынадағы сөздерді қолдану арқылы айтар ойын айқындап, ажарландыра түскен. 
Махамбет өлең жолдарын әсерлендіре мақсатында троптың ұлғайту (гипербола) түрін де қолданған:
Шортаны қара бақандай,
Бақасы сары атандай.
Балдырғаны білектей,
Баттауығы жүректей,
Қымыздығы күректей,
Сонасы қоңыр үйректей...
(«Нарында»)
	Ақын-жыраулар поэзиясы табиғат көріністеріне өте бай. Олар табиғатқа жан беріп, кейде тіл бітіріп, оған сыр шердеі. Өйткені тіршілік тірегі де, жарылқаушысы да тылсым табиғат болатын. Табиғатсыз адамды, адамсыз табиғатты көзге елестету қиын. Олар ғасырлар бойы бір-бірімен біте қайнасып, бір болмысқа айналып кеткен. Қандай да болмасын өлеңде табиғат суреттелгенде, адамның іс-әрекеті айтылмаса, ол өлең жалаң, жұтиаң дүние болып шығары сөзсіз. Сондықтан да ақын-жыраулар табиғатты жырға бөлей отырып, сол табиғат мінезіне орай адамның да көңіл-күйін шертеді. Дәлірек айтқанда, екеуін бір-бірімен астастыра, қабыстыра жырлайды. Бұл өлеңге жан бітіріп, ажарын ашып, бояуын қоюландыра түседі. Өлеңнің табиғилығы да осында. 
	Бұл табиғилық елді, жерді, Отанды сүюге ұласады, күшті идеялық мотивтерге бастайды.  
Жемнен де елді көшірдің,
Ойыл деген ойынды,
Отын тапсаң тойынды,
Ойыл көздің жасы еді...

Еділ менен Жайықтың 
Бірін жазға жайласаң,
Бірін қысқа қыстасаң
Ал қолыңды маларсың
Алтын менен күміске!.. /53, 23 б./.
		                               Асан Қайғы.
«Табиғат  - тамақ, табиғат – қорғаушың, асыраушың, тоңсаң, жылытар отының, малыңа да, жаныңа да сая, қыс қыстауың, жаз жайлауың» дегенді жыоау көркем де әсерлі тіл, келісті суретпен қалай әдемі жеткізген?! «Ойыл көздің жасы еді» қандай тамаша! Адам мен табиғат егіз екенін ұғына түсесіз. Ол туған жерді жырлай отырып, осы жерді, елді қорғай білуді еске салады. Оның әр жемісін ешкімге жем қылмауын ескертеді. 
Ағарып атқан таңдай деп,
Шолпанды шыққан күндей деп,
Май қабақта ағалардың аты жусап жатыр деп,
Ақ шаңдақты құрып қойған шатыр деп,
Жазыда көп-ақ жортқан екенбіз /53, 32 б./.
                                                         Доспамбет
Ақын табиғат арқылы жорықтағы батырдың іс-әрекетін үстемелеп, қоюландыра түскен. «Ақ шаңдақты құрып қойған шатыр» деу ақындық қиялдың жемісі. Көшпенділердің алаңсыз, аңқау, ақ көңіл мінезі бар мұнда.
Жапырағы жасыл жаутерек
Жайқалмағы желден-дүр,
Шалулығы белден-дүр,
Төренің кежігуі елден дүр,
Байлардың мақтанбағы малдан-дүр,
Ақ киіктің шабар жері майдан-дүр,
Кешу кешмек сайдан-дүр,
Батыр болмақ сойдан-дүр... /53, 36 б./.
                                                                Шалкиіз
Табиғат пен адамды бір-бірімен салыстыра, қабыстыра жырлау деген осы. 
Ақын негізгі айтайын деген ойы «батырдың батыр болмағы сойынан – тұқымынан, ата-бабасынан, жаратылысынан» дегенді айту үшін табиғат пен адам қасиетін салыстыра, бір-бірімен байланыстыра жырлаған.  Бұл тәсіл діттеген мақсатына жеткізіп қана қоймай, толғауға ажар-көрік те беріп, әсерлендіре түскен.
Махамбет:


Аспандағы боз торғай – 
Бозаңда болар ұясы.
Бозаңның түбін су алса,
Қайғыда болар анасы.
Қара лашын, ақ тұйғын – 
Қайыңда болар ұясы.
Қайыңның басын жел соқса,
Қайғыда болар анасы.
Бұл жырда ел қамын жеген ердің ел мүддесін, бала- шағаны ойлап жабығуынан гөрі, ерлердің рухы орнында биік орнықты тұруын, торығудан гөрі өр көңілдің ортаймауын ойлаған, күрескерлікке, елдің бауыры бүтін болуын көздеген аңсар күй бар. Ақын соның бәрін құс, мал іс-әрекеті, табиғат болмысы арқылы астарлап жеткізген. «Көлдің сағасының» үзілмеуін, яғни, азаттық үшін күрестің тоқтамауын, «Атадан қалған сауыттың шығыршығын тотбаспауын», яғни, сауыт киіп жорыққа шығуды аңсайды. 
Осы «Аспандағы бозторғай» толғауындағы ойдың бір ұшығы  «Мен-тауда ойнаған қарт марал» деген өлеңінде де:
...Қайыңның басын жел соқса,
Қаршыға құс қайғырар,
Балапаным суға кетер деп,
Мамығын төккен ұядан... – 
деп қайталанып тұр. Бірақ ақын өлең астарын түйінінде «Ол-дағы біздей болған сорлы екен!» деп өзі ашады. Бұл «Аспандағы бозторғай» толғауы жайында айтқан пікіріміздің, топшылауымыздың дұрыстығын дәлелдей түседі.
Ал  «Желден де желгір ақбөкен» өлеңінде бұл ойымыз мүлде айқындалып, ақынның мақсат-мүддесі не екені соқырға таяқ ұстатқандай болып тұр.
Таршылық  басқа түскенде
Қапаланам мен-дағы
Қаумалаған қасымда
Қарындастың кемі үшін!
«Қарындастың кемі үшін» дегенде, жырау өзімен бірге туған қыз жайында айтып отырған жоқ, бүкіл ел-жұрт, ағайын-туыс, мақсаттастары хақында айтып отыр.
Шығыс халықтарының көбісі ініні  «қарындас» дейді. Бұрын ініні қазақтар да қарындас деген. Бірақ ол келе-келе ұмытылып қалған.  «Елім-ай» әнінің мәтініндегі  «Қарындастан айрылған жаман  екен, мөлтілдеп екі көзден жас келеді» деген жолдар да осы  «ағайын-туыс» деген мағынаны білдіреді.

 8.  Махамбет өлеңдерінің көркемдік айшықтары.
Жоспар:
1. Махамбет өлеңдерінің жыраулар поэзиясымен үндестігі.
2. Ақын өлеңдеріндегі айшықтау тәсілдері. 



Бақылау сұрақтары:
1. Махамбет өлеңдеріндегі тура және жанама мінездеулерді тауып талдау.
2. Ақын өлеңдеріндегі теңеу тәсілдеріне талдау жасау.

Өзіндік тапсырмалар:

1. Махамбет өлеңдеріндегі ауыстыру, фигураның түрлері.
2. «Күн қайда»,  «Желп-желп еткен ала ту»,  «Әрайна», «Туған ұлдан не пайда?» өлеңдері
3. Махамбет өлеңдері туралы Қ. Жұмалиев, Б. Аманшиннің ғылыми пікірлері.


Қазақ поэзиясындағы  Махамбет дәстүрі

Кейінгі толқынның алдыңғы буыннан үйренуі заңды құбылыс. Олар үшін аға ұрпақ өкілдерінің жеткен биігі үлкен асу, биік меже. Қолына жаңа ғана қалам ұстаған жас талапкер қазақ поэзиясының озық үлгілерінен ғана емес, әлем поэзиясынан нәр алып, жетістіктерін бойларына сіңіре білулері керек. Содан кейін барып соны ізге түсіп, өз стилін қалыптастырады. Әрине, бәрі талантқа, ізденіске байланысты. Біірі еліктеу-солықтаудан аса алмай, бірі өзінше жол тауып, жаңашылдыққа бет бұрады. Дәстүр сабақтастығын жаңашылдыққа бет бұрады. Дәстүр сабақтастығын жаңашылдық әрі қарай жалғап, ғасырлардан ғасырға ұласа бермек. Яғни, «дәстүр әрдайым жаңашылдыққа кеп тіреледі, жаңашылдық өзгеше формаға еніп дәстүрдің қайнауынан шығады да, қайталай дәстүрге айналады». /45, 52 б./.  Өнердің көкжиегін кеңітіп, кең өріске бастайтын – дәстүр.  «Махамбет, Абай жырлары өздерінен кейінгі талай ұрпақ ақындарға жарық шырақ болғаны аян. Ол жырлардан қазіргі қазақ ақындары да үйренеді, келер толқын да көңілге нәр, ойға азық алары кәміл» /99/. 
«Өзгелерді  өз алдына қойғанда өртке тиген дауылдай өлеңі» өзінен аумаған Қасым мен  «күпі киген қазақтың қара өлеңіне  шекпен жауып өзіне қайтарып» кеткен Мұқағали әдеи-эстетикалық сауатын бәрінен бұрын  «Махамбет мектебінен» оқып ашқан» /100/, - деп академик З.Қабдолов айтқандай, Махамбет поэзиясындағы өшпес рух, сөнбес жалын, күш-қуат өзінен кейінгі ұрпақ өкілдерінің өлеңдеріне де сәулесін түсіргені анық. Мұны  «Отты жырлар отты жылдарға жазылуға тиіс еді» /101/,  - деп Қасым Аманжоловтың өзі де мойындап кеткендей.
Қасымның дауылды өлеңдерінде Махамбет сарыны қалайша жоқ дей аламыз. Ақын «Ақын өлімі туралы аңыз» поэмасында:
Қасиет күші ұлы Отанның
Қанатын бер қыран құстың.
Ашуын бер арыстанның,
Жүрегін бер жолбарыстың!
Күллі әлемнің ашу-кегі,
Орна менің кеудеме кеп. 
Жау жолына атам сені,
Бомба бол да, жарыл, жүрек! /102/ -
деп Абдолланың  аузына сөз салса, «Өзім туралы»  деген өлеңінде:
Өртке тиген дауылдай өлеңімді
Қасымның өзі емес деп кім айтасың! /102, 326 б./. – 
деп тебіренсе, шындығында да махамбет жырларының арыны да, жалыны да сезіледі. 
Махамбет те, Қасым да қазақ өлеңіне соны леп әкеліп, жаңалық еңгізген жаңашыл да шыншыл, өрлікті, ерлікті ту етіп көтерген батыр ақындар. Екеуі мінездес, үндес, тамырлас. 
«Топ шеңгелден пыр-пыр ұшты бөдене 
 Көз ұшында сағымданған немене?
Нұрлы  өмірге Исатай мен Махамбет
Отты жырын қайта бастап келе ме?
Келсе игі еді,  көрсе  игі еді біздерді, /103/ - 
деп жырлаған Мұқағали Мақатаевтың осы  «Құм нарында» атты өлеңіндегі  «Шөккен нар-нар, бура-бура» деген жолы Махамбет жырларымен үндесіп тұрғанын байқау қиын емес. Қасым «Уа, дариға – алтын бесік туған жер» /102, 321 б./ - десе, Мұқағали  «Дариға, домбырамды берші маған» /103, 55 б./, - деп тебіренеді. Мұқағали шындықты сүйген, сол шындықты Махамбетше ашық айтуды армандап өткен ұрпақтың өкілі:
Жасырмай ойымды айттым талай-талай,
Қайтейін кетті бәрі қарайламай.
...Айтарын ашып айтқан абайламай,
Дариға-ай, Махамбеттер, Абайлар-ай!!! /103, 53 б./
Мұқағали енді бірде:
Жаса, Орал, жаңа Орал, жасыл Орал,
Қара бұлт қайта келмес басыңа Орал,
Көгінен, көлкіп жатқан көлге үңілем,

Оралым – Ордам менің таныс маған, 
Бораның Махамбет боп дауыстаған.
Исатай ақ семсерін, Құрман бабам
Ұрпаққа домбырасын табыстаған /103, 326/, -
десе, Махамбет дауысын қайта жаңғыртып, үні жеткенше шындықты айтып, бабалар аңсаған арманды жалғай түскен ақын ұрпақтарының бірі Мұқағали Мақатаевтың өзі еді. 
Махамбет:
Мен кесекті ердің сойымын,
Кескілеспей бір басылман...
Мен бір шарға ұстаған
Қара балта едім...


Мен ақсұңқар құстың сойы едім,
Шамырқансам, тақсыр кетермін .... – 
десе, Төлеген Айбергенов:
Мен қара төспін, қайғыдан бақыт жасаған...
Мен жарық Жермін, Жаңғырықтарға үн қосқан
Мен сірі төспін, - сызылып аққан сымдармын
Жаңғырған болат жолдарға дейін
Басталып құйттай қармақтан /104/
деп толғанады.
Бір топырақта жаралып, дауылды күнгі Каспийдің толқынын, Атыраудың қатал табиғатын көріп өскендіктен бе, әлде   «Сайраған Жетісудың бұлбұлымын» атты поэмасында  «Жалқы Темірқазығым Махамбет» /105/ деп өзі мойындағанындай, жырымен сусындап, бойына күш-қуат алып өскендіктен бе, Фариза Оңғарсынова жырларында да Махамбеттің дауылды  үні жиі ұшырасады:
Теңіз аласапыран
Тұра қашып, көктегі жасқанды бұлт,
	Күркірейді жағада тас жаңғырып.
Дауыл толқындар өршелене
Шапшиды аспанды ұрып... /105, 6 б./.
Іштегі дауыл сезім, күш-қуат қазақтың қара өлеңіне сыймай, буырқанып, асып-тасып, төгіліп, шашылып, әдеттегі қалпын өзгерткен. Тасқынды сөз де, өлең қалыбы да Махамбет жырларын еске түсіреді. Деміккенге дем, әлсізге күш, мұңайғанға жәгер беріп, жаныңды баурайды.  «Шығарған шындық, арды естен, зұлымдықтарды қан кешкен Махамбеттен қалған нар кескен – айбалта-жырмен шапсам, деп»,  «әділеттің шамын ғаламға, қарамай құрсау, қамалға лаулатып солай жақсам» деп Махамбетше мақамдап, Махамбетше сөйлейді.  «Серігім – жырым-жебеммен, жүрегім-желкен, жел кернеп, қарсы ағыстырса, сеңге өрлеп, қағілез құттай денеммен дауылдарды құшып келем мен» деп, Махамбетше теңеу, метафораларды қарша боратады.  «кеуделерді қақыратар дабылы Арыстанды-Қарабастың дауылы керегіп тұр маған бір! Қағындырар шемен болған шаңымды шаңға бөккен жанымды» /105, 288 б./ десе, Махамбеттің  «Толарсақтан саз кешіп, тоқтамай тартып шығарға қас үлектен туған қатепті Қара нар керек біздің бұл іске» деген жолдары, Қасымның  «Дауылы» ойға оралады: «Ышқына соққан дауылға құмартушы ем жасымда, нөсерлеп құйған жауында  қызығушы ем жасынға ... Дауыл! Дауыл! Дегенге, шықтық үйден дүркіреп, аспан тұрды төбемде, алас ұрып, күркіреп... Жігіт болдым, ер жеттім. Мен дауылдың ұлымын» /102, 319-320 б./.
Енді Фаризаның  «Ей, құм Нарын, құм Нарын» толғауындағы мына жолдарға көз жүгіртейікші: 
Қасиетті Нарын, құм Нарын,
Киелі менің құндағым...

Тұяғы таймас тарланға
Тоқтышақ тақым салғанда ...

Еділдің бойы ен тоғай – 
Жайлаған біздің ел талай
Аймағым десем, кім сенер?

Егеулі найза қолға алған
Атаны көріп оқ жонған...

арманда кеткен ер үшін,
адыра қалған жер үшін
ақырып теңдік сұрарға! /106/.
Толғаудың тілі, айшықтау тәсілдері, еспе, кезекті қайталау, дыбыс үндестіктері, екпін, теңеу, метафора, жігер, таныс жолдар (қара әріптермен терілген) Махамбет жырларына тән екені талас тудырмаса керек.  «Тазарар түрім жоқ менің жанымның кірін жумай бір Махамбеттердің рухымен» дей отырып ақын Фариза ақын Махамбетше жыр нөсерін төккен.
Махамбет өскен, Махамбет жырына арқау болған Нарын құмы жайында сыр толғағанда жыраудың өз стиліне сөз саптап, оның кейбір жолдарын қайталау арқылы Фариза ақын өлең әсерін күшейте түскен. Бұл жырда Махамбет жырларының сыртқы формасы ғана емес, ішкі мән-мазмұны да сақталған. Ол – Махамбет жырларындағы ащы шындық, әлеуметтік пафос, тартыс, турашылдық, кесек мінез, халық қамын ойлау. Фариза да құм Нарынның  «бәйтеректей жыңғылының жайрап» жатқанын, кейбір дүмшелердің билік құрып, адам адамға жау болып отырғанын,  «адалдық жаяу ақсаңдап елсіз аралда қалғанын»,  «пасықтық машина мінген заманның» әділетсіздігін, «Өмірі желдің өтінде өткен Исатайға сол жерде бір белгі де қалмағанын» ақтарыла айтады. Бұл Фаризаның бір ғана өлеңіне тән құбылыс емес, жалпы Фариза жырларының да аса құндылықтарының бірі – шынайылығы, ақиқатын жеріне жеткізе, сүйектен өткізе айта білуі.
«Өзімді-өзім қайраумен, тістенумен,
Қуат сорып, ұшқын ап іштегі үннен,
Табанымнан тілінген шөңге жұлып,
Сәйгүлік – күшке мінгем» /105, 170 б./, - 
деп өзі жырлағандай, намыстылығы мен жырларының буырқанған қуат-күші.  «Жаны кірсіз, жас қиял – бұла халық, көрсетсем деп  соларға  бір ағалық» ел намысын жыртып, апа-сіңілілерінің арыр арлап, жырын жырлауы да Махамбет жырларымен үндесіп жатыр.
Әдебиетші ғалым С.Мақпырұлы Фаризаның  «Алмас қылыш немесе Махамбетпен қалай кездестім» атты поэмасын талдап, таразылай келсе:  «Ф.Оңғарсынова поэмасында Махамбеттің ақындық биік тұлғасы батырдың өз сөзі – толғанысы түрінде әсерлі де айшықты ашылған. Батыр ақынды оның биік болмысына, асқақ рухына сай сөйлету – толғандыру арқылы баба рухымен үндесе отырып Фариза осы тарихи тұлғаның ерекше жаратылыс – феномендік сипатын таныта алған. Поэмада Махамбеттің толғанысы  арқылы өнеге қатысты көтерілген тағы бір маңызды мәселе – өнердің, ақынның қоғам, адам алдында атқаратын миссиясы. Бұл ретте Ф.Оңғарсынова Махамбетті үлгі ете отырып, өзінің де ақындық кредосын танытады» /107/, - дейді. Біз де осы пікірге қосыламыз.
Махамбет те, Қасым да, Фариза да өр мінезді, кесек сөйлейтін дауылпаз ақындар. Сондықтан да олар дауылды сүйіп, дауылды жырлайды. Бұл үш ақынның үндес, мінездес екендігіне тағы бір айғақ – Махамбет Өтемісұлы шығармашылығы жайында жазған мақаласына Берқайыр Аманшин  «Дауылпаз ақын» /9, 5 б./, Қасым Аманжоловтың өмірі мен шығармашылығы хақында сыр толғаған Сырбай Мәуленов  «Дауылды дарын иесі» /108/,  «Найзағайлы қара бұлт» /83, 170 б./, - деп ат қойса, Фариза Оңғарсынованың екі томдық шығармалар жинағына жазған алғысөзін Рымғали Нұрғалиев  «Мінезді жырлар» /35, 35 б./ деп атапты. Бұл атаулар тегін қойылмаған. 
Махамбет  «Адыра қалғыр қу Нарын»(«Әй, Махамбет, жолдасым!»),«Бұл қонысқа қондырған ата-бабам оңбасын»(«Қаршыға деген бір құс бар»),  «Адыра қалған Нарынның»(«Адыра қалған Нарынның») деп назалана айтса, Меңдекеш Сатыбалдиев:
Атырау елі,
Қалайша сені
Батыр емес деп айта алам!
..Теңіздің суын тұшытып ішіп отырған!
Атырау елі
Әмәнде жауға айылыңды әсте жимадың,
Қыршын жаныңды 
«Құдай қарғаған» өлкені қорғап қинадың /109/, -
деп мақтанышпен жырына қосады.
Қорамсағыма қол салып,
Табанды жерге тіреп мен,
Көздедім сені, ата жау,
Көзіңнен емес,
Жүректен.
Жалғыз оқ жетті құртуға,
Шыбын жаныңды шыр еткен /110/
Немесе:
Жатырмысың, жампозым,
Жығылған жерің егесте – 
Жастықсыз жайсыз емес пе?
Жараңды маған сыйпатпай,
Жантаю саған тыныш па
Жалаңаш жайдақ дөңесте? /110, 73 б./
десе де, Меңдекеш өлеңінен Махамбет екпіні байқалады. Махамбет өлеңдерінде кездесетін келісті кесте (дыбыс үндестігі, теңеу, метафора т.б.) де, Махамбет есімі де жиі ұшырасады. Әсіресе оның  «Махамбеттің монологы» /111/ аталатын толғауы тура батыр ақынның өзі болып сөйлейді. Тоқсан алты жол өлеңде  «К» әрпінің жүз он бес рет қайталануы өлеңге күш-қуат беріп, әрі көркемдігін көтере түскен.  «Қызғышты қаңғыртқандарға қиямет-қайым төндіріп»,  «Қалғыған менің Нарыным, жалпақ жапан құм»,  «Қабыландай салам мен бүлік, қара шұбар қаптамалы қалың қолға қоңыраулы көк сүңгімен кеп кіріп»,  «Қылышымды қыршын қырандарыма қалдырып», «Қу қамыстай қаптаған жауды жапырып»,  «Қиқарланып қияс мүйізді құлжадай, қасарысқан жауымнан сұрадым теңдік ақырып, қалықпан құстай қанатттастарым, қайдасың, құнанша мұзға таймасын, қималы найза қайралсын»,  «Қақақулап шақырып» деген жолдарда, Махамбет Рухы, Махамбет мақамы, Махамбетке тән өрлік атойлап тұр. 
	Азаттық жолында арпалысып өткен Махамбет – бүгін Рух!
 «Деміменен от үрлеп, шоқ сапырып жататын – кеудесінен бұрқ етіп ұшып шыққан жан Көнер ме, сірә, ырыққа, Көнерме сірә, құрыққа! Шыр айналған шыбын жаным ақыры – басқа түссе бас кескен, тасқа түссе тас кескен, Кетіскенмен кетіскен, егескенмен егескен Айналды .ой Рухқа!» деп  «Махамбет Рухымен сырласу» /112/ атты толғауында Қазақстан Мемлекеттік сыйлығының лауреаты Темірхан Медетбек Махамбет Рухын сөйлетеді. Махамбет Рухы ел еңсесін көтеріп, жанға жігер, бойға қайрат берерлік өршіл Рух. Елдің қамын, азаттық таңын аңсаған жанның қолы жетпеген арман-мақсаты қашанда халық атынан сөйлеп, халықтың мұң-мұқтажын айтып өткен ақын Рухының монлогы да халықтың мұңы мен зары болып шыққан.  «Көкке де сия алмай, елді ойлап егіледі, Жерді ойлап сөгіледі... Түн де құшып, күн де құшып, Қаздарменен қаз болып, Ақулармен аққу боп, Құстарменен бірге ұшады». Сөйтіп ол – рух:
Қуаныш пен шаттыққа 
Толып кеткен мелдектеп
Бара жатты қызық боп
Бір күнімнен бір күнім.
Бостандық алған елімнің
Асып тұрды айбары.
Күміс болды құйылған
Қыздарымның тұлымы.
Алтын болды құбылған
Ұлдарымның айдары.

Мен Махамбет Рухы! – 
Азаттығымен Елімнің
Мен осылай табыстым,
Мен осылай қауыштым! – 
десе, толғауда Махамбет оптимизмі де сақталғанын аңғарамыз.
Махамбеттің өр мінезі ақын, Қазақстан Мемлекеттік сыйлығының лауреаты Иранбек Оразбев жырларында да мен мұндалайды:
Тіл кеспек жоқ!..
Тіл үшін шап басымды,
Жаным жүдеп,
Тәнімді қан тасынды.
Өгей тірлік – өтіріктің өртіне
Үйіте алмаймын көнбіс кәрі-жасымды!

Жез діліңмен алтындайын жарқыра,
Күні ертең түсесің таз қалпыңа!
«Тіл кеспек жоқ»...
Тіл үшін ой көзімді,
Бассыз-көзсіз жырым жетсін халқыма /113/.
Қолына алмас қылыш ұстап, жан алып, жан беріспесе де, тілді, шындықты қару еткен ақынның осы бір шумақтарының өзінен оның ішкі әлемін, рухын, күш-қуатын, ой-мақсатын, мінезін сезінеміз. Ақынның әр сөзі мірдің оғындай, ішкі бұлқынысқа толы. 
Ұлықбек Есдәулеттің «Балға» өлеңін оқып көрейікші:
Көкірегімде дүрсілдеген
Балғамды
Аллатағаладан алғам-ды,
Қара төске қарсы салғам-ды,
Жалпағынан жаншып жалғанды.
Талпынып жүріп арманға,
Темір етіктен – 
Түймедей,
Темір аяқтан – 
Тебен инедей қалғанда
Сынасы ұшып,
Сыр берді менің балғам да.
Қара темірден қан шығып,
Қамырдай өзі жаншылып,
Қайдағыны сезінетін,
Қайғыратын,
Езілетін болды бұл
Балғам...
Тізеліні бүгілтіп,
Мойындыны иілтіп,
Маған да жеттің сұм жалған! /114/.
Бұл өлеңді оқығанда есіңізге Махамбеттің  «Мен бір шарға ұстаған қара балта едім. Шабуымды таппай кетілдім», Төлеген Айбергеновтің жоғарыда мысалға кетірген   «Мен қара төспін, қайғыдан бақыт жасаған» деген жолдары түседі. Әр жолдың шиыршық атып, бұлқынып тұруы мен дыбыс үндестіктері, сонымен бірге образды сөздер мен әсірелеу(литота) тәсілін қолдануы да өлең үлгісі мен түрі де еріксізден Махамбет стилі дегізеді. Бірақ автор өзінше параллелдер жасап тың теңеу, тың көркем образ тудырып жаңаша көркемдік шешім табады. Түр мен мазмұн да бір-бірімен қабысып, ақынды діттеген мақсатына жеткізген. 
Махамбет бабасының 200 жылдығына 200 жыр арнаған Рафаэль Ниязбек 
«Исатай баласын Махамбетке табыстағанда» /115/ деген өлеңінде:
Білем, Маха, жеңістен алыстадым,
Сонда да егеп найзамды тағы ұштадым.
Олай-бұлай боп кетсем,
Алла атынан
Жақияны өзіңе табыстадым.
Жәңгір ханды сұлатып ұзынынан,
Жұмыр басын жыландай жанышпадым.
Әлі күнге өзегім өртенеді,
Өкінішттен қай күні қан құспадым, - 
десе, кейінгі толқын – жас ақын, Халықаралық  «Шабыт» фестивалінің Гран-При иегері Маржан Ершуова:
Әулие атам! Қай кезде де ойлысың,
Еске түсіп Ордадағы кей мүсін.
Исатайдың қақ алдында жарылған,
Баяғының зеңбірегі деймісің?
Киелім-ау! Кеңеселік кәне бір.
Күдігімді күл татыған деме құр.
Игілікке пайдаланып жатсақ та,
Иесіздік орнататын пәле бұл.
Маңғаз Маха! Көріп тұрып төбеңді,
Осы арадан аяқтаймын өлеңді.
Заманыңа жауап   беріп кетіп ең.
Заманыма жауаптымын мен енді /116/,-
деп тебіренеді.
Бесінші сынып оқушысы Перизат Әзірбаева  «Ұқсастық» /117/ деген өлеңінде:
Мен қазақтың қызы едім,
Қыздарға тән қасиетті
Бойыма жинап жүр едім,
Қыз Жібек пен Баяндай
Ақылына көркі сай,
Көйлегіне бөркі сай.
Айдай сұлу арудың
Ақылын берсе деп едім.
Ақылыммен еліме
Қызмет етсем деп едім, -
деп Махамбет бабасының өлең үлгісімен асыл арманын  айтады. 
Еркіндігіне жаңа қадам басқан егеменді еліміздің болашағы – балалар мен жасөспірімдер десек, бұл – олардың бойында да Махамбет Рухының бар екендігінің дәлелі. 
Махамбет Рухы мәңгі өшпейді!
«Махамбеттегі ұлттық Рух ұлттық тілдің барлық болмыс-байлығын  қолдана білуден туындайды... Махамбет поэзиясы пайда болған күннен бастап қазақ поэзиясына ықпал етіп келеді, оған еліктеп жазылған  жырларды көптеп кездестіруге болады» /118/.
Рух – ішкі құдірет-күш, жан-дүниең, жүйкең, намысың мен жігерің, қайтпас қайсарлығың. Жүрек түкпірінде жатқан нұрлы сәуле, сөнбес от. 
Махамбет – асқан рух иесі. Сондықтан да оның өлеңдері асқақ, сондықтан да оның өлеңдері жанды, сәулелі, намысты, бір сөзбен айтсақ, рухты! 
Қорыта айтқанда, Махамбет жыраулар мектебінің нәрі мен әрін бойына сіңіріп, өткен үлгілерден үйренген, алған, «өзіне дейінгі қазақ поэзиясының ғасырлар бойы қалыптасқан, шыңдалған, елек көзінен өткен табысын бір жерге түйіп тастап, оны әрі қарай жаңа бағытта жалғастыруға бет алған суреткер» /119/. Бұл – дәстүр сабақтастығы. Еліктеу-солықтаумен қалып қоймай, жаңашылдыққа бет бұрып, өзінше сөз саптап, өзінше ой түйіп, өзіндік қолтаңбасын қалыптастырған. Сөйтіп өзінен басқа ешкім айта алмайтын жаңа үлгі, жаңа бағыттағы керемет жырларын тудырған. Ақынның қай толғауын оқысаңыз да тек қана Махамбетке ғана тән өршіл рухты, тасқын-сел күш-қуатты сезінесің. Оның әр жолы тот баспас қылыштай, өшпес өмірдің өзінен де бағалы дүниелер. Ақын өзіне дейінгі  поэтикалық дәстүрді, әсіресе жыраулар тілінің бар байлығын өлеңдерінде қолдана отырып, сол өзі өмір сүрген кезеңнің өзінде қазіргі әдебиет теориясында айтылатын құбылту, айшықтау, әсерлеу, ажарлау тәсілдерін қолдана білген. Бұл өлеңдерінің күш-қуатын, бедер-көркін ерекшелендіріп, мән-мағынасын арттыра түскен. Махамбет жырларының тіл ерекшелігінің бірі де сол жыраулар толғауымен үндесіп жатуында, көне сөздерді орнымен қолдануында, жоғарыда айтқан көркемдей, әсерлеу тәсілдерінде жатыр.  «Ақынның ... метафоралы, теңеулі образдары қазақ поэзиясы тілін жоғары сатыға көтерді, осындай қолданыс арқылы жаңа образдар жасауда қазақ тілінің мүмкіндігі орасан зор екендігін танытты. Оның үстіне бұл образдардың айтылмақ ойға (шығарма идеясына) дәл келіп, қиысып жатуы қазақ поэзиясында мазмұн мен түрдің үндесуі дегенге үлес қосты деп тұжырымдауға болады» /119, 183 б./. Махамбет нақтылы тақырыбы бар, өзі жыр еткен оқиғаларға қатысушы ақын. Оның жырларын жыраулар поэзиясынан  оқшауландырып тұрған басты мәселе де осында. Дәстүр жаңашылдыққа, жаңашылдық қайтадан дәстүрге айналатыны белгілі. Махамбет Өтемісов  жырлары да бұл күнде дәстүрге айналып, кейінгі толқынға әсер етіп, бағыт-бағдар болды. Дәлірек айтқанда, Махамбетше ой толғап, Махамбетше шындықты бетке айтатын ақындар көбейді. Көптеген талантты, батыл, қайтпас-қайсар ақындар өлеңдерінен Махамбет рухы атойлап, оның жырларының өлмегендігін аңғартады. Рухы күшті өлең осылайша ғасырдан ғасырға жалғаса бермек!




9.Қазақ поэзиясындағы  Махамбет дәстүрі

1.Ақын өлеңдеріндегі өршіл рух өзінен кейінгі ақындар поэзиясына әсер-ықпалы.
2.Қ. Аманжолов, Ф. Оңғарсынова, М. Мақатаев өлеңдеріндегі Махамбет сарыны.
Бақылау сұрақтары:
1.Махамбет ақын дауысын қайта жаңғыртқан ақындар өлеңдерін салыстыру.

2.Т. Медетбек «Махамбет рухымен сырласу» атты толғауында ақын рухын сөйлетуі.
3. Ақындар толғауларындағы реалистік шындық.




























Қорытынды

Махамбет өмір сүрген кезең қайшылығы да, қақтығысы да жетерлік, ел Ресей тепкісінен құтылуды арман еткен, теңдікті, бостандықты аңсаған, жеріміз талауға, малымыз айдауға түсіп, ұлан-ғайыр Ұлы даламыз тарыла түскен уақыт еді. Орысша оқып, орысша тәрбиеленген Жәңгір хан орыстардың отаршылдық саясатына бейім болды. Бұл халықтың ашу-ызасын тудырып, қолдарына қару алып көтеріліске шығуға мәжбүр етті. Олардың басшысы бодандыққа бой ұсынғылары келмеген «хан ұлымен қас болған» ер Исатай мен  «Аш арыстан жолбарыс» Махамбет. Екеуі де күресте шыңдалған, ел сыйлаған азаматтар. Махамбет пен Исатай үшін отаршылдық саясатты мойындау, ұлттық рухты төмендету, ұлттық болмыстың тамырына балта шабу, өлімнен кем емес. 
«Нарында орыс патшалығының отарлау саясатынан туған қайғылы хандық Бөкей ордасы орнамаса, Ордаға сол тұстағы уақытқа тәуелді – Жәңгір хан бұрынғы I Павел патшаның Бөкей сұлтанға жасаған  «кеңшілігінен» хайыр көріп, кейінгі император І Николайға адалдық антын беріп, сол Кеңістікке лайық өмір әкелесе, сол өмірдегі отаршыл озбырлық пен өзімшіл найсап озбырлыққа қарсы ұлт-азаттық күресінің қаһарманы Исатай Тайманов пайда болмас еді, туған елінің еркіндігі жолында тудай желбіреген Махамбет Өтемісовтің жалынды жырлары да дүниеге келмес еді /18/.
Махамбеттің отты өлеңдері осы бір отты кезеңде өмірге келіп, жай оғындай жарқыл қақты.  «Исатай – басшы, мен – қосшы» деп өзі айтқандай, өзі ардақ, қадір тұтқан ағасы, әрі қандыкөйлек жолдасымен тізе қосып соғыса жүріп, едің рухын көтеретін үгіт-насихатқа толы қанжардан да өткір толғауларын дүниеге әкелді. 
Ақынға табиғи талантпен қоса аса сезімталдық, кез келген адам байқап, елей бермейтін құбылыстардың өзін қалт жібермейтін көреген көз, байқампаздық, ұшқыр қиял, шабыт пен шеберлік, суреткерлік, интуиция, ақыл-парасаттың сыртында бай тәжірибе, өмірбаян керек.
Махамбет Өтемісұлынның өмірі мазмұнды, күреске толы өмір! Ол саналы ғұмырында шындық іздеп, елінің болашағы, теңдігі, тәуелсіздігі жолында күресіп өтті. Ол өлеңді өмірдің өзінен алды. Сөйтіп өз көзімен көріп, қолымен жасаған өмір шындықтарын жыр жолдарына айналдырды.
Ақынның алғашқы туындылары табиғат суреттері, жастық, албырттық, айнымас достық, адалдық, әділдік, антқа беріктік жайында болғанымен, жанын тебірентіп, бойына қуат-күш, шабыт берген, басқалардан дараландыратын фактор – ел тәуелсіздігі жолындағы күрес. Сондықтан да Махамбет шығармалары намысқа суарылған отты,  «жаным – арымның садақасы» дейтін арлы, өрлік пен ерлікті ту етіп көтерген, еркіндікке қанат қаққан дауылпаз, туған жерін, елін қызғыштай қорғаған, ұрпақ, халық қамын өз бас пайдасынан жоғары қоя білген қамқор да батыл, батыр, оптимизмге толы поэзия. Туған халқының даналығынан нәр алған ол ерлік пен ездікті салыстыра жырлады.  
 «Реализмнің басты қасиеті – өмірдің шындық құбылысын бейнелеуі. Геройлардың әрекеті шындық жағдайдан туып, заманның, ұлттың тынысын сездіріп отыруы реализм  қатаң талап ететін алғы шарт» /120/, - деп профессор Н.Ғабдуллин айтқандай, Махамбет жырлары – тарихи шындыққа сүйеніп жазылған. Ол өз өмірбаяны, 1836-1838 жылдары Батыс Қазақстан жерінде болып өткен ұлт-азаттық көретілістің жылнамасы сияқты. Бірақ өмірде болған жайдың көшірмесі емес, ақын қиялы арқылы екшелген, сұрыпталған, дәлелді де шынайы көркемдікпен шешімін тапқан, логикалыққисынды шыңдалған шындық. Өмірде болғанның бәрі оқушыны сендіре бермейді, субъективті пікір объективті пікірге айналып, әсерлеу, әсемдеу, айшықтау, бір құбылысқа екінші бір құбылыстың қадір-қасиетін қосу, күш-қуатын, сұлулығын, мән-мазмұнын дарытып, олар бір-бірімен жымдасқанда барып логикалық шындық туындайды.
Тарихшы ғалым, Қазақстан Республикасы Ұлттық Ғылым академиясының академигі М.Қозыбаев: «Оның әрбір өлеңі тарихи болған оқиғаның куәсі. Махамбет жырларының осы бір құжаттық құдіретін тарихшы қауым толық аңғара алмай келеміз. Біз тек қана жеке факторларға сүйеніп, жеке дара оқиғалардың болмысын ашатын құжаттарды кеңірек пайдаланым да, ал жан дүниесінің ащы айғайын, зарын, мұңын, шерін, замана үнін жеткізген жыр құдіретін түсінбейтініміз бар» /15, 125 б./, - дей келіп, Махамбет жыршының, көтерілістің рухани көсемінің, қазақ поэзиясының алыптарының бірінің, шын мәніндегі дауылпаз ақынның тағы бір құпиясы осында жатқандығын ескертеді.  Ақтамберді – Бұқардан – Махамбетке, Махамбеттен – Абайға, Абайдан – Мағжан-Қасымға тартылған поэзия керуенінде Махамбет жыры дабылдың үнімен, тарихи сырымен ерекше орын алатынын нығарлай айтады. 
Академик З.Ахметов те  «Махамбет поэзиясы ғасырлар бойы аңсаған азаттыққа қол жетіп, дербес мемлекет құрған еліміздің бүгінгі оқырмандаарына шынайы өмір мен шыншыл поэзияның, ел қамы үшін жан аямаған қажырлы күрес пен өршіл, еркіндік идеясын уағыздайтын өлең-жырлардың тамырлас екенін айғақтайды» /6, 23 б./, - деп Махамбет жырларын таразылап, оның күш-қуатын, айшығын оқушыларға талдап жеткізеді.
Махамбет өлеңдері жорық жырлары болғанымен, бос айқай, жалаң дидактика, насихат болып қалмаған. Оның толғауларының тілі көркем, бейнелі де бедерлі, табиғат көрінісіне, патриоттық сезімге, елге, халыққа, жерге, анаға, балаға деген қасиетті сезімдерге толы.
Махамбет жырлары – тарихи шындық екенін айттық. Осы тарихи шындық пен көркем шындықтың арасын жалғайтын мықты дәнекер – психологизм. Психологизм немесе психологиялық талдау – адамның ішкі әлемін ашып, жан-дүниесіне үңілу. 
Ақын адамның ішкі жан сарайын ашып, бет-бейнесін суреттеп, толыққанды образын жасауға да шебер. Оның кейіпкерлері – өмірде болған, бұл күнде тарихқа айналған белгілі адамдар. Ол толғауларында ажырамас серігі Исатайдың да, өзінің де бейнесін өшпестей етіп жасап кетті. 
Махамбет, әсіресе, Исатай жайында көбірек жыр толғап, оның сырт пішінін, тұлғасын ішкі жан-дүниесімен астастыра отырып сомдаған. Бір ғажабы – Махамбет жасаған Исатай образы мен зерттеуші, тарихшы А.Ф.Рязановтың Исатайдың мінез-құлқы, іс-әрекеті, батырлығы жайында жазған пікірлері бір-бірімен егіздердей ұқсас. А.Ф.Рязанов:
«Исатай  батыр өзінің даңқты есіміне – атағына қарамастан, өзі қатарлы жай адамдармен бірдей болуды қалады... Исатай батыр тек ғажайып ұйымдастырушы  ғана емес, сондай-ақ ол ерекше ерліктің де символы! Мұны тіпті орыстың қолбасшысы, полковник Гекенің де мойындымасқа шарасы қалмады. Неліктен дейсіз ғой? Жартылай жабайы өскен ордашыларға үрей мен қорқыныштың күлін сепкен, жан-жақты қаруланған, тәжірибелі офицерлері басқарған, керек десеңіз артиллериясы да бар орыс әскеріне қарсы жалаңқол, қаруы жоқ адамдарды алып шығу үшін қанға біткен қайсарлыққа қоса, бұқараға ықпал ете алатын құдіретті күш те қажет еді» /31, 167, 169 б./, - деп жазса, Махамбет: 
Исатай деген ағам бар,
Ақ кіреуке жағам бар,
Хан ұлымен қас болып,
Қара ұлына дос болып ...

Төрт, бес жылдай алысып,
Мына тұрған Иса-екем,
Ханның бір тауын қайтарған.
Ат туар ма шұбардай,
Ер туар ма бұлардай?!
Мына отырған Иса-екем,
Дулығалы бас кесіп,
Дұшпанының қанына
Ақ алмасын суарды-ай.
(«Исатай деген ағам бар»)
Осы сияқты Махамбеттің «Соғыс», «Мұңайма», «Ереуіл атқа ер салмай»,  «Жабығу», «Әй, Махамбет, жолдасым!»,  «Арғымаққа оқ тиді», тағы басқа толғаулары да А.Ф.Рязанов пен В.Ф.Шахматовтың зерттеу еңбектерінде айтылатын оқиғалармен астасып, бірін-бірі толықтыра түседі. Сондай-ақ Ығылман Шөрековтің  «Исатай, Махамбет» поэмасындағы кейбір оқиғалармен де дәлме-дәл келеді. Бұл Махамбет өлеңдерінің тарихи шындықтан туындағанының бұлжытпас дәлелдері.
Міне, осындай тарихи құжаттарға, ақын өлеңдерінде суреттелген оқиғаларға, ай аттарына, өлең характеріне, зерттеушілер еңбектеріне барлау жасай отырып, соларға сүйеніп Махамбет шығармаларының қай жылдары шыққанын анықтауға ұмтылдық. 
Жүректен шықпаған жүрекке жетпейтіні белгілі. Ақын нені айтса да, не жайында да бар жан-тәнімен ақтарыла, ағынан жарыла, тебірене толғайды. Ақын өлеңдері ұлттық мінез-құлыққа толы. Адам мен табиғатты егіздеу (параллелизм) тәсілін пайдалана отырып астастыра жырлайды. Әр сөзі алмас қылыштай өткір, жебедей ұшқыр, нысанасына дөп тиіп жатады. Оның әр сөзі ұранға, өзі ұлы тұлғаға айналуының бір себебі де осында. 
Ақын алғаш халықты  бірлікке, татулыққа, достыққа шақырса, келе-келе өмір толқынында шыңдалып, жақсы, жаманды айырып, күрессіз бақыт өздігінен келмесін сезінген шағында шамырқанып, халықты бітіспес күреске үндейді. Оның қайрағы – өмір, күрес, жан жарасы, көңіл наласы, дұшпан табасы болды. Ел аңсаған теңдік, әке аңсаған арман, өзі көрген қорлық, зорлық, абақты оны шарболаттай шыңдап, жігеріне жігер, қайратына қайрат қосты. Оқуы, көңілге, тоқуы, орыстармен араласып, тіл білуі, дінге, тілге беріктігі оның өзгелерден озық болуына үлкен септігін тигізді. Махамбет  «ел басқаратын азаматтар ақсүйектерден ғана шығады» деген ескі түсінікке қарсы шығып, хан баласынан қара баласының кем емесін түсініп,  «қара қазақ баласын, хан ұлына теңгеруді» көкседі. Қазақтың тілін діл, қазақтың мақсат-мұратын өлеңдеріне тін ете білді. Махамбеттің аузынан Алласы түспегенін, араб, парсы, шағатай, орыс, татар тілдерін білген деген болжамды жазушы, ғалым Б.Аманшин де /9, 8 б./, тарихшы И.Кенжалиев те /47, 124 б./, филология ғылымдарының докторы, профессор Ө.Күмісбаев та /121/ айтады. 
Махамбет мұсылманшылығы өз өлеңдерінен де айқын көрінеді:  «Тәңірім білер, жігіттер, ажалымыз қайдан-ды?»(«Еменнің түбі – сары бал»),  «Тәңірім қылды не амал бар?!»(Исатай деген ағам бар), «Құдайым басқа салғасын»(«Әй, Махамбет, жолдасым!»),  «Құдай істі оңдаса»(«Жайықтың бойы көк шалғын»), «Әзіреттен ант ішіп, Ақыретті жанға байланып» («Алты күндей алаулап»), «Мұсылманның баласын» («Міне алмаған алаға»), «Бермей ме екен  құдайым» («Тілек»), «Құдай қылды, амал жоқ» («Нарында»), «Арманың бар ма құдайға» («Махамбеттің Баймағамбет сұлтанға айтқан сөзі»), «Мұсылманшылық кімде жоқ, тіл де бар да, дінде жоқ» («Жалғыздық»).
Оның парсы, араб тілдерін де білгенін жырларында кездесетін  «Мәшурат», «Астана» - парсы, «Құрбан», «Таң ла сират» - араб сөздерін қолдануынан да байқауға болады. 
Е.П.Ковалевский 1839 жылы қараша айында  Махамбетті Хиуа шекарасында жолықтырғанын айта келіп: «... аз уақыттың ішінде-ақ өзінің ақылдылығын да, шешендігін де танытты, мұндай қабілет Азия халқының және оның тілінің аса бір ерекшелік қасиеті ғой: ол өзінің айтпақ болған пікірллерін дәлелдеу үшін «Құраннан» да үзінділер келтірді» /57, 82 с./, - дейді. 
Ақын алмастан да өткір жырларын сезімдер қақтығысып, шындық пен өтірік арбасқан сәттерде жауымның күші басым-ау деп жасқанбай, қасқая қарсы қарап тұрып қара нөсердей құйылып төпеп айтып тастап отырды. Аузынан шыққан отты жырлары жауларын шарпып, жалынға орады.
Махамбет жырлары, міне, осындай ішкі күйзелістен, күрестен, шабыттан туындап отырды.
Бұл толғаулары дидактикалық сарында айтылғанымен  жалаң публицистика болып қалмай, тұлғалы образ бен поэтикалық бейнеге, ақындық сезімге, идеяға, әлеуметтік, қоғамдық, азаматтық көркем тұжырымға ұласып жатты.
Махамбет жорық жыршысы ғана емес, адами қасиетті сезімдер – намыс пен жігердің, достық пен махаббаттың, азаттық пен теңдіктің, бірлік пен берекенің де жыршысы. 
Махамбет жырларының енді біразы көтеріліс жеңіліс тауып, ақынның қайтадан қол жинап жүрген кезінде туған. Бірақ бұл жырлар да жігерлі, буырқанған сезімге, күреске толы. Бұдан ақынның қайыспас қайсар аласармас адуынды мінезі де аңғарылады. Жалпы Махамбет дұшпанының алдында кібіртіктеп кідірген, мүдірген, сөзден жаңылған, айылын жиған ақын емес. Ақын ақтық демі біткенше көтеріліс басшысы Исатаймен бостандық, теңдік жайында жыр толғап, азаттық туын құлатпай өткен ақын.
Қазақ әдебиетіндегі дәстүр туралы сөз әдебиеттің кешегісі мен бүгінгісі жайындағы сөз. Дәстүрсіз жаңашылдық жоқ. Жаңашылдықсыз даму, жасару жоқ. Дәстүр дегенде, өзінен бұрынғыларға еліктеп, солықтап, солардың көлеңкесінде қалу жайы емес, бұрынғылардан үйрене отырып, сол алған тәліміңді пайдаланып жаңа жол салу, өзінше жыр тербеу, ой айту, түр табу мәселесі айтылады. Онсыз әдебиетіміз дамып, ілгері баспақ емес. Махамбет те өзінен бұрынғы Асан Қайғы, Қазтуған, Шалкиіз, Доспамбет, Жиембет, Марғасқа сынды жыраулар поэзиясынан сусындап, барды дамытып, жоқты тауып, қазақ поэзиясында өзіндік із қалдырды. Жыраулар  поэзиясындағы өршіл рухты өз поэзиясына арқау ете білді.
Мысалы, Шалкиіз ақын:
Балпаң, балпаң басқан күн,
Байұлынан асқан күн,
Орманбет би өлген күн,
Он сан ноғай бүлген күн,
Қорашыл төбет болған күн,
Лашын құс қу ала алмай қалған күн,
Жер сабалап қалған күн /53,47 б./, - 
десе, Шалкиіздің осы тармақтарын, дәстүрін, жыр пішінін, ақынның редактивтік ұйқас сөзін өлең жолдарының соңында қолдану арқылы өлеңге күш-қуат, екпін беру тәсілін Махамбет Исатайға  арнаған толғауында сәтті қолданған:
Бұландай ерді кескен күн,
Буулы теңді шешкен күн.
Сандық толы сары алтын,
Сапырып судай шашқан күн.
Түс қыла көр, құдайым,
Біздей тақ мейманасы тасқанға,
Біздің ер Исатай өлген күн,
Он сан байтақ бүлген күн.
Орта белін сырлаған
Оқ жаңбырдай жауған күн.
Оң қанатын теріс жайып,
Лашын қуға төнген күн...
(«Мұнар күн»)
Дегенмен, Махамбет Шалкиіз толғауын сол қалпында өзгеріссіз қайталамай, жетілдіре, дамыта түскен. 
Филология ғылымдарының докторы, профессор Б.Әбдіғазиұлының сөзімен айтсақ: «Махамбет поэзиясы – ұлттық сөз өнеріміздің тарихындағы арғы мен бергіні, дәлірек айтқанда, өз заманының барлық мұңы мен сырын жыр жолдарына айналдыра толғап кеткен жыраулар поэзиясы мен шыншылдықты ту еткен Абай үлгісіндегі жаңа әдебиеттің арасын жалғастырып жатқан асыл көпір іспетті мұра» /122/.
Мәселен, елдікті, ерлікті дәріптеп жырға қосу, насихаттау сонау Орхон-Енисей ескерткіштеріндегі жазуларда да, одан кейінгі батырлар жырында да, жыраулар поэзиясында да, жазба әдебиет өкілдерінің шығармаларында да бәсеңдемейді, қайта жалғасын тауып, жасарып, жаңғыра, көркемдік құндылығы арта түседі. «Алпамыс батыр»,  «Ер Тарғын»,  «Қамбар батыр»,  «Ер Қосай»,  «Қарадөң батыр және оның ұрпақтары»,  «Қарабек батыр»,  «Ақжонасұлы  Ер Кеңес», «Манашыұлы Тұяқбай»,  «Шынтасұлы Төрехан», «Арқалық батыр» т.б., Ж.Жабаевтың  «Өтеген батыр»,  «Сұраншы батыр»,  «Көрұғлы», К.Әзірбаевтың   «Әли батыр», Н.Ахметбековтың  «Есім сері»,  «Аманкелді», Қ.Аманжоловтың  «Абдолла»(яки «Ақын өлімі туралы аңыз»), Ш.Әбеновтің «Кейпін Батыр», Н.Баймұратовтың «Ер Төлеген» поэмалары мен дастандары осының айғағы.
Жалаң дәстүр алысқа апармайды. Әдебиет алға басып дамуы  үшін, классикалық үлгілерді негізге ала отырып, жаңашылдыққа бой ұру қажет. Махамбет жыраулар дәстүрін өлеңдеріне үлгі, өрнек етіп ала отырып өзінше  толғады, өзінше кесек сөйлеп, кесіп айтып, ешкімге ұқсамайтын түр – мазмұн тапты. Ақын өлеңдеріндегі өршіл рух, ерекше екпін, батылдық, батырлық, өткірлік өзінен кейінгі ақындар поэзиясына әсер-ықпалын тигізді. 
Ол өзіне дейінгі ақындардың үзік-үзік ойларын бір арнаға тоғыстырып, тінін ширатып, өзіндік түйін түйіп, халыққа әсерлей, әсемдей жеткізіп отырған. Мұндай бірін-бірі қайталап, бірін-бірі толықтыру бұрынғы ақын-жыраулар жырларында да болып тұрған. Олар бірін-бірі қайталау, толықтыру арқылы бұрынғы ақын өлеңдерін кейінгі ақын болашаққа ұштастырған. Бұл ақындық дәстүр Махамбет те өзіне дейінгі жыраулардың айтқанын өзгертіп те, өзгертпей де жауына қарсы қару етіп қолданған. Өйткені, Махамбет бүгінгі жазба ақындар сияқты оңаша бөлмеде, үстел үстінде, қолына қалам алып ақ қағазға төніп ойланып отырмағаны белгілі. Ол кездегі ақындар шабыты келіп, ширыққан, әлде неге риза болмай, шамырқанып бұрқанғанда ойға келген түйдек-түйдек сөзді ірікпей төгіп-төгіп айтып тастап отырған. Махамбет те осындай ақпа-төкпе, суырып салма ақын. Сондықтан да ғалымдардың өзінен бұрынғы атақты ғалымдардан дәйектеме алатыны сияқты, суырып салма ақындар да алдыңғы толқын өкілдерінің уытты сөздерін өз жырларында қолданған. Сонда ерлікке, өрлікке, елдікке бастайтын өр сөздер, шымыр шумақтар дүниеге келіп, діттеген нысанасына дөп тиген. Оған өз жанын да қосып, жаңа өмір  сыйлаған. Махамбеттің бейнелеу тәсілдері мүлде өзгеше, көркем де үздік, терең ойлы, мазмұнды, логикалық қисыны қуатты, бір оқығанда жатталып қалатын ақыл, нақыл сөздерге негізделеді. 
Ежелден-ақ ақын-жыраулар елдің қамын ойлап, қысылған, қиналған сәттерінде жасынды жырларымен дем беріп, рухтандырып отырған. Олардың көбісі сол өздері өмір сүрген заман билеушілерінің ақылман билері, жорық жыршылары.
Мәселен, Асан Қайғы атанып, аты аңызға айналып кеткен Хасан  Сәбитұлы (1361-1370) Керей мен Жәнібек хандардың ақылшысы, хандық үкіметті нығайту, елдің қорғаныс қабілетін арттыруды насихаттаған ұраншысы, Қазтуған  (XV ғасыр) Еділдің Ақтұба, Бозан салаларын жайлаған түркі тайпаларының рубасы, көсемі, әскербасы батыры, Шалкиіз  де (1465-1560), Жиембет те (XVI ғасыр),Марғасқа да (XVII ғасыр) батыр, ақылман жорық жыраулары. Олар хандардың қателіктерін, асып-тасқанын, шындықтан ауытқығанын табанда беттеріне басып айтып, түзу жолға әділдікке бастауларына жөн сілтеп отырған. 
Махамбет те өзінен бұрын өткен ақын-жыраулардан осындай ерлік, өрлік, шешендік, қарақылды қақ жаратын әділ билік дәстүрін жалғап, әрі қарай сабақтастырып дамыта білді. Махамбет ел қамымен атқа қонысымен оның қасында болып, жорық жыршысына, әділдік, еркіндік ұраншысына айналды. Әйтпесе, Махамбеттің хан сарайында қалып, үлде мен бүлдеге бөленіп отыруына әбден болатын еді. Көкірегі ояу, көзі ашық ақын бірақ олай жасамады. Оған жастық шағы өткен Еділ-Жайық арасындағы Сыпыра жырау, Асан қайғы, Шалкиіз, Жиембет, Доспамбет жыраулардың олардан кейінгі патшаның отаршылдық саясатына қарсы тұрып, ұлт-азаттық көтерілістің басшысы болған Сырым Датовтың іс-қимылдары, айтқан ақыл, нақыл сөздері әсер еткені сөзсіз. Еділ, Жайық бойы «Қырымның қырық батыры»,  «Ер Тарғын»,  «Қамбар батыр» жырлары дүниеге келген мекен. Сондықтан да Махамбет жасынаан ерлік пен өрлік рухын бойына сіңіріп өскен. Еркіндікті, елдікті сүййген ақынның бодандық бұғауына, әділетсіздік пен теңсіздікке қарсы шығып, Исатайға қосылмауы, оның көтерген туын биіктетіп, ұраншысына айналмауы тіпті мүмкін емес еді.
Махамбет толғаулары философияға, ұлттық мінезге, нақышқа, салт-дәстүрге, даналыққа толы. Махамбет – философ, дана ақын. Жаңашыл ақын. Оның жаңашылдығы өлеңдерінің сыртқы пішінінде ғана емес, негізінен ішкі мазмұнында, мән-мағынасында. Махамбет өлеңдеріне басқалардан ерекшелендіретін факторлар – өлеңдеріндегі халықтың ауыз әдебиетінен алған нәрі, сөлі, сөнбес мұқалмас өзгеше рух жәәне сөйлеу жүйесі, классикалық әдебиет дәстүрі, ұлттық мінез ерекшелігі, шындық, тіл құнарлылығы, жаңа салыстырулар, кейіптеу, ажарлы теңеулер, түйдектеу, бейнелеу үлгілері. 
Махамбет ежелден келе жатқан ақындық дәстүрлердің бірі – термелеп айтуды  да жаққсыы меңгерген. Термелерінде жанрға қойылатын басты талаптар – ақыл, нақыл, дамыту, түйдектеу, шешендік, тапқырлық басым.
Махамбет ажарлау тәсілдері аллитерация, ассонансты, айқындауды жиі қолданады. Ажарлау өлең көркін арттыра түссе, айқындау (эпитет) айтар ойын нақтылап, ақынды діттеген мақсатына жеткізіп отырған. Бірақ Махамбет өзіне дейінгі айтылып кеткен эпитеттерді қайталамай, өзінше нұсқалар тудырған. Ақынның теңеулері де керемет, соны. Сондай-ақ Махамбет синоним сөздері таңдап, талғап қолданады, құбылтудың неше түрін жасайды. Суреттеу тәсілдері, егіздеу (параллализм),  троптың бір түрі  - ауыстыруды (метафора), метономия  (ауыстыру), фигураның түрлеріне жататын риторикалық сұрауларды, сұрай арнауларды, қайталауларды, өлең жолдарын әсерлендіру үшінгипербола, литотаны, гротескіні сол заманның өзінде білгендей толғауларында әдемі қолданады. Сөзбен сурет салуға да  (пейзаж) шебер. Дауыс ырғағына, өлең екпініне айрықша мән береді. Алайда, қазақтың қара өлеңінің шеңберінде  қалып қоймай, өзінше – Махамбетше үн тапқан. Өйткені дауылпаз ақынның іштен тасқын-селдей лықсып келіп жататын ойын бір қалыпқа құйып шығару мүмкін емес еді. Сондықтан да  Махамбет өлеңдері қалыпты қара өлеңнің буын санына бағынбай, ауылдан келген тұлпардың – иппадромның айналма жолынан шығып кетіп жататыны секілді, кейде ағылып асып-төгіліп, кейде жетпей бұлқынады. Тегеурінді, асау, қуатты.  Солай бола тұра оқуға жеңіл. 
Әр ақын, жырау өз заманы ерлерінің бейнесін сомдаған. Махамбет те өз замандастарының, өзінің бейнесін сомдап, халық жүрегінде қалды. 
Жыраулар поэзиясы дәстүрлерінің бірі батырлар мінген сәйгүліктерді жырға қосу болса, Махамбет жырларында да бұл да жалғасын тапқан. 
Исатайдың серігі болған «Сүт беріп, сұлы беріп баптаған» Ақтабан мен желден жүйрік Көгілдірді жырға қосуы соның айғағы.
Махамбет өлең ұйқастарына да жаңалық енгізген ақын. Оның өлеңдерінде ішкі үндестік, ішкі ұйқас, дыбыс үндестігі өлең динамикасын қуаттандырып тармақтардың соңында болатын ұйқастардың кейде кездеспейтіндігін мүлде байқатпай жібереді. 
Өмір құбылыстарын таңдап, талғап қолдану, жинақтау, көркемдік шешім табу, ойды бір арнаға тоғыстыруға да шебер. Өлеңнің композициялық құрылымы жүйесінен де мін табу қиын. 
Ақын нені жыр етсе де тереңнен, тебірене толғайды. Табиғат құбылысы мен адам қасиетін салыстыра, бір-бірімен астастыра жырлайды. «Аспандағы бозторғай»,  «Желден де желгір ақбөкен»,  «Құлжа қуған текешік», Арқаның қызыл изені»,  «Қызғыш құс»,  «Мен – тауда ойнаған қарт марал» толғауларының астарында адам тағдыры жатыр. 
Махамбет өзіне дейінгі ақын, жыраулар поэзиясынан сусындап, оны дамытып, жаңалыққа бет бұрса, кейінгі толқын Махамбет шығармаларын жаттап өсті. Махамбетше толғап, отты да, рухты жырлар тудырды.  «Өлеңі өртке тиген дауылдай» Қасым Аманжолов,  «Айтарын айтып кеткен абайламай, дариға-ай, Махамбеттер, Абайлар-ай!» деп  тебірене  де армандай жырлаған Мұқағали Мақатаев ,  «Мен қара төспін қайғыдан  бақыт жасаған» деп тегеурінді жыр тудырған Төлеген Айбергенов,  «О, шіркін досың болса ғой, сонау бір өткен Исатай сынды асылдай», - деп қиял-қанатын кеңге жайған Фариза Оңғарсынова,  «Атырау елі, қалайша сені батыр емес деп айта алам» деп өлеңнің әр сөзіне салмақ сала, өлең жолдарының қалыпты буынын соза толғанған Меңдекеш Сатыбалдиев те, кейінгі буын – Темірхан Медетбеков, Жарасхан Әбдірашев, Иранбек Оразбаев (Иран-Ғайып), Ұлықбек Есдәулетов туындыларында Махамбет жырларының арыны мен жалыны, өшпес рухы жоқ дей аламыз ба?! Бар! Бар болғанда қандай! Абай мен Махамбетті оқып, жаттап өспеген, ақын өлеңіне қуат-күш, бойына рух  ұялатпаған ақын жоқ десек, артық айтқандық емес шығар. Алмас қылыштың шарқайраққа қайралмай өтпейтіні тәрізді, ұлы ақындар туындыларынан нәр алмаған қалам иесінің де шығармасы да өткір болмасы хақ. Оқу, үйрену, жалғау – ақындық дәстүр. Кейінгі буын алдыңғы буынды жалғастырмаса, жалғастыра отырып өзінше толғап, өзінше ізденіп, жаңалыққа ұмтылмаса, бастау – бұлағы, көзі бітелген өзендей үзіліп қалмай ма?! Ақынды алға жетелеп, мақсатқа жеткізер дәстүр сабақтастығы. Махамбет жырлары ұрпақтан-ұрпаққа ұласып, жалғаса бермек.
Біз Махамбет өлеңдеріндегі тарихи шындық, дәстүр мен жаңашылдық мәселелері төңірегінде әңгіме қозғап, ақын жырларына  арқау болған, шығуына әсер еткен тарихи оқиғаларға тоқталдық. Сөйтіп тарихи шындықтың көркемдік шындыққа ұласуын, оның мән-мазмұнын сөз еттік. Өлеңдерінің шыққан жылдарын анықтауға, ақындық дәстүрдің сабақтастығы, өміршеңдігі жайында айта отырып, қазақ поэзиясындағы Махамбет  дәстүріне барлау жасадық. Алайда бұл теңізге тамған тамшыдай ғана дүние. Махамбет әлемі – шетсіз, шексіз. Махамбет өлеңдері – терең де тылсым. Сондықтан да ол жайында айтылар сыр таусылмақ емес. 
Қорытынды сөзімізді филология ғылымдарының докторы, профессор Б.Әдбіғазиұлы сөзімен түйіндесек: «Халық тағдыры – поэзияның мәңгілік тақырыбы. Елдің басындағы жағдай, қоғамның шындығы қашанда ақын жырының арналы өзегі болмақ. Махамбет шығармалары да, міне, осы тәрізді тарихи ақиқаттың айнасы іспетті. Ақын өлеңдері кезінде сол бір шытырман уақыттың шарығында қайралып, алмас қылыштың жүзіндей өткір қалыпта көрінді. Ұлттық әдебиеттің ілгері басқан керуен – көшінің ұлы тізбегінде де оның осынау өткір сипаты мұқалмастан, қайта әр кезеңде жаңара жаңғырып, жарқырай түсетіні де талас тудырмаса керек» /122, 7 б./.

16. Махамбет және тілтаным. (зерттеулер)  - Алматы : "Арыс" баспасы, 2003.
17. Өнердегі Махамбет бейнесі. (зерттеулер) - Алматы : "Арыс" баспасы, 2003.
18. Махамбеттану (таңдамалы зерттеулер) - Алматы : "Арыс" баспасы, 2003.
19. Махамбеттану (библиографиялық көрсеткіш) - Алматы : "Арыс" баспасы, 2003.
20. Ниязбек Р. Махамбет майданы (арнау өлеңдер) - Алматы : "Арыс" баспасы, 2003.
21. Жыр арқауы - Махамбет (арнау өлеңдер жинағы ) - Алматы : "Арыс" баспасы, 2003.
  22. Күмісбаев Ө. Шығыс пен Батыстың ортасында Махамбет. Махамбет Өтемісұлы шығармашылығы және қазақ  әдебиеті 
  23. Күмісбаев Ө. Шығыс пен Батыстың ортасында Махамбет. Махамбет Өтемісұлы шығармашылығы және  қазақ әдебиеті мәселелері. Ғылыми жинақ. – Алматы: Абай атындағы Алматы университеті, 2003. 
24.Әбдіғазиұлы Б. Махамбет жырының  мәңгілік болмысы. Махамбет Өтемісұлы  шығармашылығы және қазақ әдебиеті мәселелері. Ғылыми жинақ. – Алматы: Абай атындағы Алматы университеті, 2003.
25.Жыр-жебе  Өтемісұлы М.- Алматы: Өлке, 2012.- 128 б.-(Жасөспірімдер кітапханасы)  Қазақ көркем әдебиеті
26.  Өтемісұлы М.     Шығармаларының төрт томдықакадемиялық жинағы. Т.1. Өлеңдері мен күйлері Өтемісұлы М.; алғы сөзі мен ғылыми түсініктеріжазып, баспаға әзірлеген А. Қ. Егеубаев.- Алматы.  Ғылым, 2003.- 448 б.
































Қосымша 

Тест тапсырмалары

1. Көркем шығармадағы адамның ішкі әлемін, жан-дүниесін зерттеу, ашу, көрсету құбылысы 
а) құбылту
в) ұқсату
с) теңеу
д) психологизм
е) параллелизм
2. Махамбет жырларында кездесетін «машурат» сөзінің мағынасы
а) заңдар жинағы
в) конститутция 
с) ереже
д) жарлық
е) өкім
3. Махамбеттің Исатай қазасына күйіне күңіреніп параллелизм құбылысы көрініс беретін азалы жоқтау өлеңі
а) Мұнар күн
в) Ереуіл атқа ер салмай
с)Махамбеттің ордадан кетерде ханға айтқаны
д)Арқаның қызыл изені
е)Жалғыздық
4. Жоқтау үлгісіндегі «Мұнар күн» толғауында жиі кездесетін бейнелеу тәсілі
а) теңеу
в) ұқсату
с) ұлғайту
д) егіздеу
е) құбылту
5. «Ереуіл атқа ер салмай » өлеңі алғаш рет қай жылы жарияланды
а)  1912
в)  1891
с)  1936
д)  1913
е)  1942
6. Хандық тізгін Бөкейден Жәңгірдің қолына қай жылы өтті
а)  1815
в)  1810
с)  1823
д)  1910
е)  1840

7. Махамбет поэзиясын «Ереуіл толғаулар» деп бағалаған зерттеуші ғалым
а)  Б. Майлин
в)  Ә. Марғұлан
с)  І. Жансүгіров
д)  С. Мұқанов
е)  М. Әуезов
8. Мына төмендегі шумақтар қай өлең жолдарынан алынған:
«Тура әділдік биде жоқ , 
Бәрін айт та бірін айт
Қаумалаған қарындас
Қазақта бар да, менде жоқ....» 
а)  «Арғымақтың баласы»
в)  «Жалғыздық»
с)  «Ағайының көп болса»
д)  «Мұнар күн» 
е)  «Соғыс»
9.  Мына үзінді Махамбеттің қай өлеңінен алынған
«Бұлықсып жүрген ерлерден
Бұрынғы бақыт тайған күн»
a) «Мұнар күн»
в)  «Атадан туған ардақты ер»
с)  «Исатай деген ағам бар»
д)  «Тарланым»
е)  «Жалғыздық»
10. Махамбет батырдың туған жері
a)  Бекетай
в)  Нарын
с)  Орал
д)  Еділ
е)  Жайық
11. Қазақстан тарихында ең ірі көтерілістердің бірі болған жылдар 
а)  1937 - 1938
в)  1836  - 1837
с)  1941 - 1945
д)  1783 - 1779
е)  1856  - 1857
12. Махамбет зілді сөздерін арнаған сұлтан
а) Шыңғыс 
в) Қарауылкожа
с) Баймағамбет
д) Жәңгір
е) Бөкей


13. М. Өтемісұлының туған жылы
а) 1846
в) 1800
с) 1809
д)  1804
е) 1791
14. Исатай – Махамбет көтерілісінің мақсаты көрініс табатын өлең
а) «Исатай деген ағам бар» 
в) «Еріскендей ер болса»
с) «Жақия»
д) «Кел кетелік»
е) «Еділдің бойы ен тоғай»
15. «...Исатай, Махамбет бастаған 1836-1837 жж ұлт азаттық  қозғалыс қазақ халқының тарихының келелі бір кезеңі...» деген сөздің авторы
а ) Х. Досмұхамбетов
в) М. Қозыбаев
с) Н. Савичев
д) Қ. Жұмалиев
е) М. Әуезов
16. Нарын деген жерді ел құлағына сіңісті қылған ақынды табыңыз
а)Махамбет
в)  Доспамбет
с)  Алмажан 
д)  Дулат
е)  Қазтуған
17. Махамбеттің өлеңін табыңыз
a)  «Асқар, асқар, асқар тау»
в)  «Қарағай шаптым шандоздап»
с)  «Ағайының көп болса»
д)  «Бұл заманда не ғаріп»
е)  «Балпаң, балпаң кім баспас»
18.  «Тіріде сыйласпаған ағайын,
      Құм құйылсын көзіңе,
Өлгенде бекер жылама». Өлеңнің тақырыбы
а)  Арқаның қызыл изені
в) Арғымаққа оқ тиді
с)  Мен ақсұңқардан туған құмаймын
д)  Қаршыға деген бір құс бар
е)  Алты күндей алаулап
19. Махамбет ақынның күйі
а)  «Жұмыр қылыш»
в)  «Балбыраун»
с)  «Нар идірген»
д)  «Сарыарқа»
е)  «Шербер»
20. Махамбет қай жылдары Жем, Жайық арасындағы елдерде жүрді
а)  1835
в)  1836
с)  1837 
д)  1809
е)  1841
21.Қазақстан тарихындағы ең ірі көтерілістердің бірі болған жылдар
а)1937-1938
б) 1836-1837
в) 1941-1945
д) 1783-1797
е) 1856-1857
22.«Жәңгірге айтқаны» басылым беттерінде қай жылы жарияланған
а) 1941жылы
б) 1939жылы 
в)1928
д) 1956
е) 1920
23. М.Өтемісұлының туған жылы
а) 1846
б) 1800
в) 1809
д) 1804
е) 1791
24.Махамбеттің халық аңызын пайдаланған өлеңі
а) Мен ақсұңқардан туған құмаймын
б) Еріскендей ер болса
в) Жақия
д) Кел, кетелік
с) Мен тауда ойнаған қарт марал
е) «Балпаң, балпаң кім баспас»
25. Махамбет өліміне себепші болған опасыз жанды табыңыз
а) Ықылас
в) Жәңгір хан
с) Баймағамбет
d) Қарауылқожа
е) Арыстан Жанторин
26. «Тура әділдік би де жоқ,
Бәрін айт та, бірін айт
Қаумалаған қарындас
Қазқта барда, менде жоқ»
Қай өлең шумақтарынан алынған
а)Арғымақтың баласы
в) Жалғыздық
с) Ағайының көп болса
d) Мұнар күн
е) Соғыс
27. «Ереуіл атқа ер салмай» өлеңі алғаш рет қай жылы жарияланды
а) 1912 ж
в) 1891 ж
с) 1936 ж
d) 1913 ж
е) 1942 ж
28. Махамбет батырдың туған жері
а) Бекетай
в) Нарын
с) Орал
d) Еділ
е) Жайық
29. Жәңгір 1836 жылы 17 наурызда Исатай, Махамбеттерді ұстап әкелуді кімге тапсырды
а) Ықылас
в) Таңатар
с) Күшік
d) Қарауылқожа
е) Иманбай
30. Орынбор генерал-губернаторының полковнигі Геке бастаған қарулы қол Исатай қолымен қай жерде кездеседі
а) Бекетай құмында
в) Тастөбе
с) Нарын
d) Жайық
е) Орал
31. Геке бастаған қарулы қолмен Исатай қолымен кездесуі
а)1838 ж
в) 1840 ж
с) 1938 ж
d) 1836 ж
е) 1837 ж
32. Махамбет ақынның күйі
а) Жұмыр қылыш
в) Балбырауын
с) Шербер
d) Нар идірген
е) Сарыарқа



33. Жәңгірдің он екі биінің бірінің аты
а) Шомбал
в) Бөкей
 с)Қарауылқожа
d)Абыз
е) Сырым
34.Махамбеттің жұмбағы  қай шешенге арналған
а)Шәңкі шешен
в)Саққұлақ шешен
d)Шернияз шешен
с)Тоқсан шешен
е)Бөлтірік шешен
35)Махамбет өлеңдерін жинау, жариялау, зерттеу ісінде еңбек сіңірген ғалым
	а) Қ. Жұмалиев
	в) М. Әуезов
d)Р. Бердібай
с)З. Қабдолов
е) Б. Майтанов
36)«Жаманды байқап қарасаң,
Күндердің күні болғанда
Өз басына өзі жау», - деген өлең шумағында Махамбеттің айтқан мәселесін анықтаңыз.
а) Жақсыдан шарапат.
в) Адамгершілік.
с) Жаманнан кесапат.
д) Жастарға өнеге іс.
е) Батырға тән мінез. 
37. 1925 жылы жинаққа енген Махамбет өлеңдері кімнің айтуымен енгізілген.
а) Ығылман
в) Шернияз
d)Берқайыр
с) Досжан
е)Мұхтар
38.Махамбет өлеңдерін ел аузынан жинаған ғалым
а) М. Әуезов
в) З. Қабдолов
d)Қ. Жұмалиев
с)Р. Бердібай
е)Б. Майлин
39. Махамбеттің 200 жылдық мерейтойы халықаралық дәрежеде аталып өткен жыл.
а)1995
в)2000
d)2003
с) 2005
е)2009
40. «Ей, құм Нарын, құм Нарын» толғауының авторы.
	а)Ф. Оңғарсынова
	в) М.Өтемісұлы
	d)М.Мақатаев
	с) С. Мауленов
	е) Қ. Аманжолов












[bookmark: _GoBack]























Тест жауаптары 

